
Замана куйган сораулар

М.Ф.Гүлән
2Коръәннең 23 ел буе иңүенең хикмәте нәрсәдә?


5''Вакыт картайган саен Коръән яшәрә'' дип әйтелә, бу сүзнең мәгънәсен ачыкласагыз иде?


9Мәктәптә укучы мөселман яшьләре «динебез аркасында бездән көләрләр» дигән курку белән басынкы хәлдә яшәргә мөмкин. Моннан ничек котылырга(


10Ислам бөтен мәсьәләләрне хәл итә аламы?


11Аллаһы Тәгалә безнең бу дөньяда ничек хәрәкәт итәчәгебезне белеп тора. Әмерләренә буйсыну яки-буйсынмавыбызны да белә. Шулай икән, ни өчен кешеләрне сынау кирәк дип таба һәм безне бу дөньяга җибәрә?


12«Бәкара» сүрәсенең 155 нче аятен ничек аңларга?


15Ни өчен Аллаһы Тәгалә колларын бер төрле яратмаган( Кемнедер сукыр, кемнедер аксак иткән(


16Аллаһы Тәгалә күп кенә кешегә машина, фатир, мал-мөлкәт, дан-шөһрәт, кайберәүләргә исә фәкыйрьлек, кайгы-хәсрәт, авырлык биргән. Соңгылары бик начармы, әллә Аллаһы Тәгалә беренчеләрне бик яратамы ?


17Буш вакытыбызда шайтан күңелебезгә күптөрле шик-шөбһәләр, вәсвәсәләр салып һөҗүм итә. Ихтыярыбыз хисләр кулында уенчыкка әйләнә һәм мондый хәлләрдә гөнаһка каршы торырга сабырлыгыбыз кими. Киңәшләрегез?


20Дин «кешеләр аңлый алмаган мәсьәләләрне яшерү өчен чарасызлыктан барлыкка китерелгән уйдырма» дип әйтелә. Мәдәниятнең алга китүе белән дингә булган ихтыяҗ юкка чыгамы?


25Кайберәүләр: «Без ни өчен Аллаһны күрмибез?» – диләр. Моңа ничек җавап бирергә?


27«Бер сәгать уйлану, фикер йөртү бер ел нәфел гыйбадәткә тиң»,– дигән хәдис бар. Уйлану, фикер йөртүнең юлы, ысулы, методы нинди? Билгеле бер догасы яки зикере бармы? Кайсы аятьләр уйлануга этәрә? Эчтән генә укылган догалар уйлану булып саналамы?


30«Локман» сүрәсенең ахырында «мугаййебаты-хамсә» арасында саналган яңгырның яву вакыты һәм ана карынындагы баланың хәле бүгенге көндә гаибилектән (билгесезлектән) чыкты кебек. Моны ничек аңлатырсыз?


34Тулы ихтыярның (ирадәи-күллиянең) бары тик Аллаһы Тәгаләгә генә хас булуы Коръәне Кәримдә бәян ителгән, моның янында өлешчә ихтыярның (ирадәи-җүзьия) кешегә бирелүе мәгълүм. Болай икән, гөнаһ кылучы үз ихтыярына буйсынып гөнаһ эшлиме, юкса Аллаһы Тәгаләнең ихтыяры гөнаһ кылдырамы?


35Коръәне Кәримдә «Кемне бозыклыкка кертергә теләсәм, аннан аерыла алмас, кемгә һидаять бирсәм, аннан аерыла алмас»,– диелә һәм «Адәм баласына акыл, фикерләү сәләте бирдем, ихтыярын үз кулына тапшырдым, шуның белән бергә дөрес юл белән ялгыш юлны да күрсәттем. Кайсыннан теләсә, шунысыннан барсын», – дип әйтелә. Боларны бер-берсе белән ничек яраштырырга?


37Мөселман илләрендә тумаганнарның хәлләре теге дөньяда ничегрәк булачак?


44Аллаһы Тәгаләнең хозурына чыгар алдыннан нинди әзерлек башкарасы һәм Аның хозурында ниләр уйлыйсы?


48Лут, Нух кавемнәре кебек кайбер башка кавемнәр дә билгеле бер гаепләре аркасында һәлак ителгәннәр. Бүгенге көндә барлык бозыклыклар кылынган хәлдә ни өчен милләтләр һәлак ителми?


50Биш вакыт намаз – фарыз. Ләкин котыпларда ярты ел көн, ярты ел төн дәвам итә. Анда намазны ничек укырга?


51Башка пәйгамбәрләрнең өммәтләренә карата булган ярату хисләре белән пәйгамбәребезнең өммәтен яратуында аерма бармы? Ачыклый алмассызмы?


56Динебезне башкаларга ирештерү метод һәм ысуллары нинди булырга тиеш?


65«Өммәтем бозыклыкка баткан вакытта сөннәтемә ныклап тотынучыга йөз шәһит әҗере бирелер»,- дип әйтелә хәдистә. Олы сөннәт юлын өйрәнеп, замана шартларында үтәү рәвешен ачыкласагыз иде?


67«Тәвәссүл» турында аңлатсагыз иде. Шәригатьчә яраган һәм ярамаган якларын ачыклый алмассызмы?


70Дөньяга күпме пәйгамбәр килеп киткән? Барысы да ир-атмы, ни өчен?




Коръәннең 23 ел буе иңүенең хикмәте нәрсәдә?

Коръәне Кәрим 23 ел буе түгел, ә берьюлы иңдерелгән булса да, кайберәүләр: “Коръәне Кәрим ни өчен өлешләп иңдерелмәде?”– дип сорарлар иде. Мондый мәсьәләләрдә Аллаһы Тәгалә хөкеменә буйсыну һәм тәкъдиренә тапшырылу нигез булып тора. Юкса һәрбер мәсьәләдә сораулар табылачак: «Өйлә намазы нигә ун рәкәгать? Җомга намазы нигә җомга көнне? Зәкят ни өчен кырыктан бер, ә кырык бердән бер түгел?» һ. б. шундый сорауларны күп китерергә мөмкин. Шуңа күрә боларның гыйбадәттәге сер икәнлеген белү кирәк.
Билгеле, кешенең көненә биш мәртәбә Аллаһы Тәгалә хозурына чыгуының да кайбер хикмәтләре һәм файдалары бар. Ләкин рәкәгатьләр санына килгәндә, мәсьәлән, витр - өч рәкәгать, акшам намазының фарызы – өч рәкәгать, икенденеке – дүрт рәкәгать. Бу саннар Аллаһы Тәгалә тарафыннан куелган. Әгәр безгә: «Сез көненә биш мәртәбә гыйбадәт кылырга тиеш, әмма гыйбадәтнең үтәлү рәвешен үзегез билгеләгез»,– дип әйтсәләр, без рәкәгать саннары турында төрле фикерләргә килгән булыр идек. Һәм, әлбәттә, үзебезнең көнлек эшләребезне, яшәү шартларыбызны да истә тотып, билгеле бер көн тәртибе уйлап чыгарган булыр идек. Сан билгеләү мәсьәләсендә акыл бертөрле эш итә, вәхи исә башкача. Вәхидә кешенең мәгънәвияте, эчке дөнья файдасы өчен каләм тибрәлә, аерым бер хикмәт тукыла. Шуңа күрә монда рәкәгать саннарының хикмәтләре түгел, ә намаз хикмәтләре эзләнергә тиеш. 

Коръәне Кәримнең 23 елда иңүенең дә шундый ук хикмәтләре бар. Аерым алганда, Коръәне Кәрим иңгән чор – кешелекнең камиллеккә юл тоткан вакыты. Шуның өчен иң камил Пәйгамбәр җибәрелә. Җир йөзенә Аллаһы Тәгаләнең күз нуры, галәм хөрмәте өчен яратылган Хәзрәти Мөхәммәд (с.г.в.) килә. Аның җәмәгате алдында торган бурыч – ул көннәр өчен иң камил, иң җитешкән булу, камиллек баскычларының иң югарысына менү, мәдәни милләтләргә мөгаллимлек кылу. Ләкин аларның ул көнгә кадәр җыйган начар әхлак һәм яман холыклары күңелләренә шулкадәр нык сеңгән иде ки, боларны берәм-берәм куптарып ату, бигрәк тә күңелләрдә югары әхлак тәрбияләү, күңелләрен күркәм холыклар белән бизәү бик тә катлаулы эш иде. Коръән бер мизгелдә барлык әмерләре белән каршыларына килеп басса, алар бу йөкне күтәрә алмаслар иде. Бу кешелекнең үсү, камилләшү үзенчәлегенә дә туры килми. 

Бүгенге көннән бер мисал китерик: тәмәке, аракыга мавыгу чирен, урамнарда эшсез йөрү хасталыгын яки барларда утыру гадәте булган кешеләрне алыйк. Боларга кистереп: «Иптәш, барга барсаң, үләчәксең»,– дисәгез, ул барыбер әллә нинди сәбәпләр китереп, үз юлында торачак. Әгәр берәр көнне барга бармыйча өендә калса, өенең бер почмагына посып, уф-уф киләчәк һәм, форсат табылганда, барыбер бар юлын таптаячак. Кирәк булмаган гади бер гадәтен ташлаган булса да, күнеккән тормыш рәвеше үзгәргәнгә күрә, бу аңа бик авыр тоела.

Инде хәзер тәмәке тартучыны алыйк. Никотин белән агуланган кешегә болай дисез: «Тәмеке тартуың сәламәтлегеңә зарарлы, тартуыңны ташла. Синең тәмәке тартуың – әкренләп үз-үзеңне үтерүең ул. Кулыңдагы хәнҗәрне кинәт түгел, ә әкрен генә күкрәгеңә кадап, үлемеңне якынайтасың». Моны берәр табибка аңлатырга кушсагыз да, ягъни ул: «Тәмәкедән бернинди файда булмаган хәлдә шундый-шундый зарарлары бар»,– дип әйтсә дә, бу кеше тәмәкесен ташлаганчы бик озак кына икеләнеп торачак. Ул түгел, доктор үзе дә белсә дә ташламый бит...

Эчкечене алыгыз. Кеше исергән, холкы, эчке дөньясы үзгәргән. Шундый дәрәҗәгә барып җиткән, инде тагын бер адым ясаса, үзеннән түбән торган тереклек ияләренә охшаячак. Менә бу кешегә дә «Эчүеңне ташла” дию – “Табигатеңне үзгәрт” дип әйтү белән бер.

Бу рәвешле кешеләрнең табигатьләренә сеңгән гадәтләрне, начар холыкларны меңгә кадәр санап китегез дә, соңыннан Коръәннең өлешләп-өлешләп иңү хикмәте турында фикер йөртеп карагыз. 

Коръәне Кәрим иң элек җирне чүп үләннәреннән, чәнечкеләрдән арындырып сукалый, соңыннан орлык чәчә, ягъни аны «бизи». Начар холыкларны кеше күңеленнән чыгарып ата, алар урынына күркәм холыклар урнаштыра һәм, әйтергә кирәк, шактый кыска вакыт эчендә олы эш башкара. Шуңа күрә без Коръәне Кәримнең 23 елда иңүен, киресенчә, бик кыска вакыт дип табабыз. Бер олуг галим әйткән кебек: «Хәзерге заман философлары Гарәбстан ярымутравына барып, үз фикерләрен тормышка ашырырга тырышсалар, теге дәвер белән чагыштырганда Ул Затның (Пәйгамбәребезнең) бер елда башкарганнарының йөздән бер өлешен йөз елда башкара алырлар микән?» Бүгенге көндә дә безнең каршыда – үзсүзле мәйдан! Эчкечелектән меңнәрчә йортның җимерелүе күз алдыбызда. Яшел ай җәмгыяте ел саен чыгышлар ясый. Бу эшне киң җәелдереп урта, югары мәктәпләргә кадәр җиткерә. Моның нәтиҗәсендә күпме кеше эчкечелекне ташлый микән? Университетны да катнаштырыйк, бөтен профессорлар бергә җыелып, бер ел тырышып карасыннар. Егерме кешегә эчкечелекне ташлаттыра алырлармы икән? Әгәр моны башкара алсалар, бу алар өчен бик зур уңыш булачак, моны Пәйгамбәребезнең башкарганнары янына алтын хәрефләр белән теркәп куячакбыз. Кызганычка каршы, мондый хәл бер мәртәбә генә булды. Дус-дошман мондый зур үзгәрешнең бүтән булачагын күз алдына да китерә алмый. 

Әйе, 23 ел – бик тә кыска вакыт, шуңа күрә Коръән башкарган үзгәрешләр – могҗиза ул. Кешелек Пәйгамбәребезнең 23 елда үткән юлын мең елда да үтмәгән һәм үтә дә алмас...

 Коръәне Кәрим бер яктан меңнәрчә начар холыкны юкка чыгаруны максат итеп куйган, икенче яктан бу начар холыклар урынына Коръәннең олы әхлагы күңелләргә урнашуын, аның белән күңелне бизәү бурычын үз өстенә алган һәм боларны кешеләргә авырлык китермичә, аларны куркытмыйча, рәнҗетмичә кабул иттергән. Шактый күп мәсьәләләрне төрле этаплардан уздыра-уздыра үтәлеш дәрәҗәсенә җиткергән, тормышка керткән; бүген кайберләренең гамәлгә куелуы өчен, белмим, ничә егерме өч еллыклар кирәк булыр иде. 

Бу 23 ел Аллаһы Тәгаләдән килгән әмер һәм тыюларның тормышка кереп китүе, шул дәвер кешесе аларны кабул итеп үзләштерүе өчен кирәк иде. Бу вакыт билгеле бер холык, күренешнең әкренләп юкка чыгуы, билгеле бер яңалыкларның тормышка кереп китүе өчен иде. мәсьәлән, шул вакыт аралыгында өч-дүрт этапта эчкечелек тыела, ике баскычта кыз балаларны тере килеш күмү юкка чыгарыла, таркау кабилә тормышы бер-ике адым белән тәртипкә китерелә һәм кабиләләр арасында бердәмлек булдырылып, халык иҗтимагый аң дәрәҗәсенә күтәрелә, бу рәвешле җәмгыять коруга лаек булуны казана. Болар  барлык тискәре холыклардан арынып, күңелдә югары әхлак тәрбияләү кебек бик тә катлаулы юл үткәч кенә мөмкин була. Шуңа күрә дә шактый күп вакыт таләп ителә. 
Шуны да әйтеп үтү кирәк: һәр яңа ел тормышыбызга төрле үзгәрешләр китерә, без киләчәккә планнарыбызны шушы үзгәрешләрне истә тотып билгелибез. Бу рәвешле без заман агышына һәм әйберләрнең табигатенә туры китереп, башкарыла торган эшләребезнең дәвамлылыгын тәэмин итәргә тырышабыз. Шуның кебек Пәйгамбәребез заманында да мөселманнар агач кебек үсә, әкрен-әкрен яңа шартларга яраша һәм табигый рәвештә үсеш кичерә. Һәр көн мөселманлыкка керү, аңа карата җылы мөнәсәбәт урнашу, һәр көн яңа фикерләр үзләштерү һәм аларга гадәтләнү бара. Шул рәвешле аерым шәхесләр иҗтимагый аң казана. Барлык бу үзгәрешләр әкрен-әкрен башкарылды, аһәңле рәвештә бер-берсе артыннан килде. Үсеш юлындагы төрле этаплар мәңгелек Ислам хакыйкатьләренең аерым чагылышлары иде. 

Барлык үзгәрешләр 23 елда түгел, ә бер дигәндә башкарылса, бәдәви җәмгыять боларны күтәрә алмас иде. Моны шуның белән чагыштыра алабыз: мәсьәлән, кеше кояшта торганда тәнендә үзгәрешләр барлыкка килә. Суык җирләргә баргач та тәндә кайбер кечкенә үзгәрешләр күзәтелә, ләкин, сүз дә юк, зур һәм җитди үзгәрешләр кинәт кенә була алмый. Булган очракта да кинәт үзгәрешләрдән җан иясе үләчәк бәдәви җәмгыять белән дә шул ук хәл булыр иде. Тагын бер мисал: 1 атмосфер басымы астында торган кешенең кинәт кенә 10 чакрым биеклеккә күтәрелүе аны шунда ук үтерәчәк. Мондый биеклеккә очкычлар күтәрелгәндә дә сезгә кислород маскалары һ.б. бирәләр. Менә шулай кинәттән 10 чакырымга күтәрелү кешене үтергән кебек тормыш, гаилә, шәхес аңлаешы башлангыч дәрәҗәдә булган җәмгыятькә дә кинәттән, Коръән иңгән көндә үк: “Менә сезгә хөкемнәр, үтәгез. Бу китаптагы хөкемнәрнең барысына да кимчелексез яшәгез”, – диелсә, беркем моны кабул итмәс иде, чөнки бу җәмгыятьнең кинәттән 10 чакрым югарыга күтәрелүе белән бер. Җәмгыять моны күтәрә алмас иде. Алай икән, Коръәне Кәрим хөкемнәрен кешеләргә 23 ел китерү, өлеш-өлеш, әкрен-әкрен генә өйрәтү – кеше фитратына
 туры китерүнең һәм инсан табигатенә яраклашуның бер үрнәге ул. 

Кешене галәмнән аеру мөмкин булмаганга күрә, аны галәмдә барган вакыйгалар эчендә күзәтергә тиешлегебезне һәм аны галәмдәге үсештән читтә өйрәнә алмавыбызны кабул итәргә кирәк. Галәмдә үсеш, камилләшү әкрен-әкрен генә бара һәм кануннар да шуңа бәйле рәвештә эшли. Шул үсешнең юл күрсәткече, нигезе һәм принциплар җыелмасы булган Коръәне Кәрим дә менә шуның өчен 23 елда иңдерелгән. 

Аллаһы Тәгаләнең хикмәте белән бу вакыт аралыгы 23 ел булган. 24 ел да булырга мөмкин иде, 25 тә. Нәбиләр Солтанының (с.г.в.) мөкатдәс тормышы 63 ел дәвам итте. 23 ел вәхи килгән. Ләкин Ул 64 ел яшәгән булса, вәхи дә 24 ел дәвам итәр иде. Без дә аны шул ук хикмәтләре белән кабул итәр идек...

Дөресен бары Аллаһы Тәгалә генә белә.
''Вакыт картайган саен Коръән яшәрә'' дип әйтелә, бу сүзнең мәгънәсен ачыкласагыз иде?

Коръәне Кәрим мәңгелектән килеп, мәңге дәвам итәчәк. Хәзерге, үткән һәм киләчәк заманны тулаем, башыннан ахырына кадәр белгән Аллаһы Тәгаләнең гыйлеменең чагылышы булган Коръәне Кәрим бүгенге көн һәм киләчәк чорларга караган мәсьәләләрне, кешелекнең хәлен, аның күрәчәкләрен ап-ачык аңлатуы – Коръәннең могҗизасы һәм аңа гына хас сыйфат. Әйе, Коръән ундүрт гасыр элек иңдерелсә дә, ул фәрештәләр галәменнән, һәрнәрсә идарә ителгән урыннан, кичәгене, бүгенне, иртәге көнне кулында дисбе бөртекләрен тарткандай әйләндергән, хәтта йөрәк тибешләребезгә кадәр белгән Аллаһы Тәгаләнең иксез-чиксез гыйлеменнән килгән.

Чыннан да, вакыт узган саен Коръән яшәрә бара. Моңа бер мисал китерик. Кеше картайган саен баш миенә килгән кайбер кан тамырлары киңәеп, кеше хәтере зәгыйфьләнә, ләкин шуның белән бергә анализлау сәләте камилләшеп, ул тирәнрәк фикер йөртә башлый, анык карар кыла. Җәмгыятьләр дә, вакыт та кешенең бу хәленә охшаш, ягъни вакыт узган саен, әйтерсең лә, аны тәэмин иткән тамырлар (каналлар) ачылып киңәя, киңәйгән саен кешеләрнең тырышлыгы белән галәмнең серле ишекләрен ачкан, вакытның чын кыйммәтен күрсәткән фәннәр барлыкка килә. Шулай булганда, физика – вакыт эчендә камилләшкән һәм аны тәэмин итүче, дөресрәге, аны чагылдыручы фән буларак күз алдыбызга килеп баса. Химия, астрономия, астрофизика, тыйб һәм башка фәннәр дә шулай. Башкачарак әйтсәк, вакыт үтү белән фәннәр безгә Галәмнең кайбер серләрен берәм-берәм ачып күрсәтәләр. Шул сәбәпле, кыямәт якынлашкан саен без дөньябызны тагын да бөтен һәм камил итеп күрәбез. Фәннәр дә дөнья чигәләрендә җитлегү билгесе булган ак чәчләр сыман күренә.
Нәкъ менә шушы хәл Коръәнне аңларга ярдәм итә. Килер бер көн, Ауропаның иң дәрәҗәле белем йортларында фәннәрне тынгысыз өйрәнү нәтиҗәсендә Коръән серләре ачыла барыр һәм кешеләр, аның каршында башларын иеп: ''Йә Раббым, Син никадәр бөек!''- дип әйтәчәк. Әйе, яктылык тизлеге белән триллион еллар ераклыкны телескоплардан күреп, Паскаль кебек: ''Йә Раббым, Син никадәр бөек!''- дип әйтәчәкләр.

Ундүрт гасыр элек Коръәне Кәрим камил җәмгыятьнең иҗтимагый кануннарын игълан итте, ләкин без моны әле һаман аңлап җиткермәдек, аңлый алмаганга күрә капитализм, коммунизм, фашизм, либерализмнар янында Коръәннең бу иҗтимагый ягын кирәгенчә аңлата алмадык. Бу мәсьәләләрне ачыклап, замананың проблемаларын хәл итүдә аларны чара буларак күрсәтү, гасырның чирләренә аларны дәва икәнен аңлату – безнең вазифа. Аллаһы Тәгаләнең рөхсәте белән боларны башкарган очракта, Коръәне Кәримнең нинди бөек чыганактан килүе, тыштан күренмәсә дә, эчендә мең дә бер гыйльми хакыйкать булуы аңлашылачак. Ә без әлегә икътисади проблемаларыбызны да хәл итә алганыбыз юк! Бер система кулланыла башлый, икенче көнне ул мең бәла тудыра, инде аннан соң «дәүләт моның белән күтәрелер» дип башкасы гамәлгә кертелә, ләкин нәтиҗәдә берничә банкир янында меңләгән фәкыйрь, зыян күрүчеләр белән очрашасың. Болар шулай дәвам итә тора, ә без төрле системалар кулында уенчык булып кала бирәбез. Коръәне Кәрим яңадан өйрәнелә башласа, заман үткән саен алга киткән фәннәр ярдәмендә кешеләргә өр-яңа һәм файдалы белемнәр ачылачак һәм ул үзен әле генә иңгән китап буларак күрсәтәчәк. Фәнни яктан Коръән аз тикшерелгән хәзерге вакытта ук инде акыл көчебез зәгыйфь, күңелләребез бер хакыйкатьне дә сыйдыра алмаслык тар булуына карамастан, Коръәннән шундый белемнәр алабыз ки, ''Моны кеше әйтә алмас иде,''- дип калырга мәҗбүр булабыз.

Әйе, Коръән төрле фән хакыйкатьләрен берәр җөмлә белән ачып сала. Шуның өчен, фәннең кайсы гына тармагында ачыш ясалмасын, аның Коръән аятьләре белән ярашканы күренеп торачак. Бу әйткәннәребез уйдырма түгел, ә фәнни хезмәтләр һәм тәҗрибәләр нәтиҗәсендә исбатланган сүзләр.

Бер-ике мисал белән моны аңлатырга тырышыйк:
«Әгәр Аллаһ берәүне туры юлга күндерергә теләсә, Ислам өчен күкрәген киңәйтә, әгәр берәүне юлдан яздырырга теләсә, күкрәген тар, кысынкы итә, нәкъ ул күккә менгән шикелле. Менә шулай Аллаһ иман китермәгәннәргә газап булдыра». (Әнгам-125)
Бу аять табигать канунына ишарәли. Аятьтә «сәма» сүзе кулланыла. «Йәсса'аду» фигыле «күтәрелү, күккә менү» мәгънәсенә туры килә, фигыль формасыннан эшнең кыенлык, авырлык белән үтәлүе аңлашыла, ягъни күккә күтәрелгәндә кыенлык булуы хакыйкатенә ишарә ясала. «Йәсса'аду» фигылен укыганда ук тын алуы авырлаша. Моның белән Коръән шуны аңлата: күккә күтәрелгән саен һава басымы төшә һәм тын алу авырлаша, чөнки йөз метр менгән саен һава басымы бер дәрәҗәгә төшә. 20 мең метрдан артып киткәч, кеше кислород маскасыннан башка сулый алмый һәм үлә.

Тагын бер мисал:

«Һәм без серкәләндерә торган җилләрне җибәрдек, күктән су төшердек һәм аның белән сезне эчердек, әмма сез аны саклаучы түгелсез». (Хиҗр-22)
Егерменче гасырда гына аңлашылган фәнни канунны Коръән инде ундүрт гасыр элек белдергән. Бу аять – шуның ап-ачык дәлиле. Су парыннан оешкан болытларны җилләр бер-берсенә бәрдерә. Бәрелеш вакытында болытлардагы уңай һәм тискәре корылмалар үзара мөнәсәбәткә керә, һәм яшен яшьнәп яңгыр ява. Шуның белән бергә, үсемлекләр өстеннән искәндә җил аларны серкәләндереп, орлыклануларына ярдәм итә.

Шул ук аять яңгыр суларының җир астында җыелуын, кое-чишмәләр ярдәмендә аларны куллану мөмкинлеген аңлата. Табигать канунына ундүрт гасыр элек ясалган бу ишарә Коръәннең могҗиза булуын раслый.

Тагын бер аять: «вә мин күлли шәй´ин халәкна зәүҗәйн (без һәрнәрсәне ишле итеп барлыкка китердек)» (Зарият-49). «Күл» сүзе «бөтен, һәр» мәгънәсенә туры килә. Гарәп телендә «күл»гә ияреп килгән сүз билгелелектә торса, сүз атаган бөтеннең бер өлеше генә күздә тотыла. Иярүче сүз билгесезлектә булса, атамага кергән күпме әйбер бар икән, бөтенесе күздә тотыла. «Вә мин күлли шәй´ин халәкна зәүҗәйн» аятендә «шәй» сүзе билгесезлектә. «Һәрнәрсәне ишле итеп яраттык,» – дип әйтелә. «Шәй» (әйбер) сүзе Аллаһы Тәгаләгә дә кагыла, ләкин сөйләүче Аллаһы Тәгалә үзе булганлыктан, ул бу бөтенлеккә керми. Аннан тыш һәрнәрсә парлы буларак яратылган.

Кешеләр пар-пар булган шикелле башка җан ияләре дә парлы. Үсемлекләр дә парлы булып, алар арасында да ата-аналык бар. Аятьтәге «зәүҗәйн» сүзе ата-аналыкны белдерә. Һәрнәрсәнең төп матдәсе булган атомнар да парлы. Кайберләре уңай, кайберләре тискәре корылмалы. Шуның белән бергә һәрнәрсәдә этәрү яки җәлеп итү көче булу – парлылыкның башка бер рәвештә чагылышы. Мондый үзенчәлек булмаганда дөньядагы һәрнәрсәнең бар булып торуы мөмкин булмас иде.

Ясин сүрәсендәге аять бу хакыйкатьне тәфсилләп аңлата:

«Җир үстергән нәрсәләрдән дә һәм аларның үзләреннән дә һәм алар белмәгәннәрдән дә һәркайсын ишләп барлыкка китерүчегә дан!» (Ясин-36)
Күренгәнчә, ул дәвер кешесе белмәгән нәрсәләр турында да сүз бара. Һәм: «Сез әле белмәгән нәрсәләрне дә ишле яратты»,–дип әйтелә.

Башка бер аять һәм башка бер мәсьәлә:
«Һәм без күкне куәтебез белән төзедек һәм хакыйкатьтә без – киңәйтүчебез». (Зарият-47)

Гарәп телендә фигыль җөмләләр эшнең вакытын, ә исем җөмләләр тотрыклылык, даимилекне белдерә. «Вә иннә ләмуси'ун», исем җөмлә булып, өч заманның берсенә дә карамый һәм дәвамлылыкны белдерә, ягъни «киңәйтеп куйдык, киңәйтәбез, киләчәктә киңәйтәчәкбез» мәгънәсендә түгел, ә бәлки, тотрыклы, даими рәвештә, тукталмыйча киңәйтеп торабыз мәгънәсенә туры килә.

1922 елда астроном Хаббл белдергәнчә, иң якын биш-алты галактикадан тыш башкалары бездән ераклыкларына пропорциональ тизлек белән ераклашып торалар. Аның әйтүенчә, миллион яктылык елы ераклыгындагы йолдыз бер елда Җирдән 168 чакрымга ерагая, ике миллион яктылык елы ераклыгындагы йолдыз ике кат тизрәк, өч миллион яктылык елы ераклыгындагы йолдыз өч кат тизрәк ерагая. Бу ачыш бельгияле математик, галим, монах Леметр әйткән «галәмнең киңәю хәлендә булуы» фаразына дәлил булып тора.

Гыйлем йортларында әле дә өстенлек итүче «пространство киңәюе» теориясе Коръәне Кәримдә мең дүрт йөз ел элек аңлатылган.

Укый-яза белмәгән кешегә ачылган бу хакыйкать каршысында бөтен фәнни җәмәгатьчелек, гыйлем дәньясы баш иеп, «Синең шәкертең булдым»,– дип Коръәнгә ныклап тотыну урынында, ни кызганыч, һаман тискәре мин-минлекләрендә тәкәбберләнә бирә.

Тагын бер аять:

«Ул күкләрне һәм Җирне хаклык белән юктан бар итеп яратты. Ул төнне көн белән чорный һәм көнне төн белән чорный. Ул Кояшны һәм Айны буйсындырды». (Зүмәр-5)
Җир котыплар ягыннан бераз басылган (яссыландырылган) шар формасын тәшкил итә.

«Тәквир» – түгәрәк әйбер тирәли берәр нәрсә чорнау, түгәрәк тирәли әйләнү, уралу мәгънәсенә туры килә. Шуңа күрә аятьтә «көнне төн, төнне көн белән чорный» дип әйтелә. Бу рәвешле                                                                                                                                                                                                                                                                                                                                         «йүкәввиру» сүзе белән Җирнең түгәрәклегенә ап-ачык ишарә ителә. Икенчедән, «Нәзигать» сүрәсенең утызынчы аятендә бу мәсьәлә тагын да төгәлрәк ачыклана: «вәл арда бәгъдә зәликә дәхаһа» – «һәм моннан соң Җирне җәелдерде, аны тәвә кошы йомыркасы кебек итте»
. 

Димәк, Җир – котыплар ягыннан басылган шар, күренеше белән тәвә кошы йомыркасына охшый. Тәфсирләүне таләп итмәгән, бик ачык аңлатылган Коръәннең бу хакыйкатен истә калдыру файдалы булыр.

Фәнгә караган ишарәле аятьләрне күп санап чыгарга мөмкин, ләкин әлегә шул да җитеп торыр.

Аеруча шуны да әйтеп үтәсем килә: Коръән тәрбия нигезләрен дә өйрәткән. Әмма Коръән тәрбиясен читкә этәреп, тормышта сыналган бөтен тәрбия ысуллары, психология һәм социология керткән кагыйдәләр күп кенә проблемалы, тәртипсез, тәүфыйксыз яшьләр җитештерде. Шулай дәвам иткән хәлдә кешеләр фаҗигадән фаҗигагә юлыгып торачаклар. Ләкин кешелек Коръән белән танышканнан соң аны төшенеп аңлаячак, аңа буйсыначак. Күңелләрне хозурга ирештерү, йөрәкләрне төзекләндерү янә Коръән әмерләре белән тормышка ашырылачак.

Бу дәлилләрдән шул аңлашыла: вакыт «картайган», дөресрәге, камилләшкән саен ахырзаманның шушы чорында фәнни тикшеренүләр ярдәме белән Коръән хакыйкатьләре, иншалла, йолдызлардан да якты балкып, кеше күңелен ышандырыр рәвештә ачылачак һәм Коръәннең яшьлеге яңадан бик яхшы күренәчәк. Бу очракта кеше әйләнә-тирәсен күзәтеп фикерләү өчен яңа мөмкинлекләр табып, күпләр: «Лә иләһә иллаллаһ Мүхәммәдүр-расүлүллаһ»,–дип әйтәчәк.

Мәктәптә укучы мөселман яшьләре «динебез аркасында бездән көләрләр» дигән курку белән басынкы хәлдә яшәргә мөмкин. Моннан ничек котылырга(
Хәзерге дөньяда бу гадәти хәл. Кешедән көлү, мыскыл итүләр мөэмин эше түгел, шуңа күрә безгә болар килешми. Элек-электән көлү һәм мыскыл итүләр кәфер сыйфаты булган. Чыннан да, болар кәферләр сыйфаты. Коръәне Кәрим берничә аятендә кәферләрне безгә шушы сыйфатлары белән таныта( «Нух көймә ясый башлагач, халыкның бай җитәкчеләре аның яныннан үтеп-сүтеп йөргәндә мыскыллы сүзләр әйтәләр. Ул (аларга) әйтте( Әгәр дә бездән көләсез икән, шуны яхшы белеп торыгыз ки, сез бездән көлгән кебек, килер вакыт, без дә сездән көләрбез. Хурлыклы җәзаның кем өстенә киләчәге вә бетмәс-төкәнмәс газапның кем башына төшәчәген озакламый күрербез»,–диде. (Һуд/38-39)

Кәферләр( «Раббыбыз, безне моннан (җәһәннәмнән) чыгар. Әгәр без тагын (кылган әшәкелекләребезне) дәвам итсәк, менә шунда инде без, чыннан да, залимнәр булырбыз»,–дип әйтерләр. Моңа каршы Җәнабе Хак аларга шулай җавап бирә(
«Минем белән сөйләшергә җөрьәт итмәгез. Колларым арасында шундыйлары да бар иде( «Раббыбыз, без иман китердек; шулай булгач, Син безне гафу ит; безне кызган. Син мәрхәмәтлеләрнең иң мәрхәмәтлесе»,–диделәр. Менә сез аларны мәсхәрә иттегез; (шул мәсхәрәләүләрегез белән артык мавыгып, сез) Мине оныттыгыз, сез аларны мыскыллап көлә идегез. Бүген Мин аларны (шул мыскылларга түзеп торган) сабырлыкларына күрә бүләклим дә. Шик юк ки, алар морадларына ирешкән бәхетле кешеләрдер». (Мөэминун /107-111) 

«Хактыр ки, гөнаһ эшләгән (кәферләр) иман китергәннәрне мыскыл итеп көлә иде. Очрашкан чакларда, узып киткәндә алар бер-берләренә күз кысып, (мөэминнәрне) кимсетәләр иде. Өйләренә дә алар шул мыскыллаудан ләззәт алып кайталар». (Мутаффифин /29-31)

Күренгәнчә, мыскыл итеп көлүне Коръәне Кәрим кәфер сыйфаты итеп билгели. Мөселман кеше беркемнән дә көлми, беркемне мыскыл да итми. Кәферләрнең мыскыллауларына каршылыкны исә Аллаһы Тәгалә үзе бирәчәк. Асылда кәферләр кемнең хәленнән көлү тиешлеген ахирәттә бик яхшы күреп, үзләренә нәфрәт белән караячаклар. Шулай булгач, бу вакытлы дөньяда алар сыман кылануның бернинди мәгънәсе дә, кирәге дә юк. Зарары исә бик зур. Без аларның мондый хәрәкәтләренә каршы шундый ук җавап бирә алмыйбыз. Мөэмин булуыбыз безне моннан тыя һәм без бу тыюга канәгать һәм риза.

Сорауның икенче өлешенә килик( Аллаһка ышану һәм Аның каршында кол булуыңны белгертү – дөньядагы иң әһәмиятле һәм иң олы эш. Безнең өчен шәрәф бу. Әгәр яраса, без моның белән горурланыр да идек.

Алар безнең намазыбыз, ягъни мигъраҗыбыз, безне Аллаһка якынайтучы иң олы гыйбадәттән көләләрме(
Алар безнең тәһарәтебез, ягъни Кәүсәр күле янында Пәйгамбәребез (с.г.в.) безне тануга сәбәп булачак яп-якты нурдан көләләрме(
Алар безнең чалмабыз, ягъни сөекле Пәйгамбәребез Мөхәммәд (с.г.в.) мөбәрәк башына кигән, намазда кешегә иң азы 27 кат савап өстәгән һәм ир-атның зиннәте булган, фәрештәләргә хас киемнән көләләрме(
 Боларның берсе дә көлеп мыскыл итәрлек нәрсәләр түгел. Киресенчә, кызыгырлык әйберләр.

Әмма Аллаһны инкяр итүдән хайваннан да түбән дәрәҗәгә төшкән кешенең хәле ни( Көлсәң – аннан көләсе! Исерек һәм наркоманнар – җәмгыятьнең кара йөзләре. Көлсәң – алардан көләсе!

Процент белән эш итүче, малның кыйммәтләнүен көтеп сатучылар – сәүдә эшенең иң яман караклары. Көлсәң – алардан көләсе!

Ярым шәрә килеш йөреп, әхлаксызлыкка батканнар – гыйффәт һәм намусларын саткан кешеләр. Көлсәң – алардан көләсе!

Оятсызлыкны гадәт хәленә җиткереп, башкаларга да шуны сеңдерергә тырышкан кешеләр нәрсәдән оялып, нәрсәдән оялмаска кирәклекне белмәгәнгә күрә мөселман яшьләреннән көләләр. Ләкин боларның барысына каршы «Вә изә мәрру бил-ләгъви мәрру кирамә» (Фуркан-72) («...буш һәм тәмсез сүз сөйләүчеләр янында тормаслар, әдәпле рәвештә китеп барырлар») аятенә таянырга кирәк. Коръәндә олылап искә алынган җәмәгать буларак мөэминнәргә бу үз-үзләрен белмәгән кәферләр яныннан үткәндә мәртәбәне саклап, елмаеп үтәсе һәм хакыйкый мөселманның чын сыйфатларын күрсәтәсе. Мыскыл итеп көлгән кеше үзенең түбәнлеген күрсәткән хәлдә, мөселман яше җитди, вәкарьле рәвештә, үз-үзенең тотышын бозмыйча, мыскыл итүченең туры юлга керүен дә өмет итеп, нәкъ пәйгамбәребезчә хәрәкәт итәргә тиеш. Чөнки соңында һәркем башкарган эшләре белән торгызылачак. Бүген мөселманнардан көлүчеләр, ул көнне (ахирәттә) үзләре көлкегә калачак; бүген мыскыл ителгәннәр ул көнне Җәнабе Хакның рәхмәте белән шәрәфләнәчәк. Яшен тизлегендә сират күперен кичеп, Фирдәвес җәннәтләренә янә алар ирешәчәк.

  Раббым мондый авырлыклар, көлү һәм мыскыллауларга дучар булган мөселман яшьләренең иманнарын куәтләсен( Бу хәлләрдән куркып, туеп, авырсынып туры юлдан кире борылырлык итмәсен( Бу юлның ахырына кадәр барырга аларга көч һәм куәт ихсан әйләсен( Амин.

Ислам бөтен мәсьәләләрне хәл итә аламы?

  Әйе, хәл итә ала. Элегрәк әйтелгән бу сүзебез бүгенге көндә һәркем тарафыннан сөйләнелә. Көнбатышның яңа гына туры юлга баса башлавы моның ачык дәлиле булып тора.

  Фабриканың эшләү тәртибен аны төзегән кешедән яхшырак белүче бармы? Иң гади электр җайланмасының да ничек эшләвен без белгечтән сорыйбыз. Шулай ук кешене дә яратучы кем булса, аның ялгыз һәм җәмгыятьтәге тормыш итү рәвешен дә иң яхшы белүче шул була. Кешене Аллаһы Тәгалә яратты. Шуңа күрә кеше өчен иң яраклы тәртип – Алаһы Тәгалә җибәргән тәртип. 

  Бүген бу чынбарлык һәркем тарафыннан кабул ителә, чөнки кеше кулы белән барлыкка китерелгән барлык системалар да бүгенге көндә үзләренең кешелек өчен яраксыз булуын күрсәттеләр. Вакытлы гына уңышлары аларның дәвамлы яшәүләре өчен җитәрлек булмады. Тарихта булып узган иң мәшһүр системалардан феодализм, капитализм, социализм һәм коммунизм бер-бер артлы аяктан егылып, үзләреннән соң бары кайгы-хәсрәт кенә калдырдылар. Ә Ислам барлыкка килгәннән бирле, бернәрсәсен дә югалтмыйча, бозылмыйча безнең көнгә хәтле килеп җитте.

  Көнбатыш моны аңлый. Анда киткән мөршид һәм мөбәллигълар көнбатыш дөньясының бик күп җирләрендә яхшы кабул ителәләр. Чиркәү минбәрләре Исламга хезмәт итү урынына әйләнеп бара.

  Дөнья яңадан Исламча яшәүгә, Ислам аңлаешына таба юл тота. Бүген кайбер хәл ителмәслек мәсьәләләрнең бары тик Ислам тарафыннан хәл ителә алынуын күпләр аңлый.

  Өстенлек шунда: син әйткәнне дошманың да кабул итеп белдерсен. Бүген шул дәрәҗәгә ирешелде, дошманнарның да сүзендә бу хакыйкатьне кабул итүләре күренә. Бүген Ауропада, Исламны кабул иткән хәлдә, әйләнә-тирәсе нәрсә уйлар, башкалар ничек кабул итәр дип, икеләнгәне өчен генә моны ачыклый алмаган бик күп кешеләр бар. Боларның күпчелеге – чиркәү әһеле.

   Шунысы да бар: мондый сорауларга яхшылап җавап бирү, тормыштан мисаллар китерү өчен бөтен мәсьәләләрне берәм-берәм санап чыгып, Исламның ул мәсьәләләрне ничек чишүен күрсәтергә кирәк. Моның өчен исә, берничә томлык әсәр кирәк булыр иде. Сорау-җавап рәвешендәге мондый сөйләшү вакытында гына мәсьәләне тирәнтен тикшерү, әлбәттә, мөмкин түгел. Бигрәк тә мондый сорау куючылар Исламның кайсы мәсьәләне хәл итә алмавын күрсәтергә тиешләр, соңыннан инде без аның җавабын да бирербез. Гомуми рәвештә соралганы өчен безнең җавабыбыз да гомуми булачак. Ахыр чиктә җавабы һәркемгә мәгълүм бу мәсьәлә турында артык күп сүз кузгату һәм исраф, һәм буш эш. Ислам исә, исраф һәм буш эшне хәерле һәм саваплы дип белми.

Аллаһы Тәгалә безнең бу дөньяда ничек хәрәкәт итәчәгебезне белеп тора. Әмерләренә буйсыну яки-буйсынмавыбызны да белә. Шулай икән, ни өчен кешеләрне сынау кирәк дип таба һәм безне бу дөньяга җибәрә?

  Дөрес, Аллаһы Тәгалә безнең ничек хәрәкәт итәчәгебезне белеп тора, шуңа карамастан, безне бу дөньяга сынау өчен җибәрә, моның нәтиҗәсендә без өстебезгә йөкләнгән вазифаларны үтәү өчен эчке мөмкинлек һәм сәләтләребезне ачачакбыз. Әйе, Ул безне барлыкка китергән чагында, мәгъдәннәр
 кебек яраткан. Бакыр мәгъдәне, күмер мәгъдәне, тимер мәгъдәне, алтын мәгъдәне, көмеш мәгъдәне...

  Моны һәрнәрсәне бар итеп камилләштерүче Раббыбыз буларак бар кылган. Сәнгать остасының мигъмари һәм эстетик зәвыгы, сәләтләре була. Ул үзенең сәнгать әсәрләре белән танылырга тели. Шуның кебек Аллаһы Тәгаләнең дә күп кенә исемнәре һәм шуларның чагылышы буларак сәнгать әсәрләре бар. Менә шушы төрле-төрле сәнгать әсәрләрен кешеләргә күрсәтү өчен Ул бу бөек күргәзмәне кешеләрнең күз алдында җәеп, яшерен матурлыкны яктыга чыгарды. Тагын да ачыграк әйтсәк, күмер мәгъдәнендә Аллаһы Тәгаләнең исемнәре ни рәвешле чагылса; тимердә, алтында, көмештә ни рәвешле сыйфатлары күренсә, шул ук рәвешле соңрак та кешенең тырышлыгы белән саф алтында, саф көмештә, саф тимердә дә болар чагылыш таба. Һәм бер адымда күмернең алмазга әйләнүе белән дә Аллаһы Тәгалә кешеләргә Үзенең сыйфатларын белгертеп, төрле дәрәҗәләрдә исемнәренең чагылышларын күрсәтә һәм бу рәвешле Үзен тулаем таный алуыбыз өчен, тулы фикер йөртүебез өчен мөмкинлек бирә. Әйе, һәрнәрсәне яратучы – Аллаһы Тәгалә.

  Нәтиҗәдә, аның болай эш итүе аркасында кешеләр пакьлана, күңелләре сафлана, балкып торыр хәлгә җитә һәм ул җәннәт әһеле булу дәрәҗәсенә ирешә. Ягъни, мәгъдәннәр алтын, алмаз, көмешкә әйләнә. Бу турыда Пәйгамбәребез (с.г.в.) бер хәдис-шәрифендә болай дип әйтә: “Кешеләр мәгъдәннәр кебек. Җаһилият
 заманында хәерле булганы, Исламият заманында да хәерле”. Ягъни, җаһилияттәге бөек, гыйззәтле, мәртәбәле Хәзрәти Гомәр Исламда да вәкарьле, җитди, ихласлы, бөек һәм газиз Гомәр... Беренчесендә усал һәм дорфа, теләгәненә ирешүче; икенчесендә исә, искитмәле түбәнчелеккә ия, ләкин кәферләргә, бозык фетнәчеләргә каршы гайрәтле, бөек Гомәр! Җаһилият дәверендә мәгъдәне нинди булса, Исламият заманында да шундый. Шуңа күрә актив, җанлы, дәртле кешеләрне күргәндә, без аларның мөселман булуларын телибез, чөнки җаһилият заманында кадерле булган кеше Исламда да кадерле булачак.

  Ислам кешедәге бу мәгъдәнне эшкәртә, чистарта, саф алтын хәленә җиткерә. Сәхабәләр менә шундый саф алтын хәленә җиткәннәр. Соңгыларның кыйммәтләре кими барды. Егерменче гасырда мөселманнар арасында бик түбән дәрәҗәгә тәгәрәп төшүчеләр дә булды. Әйе, бу гасыр – шул хәтле мәгъдән юшкыны күбәйгән, түбән сыйфатлы алтын арткан гасыр!..

  Димәк, без бу дөньяда сафланыр өчен сынау узабыз. Аллаһы Тәгалә безнең нинди юл белән сафланачагыбызны белә, шуңа нигезләнеп, безгә имтихан уздыра. Белмәгәнен бездән өйрәнү өчен түгел. Аллаһы Тәгалә безне үзебез белән сыный. Дөресрәге, без үз-үзебез белән сыналабыз.

  Әйе, тырышлыгыбыз, сафлану юлында торуыбыз, тимер мәгъдәне исәк, тимер булырга; алтын мәгъдәне исәк, алтын булырга омтылышыбыз булган очракта, Раббыбызның алдан ук белгәненең чынбарлыкка ашуына сәбәпче булабыз. Һәм без, болар белән үз-үзебезне сынап, Аның бөек хозурына шул хәлебез белән чыгабыз. Коръән аңлаткан кебек: ”Ул көнне аларның куллары, аяклары, өстәп әйтик, күзләре, колаклары, телләре, иреннәре аларга каршы шәһадәт китерәчәк”. Моны белгән очракта син үз-үзең белән сыналуыңны аңлыйсың. Аллаһы Тәгалә сине танып белү, аңлау өчен сынамый. Киресенчә, сине үз-үзеңә күрсәтә һәм сине үз-үзең белән сыный.

  Һәрнәрсәнең дөресен Ул белә.

«Бәкара» сүрәсенең 155 нче аятен ничек аңларга?

Бу мәсьәләне инде күпләр аңлатты. Сорау бирүчегә хөрмәт йөзеннән без дә аны кыскача һәм мәгънәсен ачыклау рәвешендә генә аңлатып карыйк. Әйтеләчәк сүзләребез, бәлки, һәркемгә мәгълүм булыр, ләкин Коръәнгә бәйле һәр мәсьәлә безнең өчен бик тә әһәмиятле. Гомумән, мәсьәләнең әһәмияте безнең аңа җавап бирүебездән түгел, ә Коръәнгә бәйләнешле булуыннан килә.

Аятьнең мәгънәсе шундый: «Һәм, әлбәттә, Без сезне курку, ачлык, маллар, җаннар, җиләк-җимешләр тарлыгы белән сынаячакбыз. Сабыр булучыларны исә шатландыр». «Ант итәмен ки, күңелләрегезгә курку салып сезне сынап караячакбыз. Кат-кат башыгызга курку төшерәчәкбез, дөнья әһелен сезгә ирекле кылачакбыз, бу рәвешле кемнең куркып, кемнең курыкмавын ачыклаячакбыз»,–дип аятьне шәрехләргә мөмкин. 

Дөрес, кемнең куркып-курыкмавын гыйлем ягыннан Аллаһы Тәгалә белә, шулай да кодрәт һәм ихтыяр мәйданы булган тышкы дөньяда бу мәсьәләне ачыклау өчен Ул сезне һәрдаим сынап тора.

Мондый имтиханнарның берсе – курку. Кеше җир тетрәвеннән, ачлык, сусызлык, матди-мәгънәви дошманнардан курка һәм болар аның өчен берәр имтихан булып тора.

Имтиханның икенче төре – ачлык белән сынау. Мөхәммәд (с.г.в.) өммәте билгеле дәверләрдә бу имтиханның иң авырына дучар булды. Бүгенге көндә мондый имтихан бар дип әйтү кыен. Дөрес, хәзер дә ачлык, ярлылык юк түгел, ләкин болар бүгенге көн кешесенең исраф кылу һәм нигъмәтне дөрес кулланмау аркасында барлыкка килгән бертөрле җәза рәвеше. Бездән әүвәлге нәселләр исә, аерым алганда соңгы ике гасыр кешеләре тышкы һәм эчке дошманнарның һөҗүме, басымы белән ачлыкның иң куркынычына дучар булганнар иде. Әйе, бүген дә, бәлки, Африканың кайбер илләрендә ачлык бардыр, ләкин бу аларның ризыкны дөрес кулланмауларыннан килеп чыккан җәза. (Башка мәсьәләләр каралганда бу хосус җентекләп аңлатылганга күрә монда аңа тукталмыйм.)

Мал, байлыктагы югалтулар бер яктан төрле афәтләр аркасында барлыкка килергә мөмкин, икенче яктан бәрәкәтнең киселүе белән дә була ала. Бу да имтихан төрләренең берсе һәм бүгенге көндә инфляция бу сынауның иң көчлесе.

Җан белән сыналу исә һәм үтерелү, һәм кешечә яшәү ирегеннән мәхрүм ителү кебек мәгънәләргә ия. Тыштан килгән һөҗүм һәм басымга каршы көрәштә Ислам галәме шәһитләр биреп, кешеләр югалту белән сынала алганы кебек, дәүләт эчендә дә Ислам тормышын яшәүчеләр җәмгыятьтән читләштерелеп һәм өченче сыйныф ватандаш мөгамәләсе күреп, сынала алалар. Болар барысы Аллаһы Тәгаләнең имтихан һәм сынавы. Мөэминнәр менә шулай имтихан үтү хәлендә яшиләр.

 «Сәмәрат» җимешләр дигәнне аңлата. Аллаһы Тәгалә басу һәм бакчаларыбызга хәвеф-хәтәр җибәрү нәтиҗәсендә барлыкка килгән югалтулар белән безне сыный. Шулай ук төрле эш-гамәлләребезнең нәтиҗәсе һәм эш җимешләре белән дә безне сыный ала, бу да «сәмәрат» белән имтихан үтү дигән сүз. Бу имтиханнар я безнең күптөрле гөнаһларыбыз аркасында уздырылган имтиханнар булып, Аллаһы Тәгалә болар белән безне кисәтергә һәм үз акылыбызга китерергә тели, яки дәрәҗә һәм мәртәбәбезнең күтәрелүе өчен уздырыла, монысы да безнең өчен Аллаһы Тәгаләнең рәхмәт күрсәтүе.

Сабыр һәм тугрылык бары тик имтихан белән генә билгеле була, ачыклана. Һәр сынау вакытында Аллаһы Тәгаләнең биргәненә ризасызлык белдереп, аның хозурыннан борылып китмәүчеләр һәм Аның белән калу карарлары нык булучылар, капканың һәр ачылып ябылганында бусага янында көтеп торучылар бу имтиханны узган булырлар. Әз генә авырлык белән юл-юнәлешләрен үзгәртеп, Аллаһы Тәгалә хозурыннан аерылучылар исә югалту кичерәчәкләр.

Пәйгамбәребез (с.г.в.) берәр бәла-каза яки авырлыкка дучар булганда шунда ук тәһарәт алып, намазга басар иде. «Сабыр һәм намаз белән Аллаһтан ярдәм теләгез» (Бәкара-153) аяте безгә бу хакыйкатьне аңлата. Авырлык сезне һәр яктан чорнап алган һәм дөньягызны кара төс белән каплаган вакытта бу упкыннан чыгуның һәм котылуның юлы – сабырлык һәм намаз. Иң элек тешләреңне кысып сабыр итү, соңыннан коллыкта ныклык күрсәтеп, Раббыңның каршысында сәҗдәгә китү.

Бәлки, Аллаһы Тәгалә бу имтиханнар белән безнең сабырлык, түземлек, тугрылыгыбызны ачыклыйдыр да бу рәвешле һәм үзенең рәхмәтен, һәм безнең чын кыйммәтебезне күрсәтергә телидер. Әйе, Ул сабырлык һәм тугрылыкны имтихан вакытындагы хәлегезгә карап бәяләячәк һәм һичкемнең Аңа каршы әйтер сүзе, дәгъва белдерү өчен дәлиле калмасын өчен үзебезне үзебезгә үк яхшылап таныттырачак. Кеше үзен бу рәвешле бәяләгәннән соң, бәлки, болай дип әйтергә мәҗбүр булыр: «Йә Раббым, мин нинди аумакай, тугры булмаган кеше икәнмен. Син мине бер тапкыр сынадың, ишегеңне каршымда бер мәртәбә яптың, хәлләремне бер тапкыр начарлаттың, мин дә моңа түзмәдем, борылып киттем. Ә бит бу хәлләр бер дә туктамыйча кабатланып торса да, минем вазифам – урынымда нык тору һәм синең дошманнарың белән үземне аямыйча көрәшү иде. Син, бәлки, йөз мәртәбә минем көчемне таратсаң да, мин һәрвакыт «Сине (телим), Сине»
 дип торырга тиеш идем. Син йортымны җимереп, балалар һәм мал кайгысы белән йөрәгемне яндырсаң да, мин бер үзгәрешсез «Сине (телим), Сине» дип әйтергә тиеш идем. Син башымнан аягыма кадәр тәнемне хасталандырсаң, мин моңа түзә алмыйча сыкрый-сыкрый ыңгырашсам да, бераз дәртемә дәрман табып, ике сүз әйтү мөмкинлегенә ирешкәч, янә «Сине (телим), Сине» дип әйтергә һәм һәрвакыт Сине теләргә тиеш идем. Боларны әйтергә кирәк булганда әйтә алмадым, түзмәдем, борылып киттем. Мин нинди аумакай, тугры булмаган кеше икәнмен!..»

Кеше хак һәм тугры юлда булганда да сынау үтә. Шактый хәдисләрдә әйтелгәнчә, Аллаһы Тәгалә колын сыный, аңа төрле-төрле бәла-казалар, авырлыклар җибәрә, шушы рәвешле ул Раббысы хозурына саф күңел белән киләчәк һәм җәннәт бакчаларында хозур һәм рәхәтлек белән гизеп йөриячәк.

Әйе, без дә берничә тапкыр иләк аша үткәрелә-үткәрелә имтихан тотабыз. Бу рәвешле сафлык кердән, күмер алмаздан аерыла. Бүгенге көндә бигрәк тә мондый имтиханнар булу зарури, чөнки киләчәктә килеп чыгарга мөмкин борылып китүләргә юл куймау бары тик бүгенге көнне уздырылган имтихан белән мөмкин булачак. Шуңа күрә илаһи эшне үз өсләренә алучылар, бу эшне башкаручылар арасында имтихан бик тә мөһим әйбер, моны Аллаһы Тәгалә үзе уздыра һәм уздырачак та. Безнең эшебез – тугрылык саклау, Аллаһы Тәгалә белән бергә калу.  

Ни өчен Аллаһы Тәгалә колларын бер төрле яратмаган( Кемнедер сукыр, кемнедер аксак иткән(
1. Аллаһы Тәгалә байлык (мөлек, мал) иясе, байлыгы белән ни тели, шуны эшли. Беркем дә аның эшенә тыкшына, иҗатына керешә алмый. Синдәге күзәнәкләрне яратып, бер тәртипкә салучы, сиңа кеше сурәте бирүче – Аллаһы Тәгалә. Боларның барысын сиңа насыйп иткән Аллаһы Тәгалә каршында берәр хак дәгъвалау, үзеңә өлеш сорау өчен син Аңа алдан берни дә бирмәдең бит. Әгәр син бирелгәннәргә каршы Аллаһка берәр нәрсә биргән булсаң, «Бер күз түгел, икене бир; бер кул түгел, икене бир(» таләбен куярга, «Нигә ике аяк урынына берне генә бирдең!» дип каршы чыгарга, бәлки, хакың һәм хокукың булыр иде. Ләкин син Аллаһка берни дә бирмәдең бит, Аллаһ сакласын, Аны гаделсез дип яла ягасың. Хаксызлык хокукың булып та үтәлмәүдән барлыкка килә. Синең Аның каршында нинди хокукың бар – ул үтәлмәгән дә хаксызлык килеп чыккан!!!

Аллаһы Тәгалә сине юктан бар кылган, өстәвенә кеше итеп... Игътибар ит: синнән түбәнрәк дәрәҗәдә күпме тереклек ияләре (хайван, үсемлек, туфрак) бар, яхшылап аларга карасаң, үзеңә ниләр насыйп булганын аңлый алырсың.

2.  Аллаһы Тәгалә кайвакыт бу дөньяда кешенең аягын алса да, моның урынына ахирәттә бик күпне бирә. Аягыннан мәхрүм итү белән кешегә үзенең көчсезлеген, гаҗизлеген, зәгыйфьлеген белгертә дә аның күңелен Үзенә юнәлдерә, хис-тойгылар дөньясында яңа ачышлар насыйп итә, бу рәвешле бик аз бәрабәренә күпне биргән булып чыга. Димәк, бу тыштан югалту буларак күренсә дә, хакыйкатьтә кеше өчен – Аллаһы Тәгаләнең рәхмәте. Бу очракны кешенең шәһит булып (Аллаһы Тәгалә юлында үлеп ) җәннәткә керүе белән чагыштырып була. Кеше сугышта шәһит була һәм шуның аркасында кыямәт көнендә, Аллаһы Тәгалә хозурында тугрылар (сиддыйклар), изгеләр  (салихлар) көнләшерлек бер мәртәбәгә күтәрелә. Аны күрүчеләр: «Их, Аллаһ безгә дә сугыш мәйданында шәһит булуны насыйп итсә иде»,– дип әйтәләр. Шуңа күрә мондый кеше телгәләнеп бетсә дә, күпне югалткан булмас. Бәлки, киләчәктә биреләчәге моңа караганда тагын да күбрәктер.

   Сирәк кенә кайбер гарип кешеләр язмышка үпкәләү, өметсезләнү, кимсенү хисләрен күңелләрендә саклап туры юлдан тайпылсалар да, күпләрдә мондый югалтулар Раббыларына юнәлүгә сәбәп була. Шулай икән кайбер наданнарның мондый югалтуларга ризасызлык белдереп шау-шу куптарулары урынсыз булып чыга. Бу мәсьәләдә хикмәт менә нәрсәдә: Аллаһы Тәгалә болар белән мәңгелеккә китәсе кешеләрнең күңелләрендә ул галәмгә ашкыну хисен уята. Бу әлеге гарип кешенең кимчелекләре аркасында Аллаһы Тәгаләгә юнәлүе, башкаларның Раббыларына якынаюлары рәвешендә була икән, димәк, максатка туры килә дигән сүз һәм хикмәтле дә.  «Һәр эштә хикмәте бар, буш гамәл кылмас Аллаһ». (И. Хаккы) 

Аллаһы Тәгалә күп кенә кешегә машина, фатир, мал-мөлкәт, дан-шөһрәт, кайберәүләргә исә фәкыйрьлек, кайгы-хәсрәт, авырлык биргән. Соңгылары бик начармы, әллә Аллаһы Тәгалә беренчеләрне бик яратамы ?

Мондый сорау мәсьәләне ачыклау максаты белән генә сорала ала. Юкса гөнаһка керергә мөмкин. Асылда күңелендә мондый соравы булган кеше аны сорарга тиеш.

Аллаһы Тәгалә теләгәненә ат, машина, йорт, мунча, фатир бирә; теләгәненә исә фәкыйрьлек белән мохтаҗлык. (Тик бу очракта мирас булып калган байлыклар һәм башка сәбәпләр дә инкяр ителергә тиеш түгел. мәсьәлән, бер кешенең акча эшләүдә тырышлыгын, сәләтен инкяр итеп булмаган кебек, замана шартларында мал табу юлларын белү дә табыш алуга сәбәп булуын инкяр итә алмыйбыз. Моңа карамастан, Аллаһы Тәгалә кайбер кешеләргә, лаек булуларын күрсәтсәләр дә, мал-мөлкәт бирми. Бер зәгыйфь хәдис-шәрифтә Аллаһы Тәгаләнең малны теләгәненә, ә гыйлемне теләүчегә бирәчәге әйтелә, мәсьәләбезгә кагылышлы бик тә мәгънәле сүз бу.)

Шунысы да бар: байлык ул хәерле әйбер дип кенә исәпләнергә тиеш түгел. Кайвакыт Аллаһы Тәгалә байлык, дөнья хозурлыгы, бәхет теләүчеләргә теләгәннәрен бирә, ә кайвакыт бирми. Аллаһы Тәгаләнең бирүе дә, бирмәве дә хәерле, чөнки син, яхшы кеше булып, бирелгәнне дә тиешле җирдә куллансаң, бу синең өчен хәерле. Ә яхшы кеше булмыйча, туры юлдан да аерылган булсаң, Аллаһы Тәгаләнең сиңа байлык бирүе дә, бирмәве дә хәерле түгел. Туры юлда булмасаң, фәкыйрьлек синең өчен – кәферлеккә алып баручы сәбәп, чөнки ул сине, бирелгән нигъмәткә ризасызлык белдереп, Аллаһы Тәгаләгә каршы баш күтәрергә этәрер. Янә дә син туры юлда түгел, тулы канлы рухи тормышың да юк икән, бай булуың да синең өчен – бәла һәм һәлакәт. (Иннәмә әмүәлүкүм вә әүләдүкүм фитнәтүн – Чыннан да, малларыгыз һәм балаларыгыз сезнең өчен фетнә, ягъни имтихан...)

Бүгенге көнгә кадәр күп кеше бу имтиханны үтә алмады. Байлыкка ия күпме кешеләр бар, бал-майда йөзгән хәлдә, нигъмәтне нигъмәт дип белмәгәнлектән йөрәкләрендә һич кенә балкыш һәм яктылык юк. Шуңа күрә боларга Җәнабе Хакның байлык бирүе – аларны тәмам баткаклыкка кертү, чөнки байлыкларын хәерсез эшкә тотканлыктан гөнаһка бату ихтималлары бар, бу рәвешле байлыклары туры юлдан аерылуга гына сәбәпче була. Болар бу хәлгә иң элек рухи тормышларын һәм Аллаһы Тәгәлә биргән табигый сәләтләрен «үтергәннәре» өчен дучар булалар.

Монда Пәйгамбәребезнең (с.г.в.) бер хәдисен язып үтү урынлы булыр: «Арагызда шундыйлар бар, кулларын күтәреп, Аллаһка ант иткән очракта Аллаһы Тәгалә аларның антларын җиренә җиткерер һәм сүзләрен бозмас. Бәра ибне Мәлик шуларның берсе». Хәлбуки, Әнәс кардәше Бәраның ашарлык бер әйбере, ятарлык бер урыны да юк, чак кына җанын асрап яши иде. Бәра сыман чәчләре тузган, мескен кыяфәтле, таркау кешеләр бар, бөекләр дәрәҗәсенә ия булып, калебләренең бөеклеге, күңелләренең яктылыгы белән бәяләнгәннәр. Һәм менә болар Рәсүл Әкрәмнең (с.г.в.) сүзләре белән әйткәндә, ант итсәләр, Аллаһы Тәгалә антларын бозып, аларны ялганчы итмәс.

Шуңа күрә аерым алганда байлык та, фәкыйрьлек тә нигъмәт, яки бәхетсезлек дип әйтелергә тиеш түгел. Бәлки, фәкыйрьлек тә Аллаһы Тәгаләнең иң бөек нигъмәтләреннәндер. Аллаһ Рәсүле (с.г.в.) үз теләге белән фәкыйрьлекне сайлаган. «Әмә тәрда ән тәкүнә ләһүмүд-дүнья вә ләнәл-ахиратү», «Дөнья аларныкы, ә ахирәт безнеке булуын теләмисеңме»,–дигән. Хәзрәти Гомәр, дөнья байлыклары дәүләт хәзинәсенә аккан чакта, фәкыйрь кеше булып, барына канәгатьләнеп яшәгән һәм артыгын теләмәгән. Әмма, алда әйтелгәнчә, шундый фәкыйрьлек тә бар, Аллаһ сакласын, көфер һәм бозыклыктыр. мәсьәлән, сораудагы сүзләр мөэмин тарафыннан әйтелмичә, нигъмәтне нигъмәт дип белмәүченең авызыннан чыкса, Аллаһның биргәннәренә канәгатьсезлек белдергән ул кеше кәфер булыр иде.

Димәк, кайвакыт фәкыйрьлек – нигъмәт, ә кайвакыт исә дәүләт – нигъмәт. Иң мөһиме, йөрәкне дөресләп торучының булуы, ягъни:

«Я Раббым, ни генә бирсәң дә ризамын, кабул итәм. «Хуш миңа Синнән килгән, я хилгать
 яки кәфен, я саф гөл яки дикән (чәнечкә), йомшаклыгың да хуш, каһәрең дә хуш». Көнчыгыш Анадолуда: «Синнән ул да хуш һәм бу да хуш»,– диләр. 

Кеше патшалар киеме киеп, байлык эчендә йөзсә дә, Аллаһы Тәгалә белән бергә булган очракта Габделкадыйр Гайләни сыман аягы әүлияләрнең җилкәсендә булачак һәм мөбәрәк башы Рәсүл Әкрәмнең (с.г.в.) итәгенә тиячәк. Әмма Аллаһ белән мөнәсәбәте юк икән, фәкыйрь кеше дөньясыннан да мәхрүм, ахирәтеннән дә мәхрүм. Шулай ук Аллаһ белән бергә булмаган бай кеше, тыштан дөньяда бәхетле кебек күренсә дә, нәтиҗәдә авыр югалтуга дучар булачак.

Буш вакытыбызда шайтан күңелебезгә күптөрле шик-шөбһәләр, вәсвәсәләр салып һөҗүм итә. Ихтыярыбыз хисләр кулында уенчыкка әйләнә һәм мондый хәлләрдә гөнаһка каршы торырга сабырлыгыбыз кими. Киңәшләрегез?

Иң элек шайтанның туры юлдан аеручы вәсвәсә һәм фетнәләреннән, начарлыкны матурлавыннан безне саклаучы төп чара – йөзебезне җиргә тидереп, сәҗдә белән тәкәбберлегебездән арынып, намаз уку. «Әкрабү мә йәкүнүл-габдү мин Раббиһи фәһүә сәҗид» (Колның Раббысына иң якын булган вакыты сәҗдә хәле) хакыйкате белән башыбызны җиргә иңдереп, «Аллаһуммә әгузү бикә минкә», «Аллаһым, Үзеңнән Сиңа, Бөеклек һәм Олылыгыңнан Мәрхәмәт һәм Рахманиятеңә сыенамын» диясе һәм Раббыбызның химаясенә керәсе.

«Буш калган вакытыбызда шайтан безне йөдәтә» сүзе нәкъ дөресен сөйли. Чыннан да, шайтан күбрәк эшсез калган кешеләргә һөҗүм итә, берни белән дә шөгыльләнмәгән, динендә актив булмаган, дин хакына дәртләнеп, ихласлы хезмәт итүне белмәгән кешеләргә бәйләнә. Алай икән, без дә эшсезлектән котылып, хәрәкәткә килеп, актив булу юлларын эзләргә тиешбез.

Шайтан күп очракта эшсезлегебездән файдаланып, буш калган вакытларыбызда күңелебезгә ярамаган вәсвәсәләр атып, начарны уйлатып, безне ямьсез гамәлләр кылырга мәҗбүр итә. Моңа каршы без дә илаһи ут белән ул тыкшынып торган күңел түрләрен гел яктыртып торырга тиеш, ягъни уй-фикер яки гамәл белән тулаем үзебезне мәшгуль итеп, эчке дөньябызда ул үтәрлек урын калдырмаска тиешбез.

Дөньяны күзәтеп һәм күңелен тикшереп, дәвамлы рәвештә Раббысы белән бәйләнешне яңартып торган кешегә шайтан юл табып вәсвәсә бирә алмас.

Үлемне һәрдаим хәтерләп торучы кешене дә шайтан ямьсез уеннары белән каршысында тезләндерә алмас.

Кичен-көндезен мөбәрәк динебез Исламның дөньяның дүрт тарафында байрак күтәрүе өчен гел хәрәкәттә булган кешене дә шайтан үзенә буйсындыра алмас.

Бар хис-тойгылары хакыйкый иман белән чыныккан кешенең илаһи догалар белән тулы күңеленә дә шайтанның яман кулы сузыла алмас.

Кыскасы, без Раббыбыз белән бәйләнештә булсак, Ул да безне уртак дошманыбыз булган шайтан кулына ташламаячак. Уйлап кына карагыз: без Аңа тугрылык саклап, Аның динен җилкәбезгә күтәрик тә, Аллаһы Тәгалә безгә карата тугрылык сакламасынмы? Ул тугрыларның иң тугрысы булганга күрә, әлбәттә, безне начар теләкләребез белән ялгыз калдырып, таркалуга дучар итмәячәк. Раббыбыз изге китабында «Әүфү би гаһди үфи би гаһдикүм». (Бәкара-40) «Сез Миңа биргән сүзегезне үтәгез, Миңа тугры булыгыз, Мин дә сезгә карата тугры булырмын»,– дип әйтә. Шулай булгач, без Аллаһы Тәгаләнең диненә ярдәм итеп торганда, Ул безгә шайтанны ирекле кылармы? Юк, мөмкин түгел( Киресенчә, мондый вакытта иң кимендә берәр аятьне исебезгә төшереп, үз акылыбызга килергә ярдәм итәчәк һәм безне шайтан тозагыннан ераклаштырачак. Нәкъ пәйгамбәребезнең кайбер яраткан сәхабәләрен шундый хәлләрдән коткарганы кебек. Әйе, алар да кеше, карашлары томаналанган, башлары әйләгән вакытлары булган, әмма тиз арада Раббылары исләренә төшеп, күз карашларын ахирәткә юнәлдергән. Аллаһы Тәгалә динен самими, ихласлы тоткан һәркем тормышында сынап караганы булгандыр: ихтыярын начар юлда кулланган яки үзе дә сизмичә упкынга якынлашкан вакытларда Коткаручы кулын сузып аны тоткан, аңа таяныч булган һәм егылып төшүенә ирек бирмәгән. Һәрберебез Аллаһы Тәгаләгә карата тугрылыгыбыз аркасында Аның таяныч һәм ярдәмен тойган һәм «Ин тәнсуруллаһә янсуркүм» (Аллаһы Тәгаләгә ярдәм итсәгез, Ул да сезгә ярдәм итәр) серен үзебез дә тормышыбызда күп мәртәбәләр сынаганбыздыр.

Ихтыяр даирәбез юк дәрәҗәдә тар. Шуңа карамастан, Аллаһы Тәгалә аны шайтанга каршылык күрсәтүдә аерылгысыз бер шарт иткән һәм шайтанның бар алдауларын кире каккан. Әгәр без баштан ук шайтан һәм нәфеснең күңелебезгә салган коткыларының тамырына балта чапсак, берникадәр аларның сугыш мәйданын яулап алган булырбыз. Нәтиҗәдә вәсвәсәнең тәэсир итү көче үзгәрәчәк. Төрле вакытларда сезне җитди рәвештә изеп торган, инде алардан котылып булмас кебек тоелган ямьсез хыялларыгыз белән кайвакыт бер мизгел сезне борчып алган һәм тиз арада сездән аерылып ерагайган ямьсез хыялларны чагыштырып карагыз, уйлавымча, сөйләгәннәрем белән риза булырсыз, чөнки шундый вакыт һәм хәлләр була ки, күңелебезнең рухи көче һәм дәрте генә безне җанландырып торырга һәм эчебезгә рухи тереклек өреп торырга җитмәскә мөмкин. Мондый вакытларда йөзләре хакыйкать белән балкыган һәм ихтыярларында Аллаһы Тәгалә ихтыяры чагылган кешеләр янына китеп, аларда үзебезгә көч-куәт табабыз, гүя Пәйгамбәребез белән очрашкан кебек булабыз. Аларның сүзләре йөрәгебезгә май булып ята, күңелебездә бозлана башлаган начар хис-тойгыларны эретә. Кайвакыт без үзебез дә мондый халәткә ия булабыз. Ул очракта башка берәү безгә килеп таяныч таба, үзенә рухи көч ала.

Аллаһы Тәгалә кешене җәмгыятьтә яшәү өчен яраткан. Кешенең матди-мәгънәви тормышы бары тик үзе кебекләр арасында гына бара ала. Шуңа күрә безнең бурычыбыз яхшы иптәшләрдән аерылмау, чөнки яхшы иптәш һәрвакыт үгет-нәсихәтләре белән йөрәгебезне җанландырып, күңелебездә дәрт һәм дулкынлану уята. Мондый дуслыкны урам-базарда йөргәндә, ерак юлга чыкканда гел истә тотасы. Инша-Аллаһ, мондый дуслык калкан сыман күңелләребезне шайтаннарның зәһәрле укларыннан саклап торыр.

Мәсьәләнең башка ягы – мөмкин булганча күңелне нечкәртә торган нәсихәтләргә колак салу. Тыңлаган вакытта ахирәт белән яшәткән һәм мәңгелек дөнья теләге белән дәртләндергән нәсихәтләр бик тә мөһим, мондый нәсихәтләр диннең үзе ул. Борынгыларыбыз вәгазь-нәсихәт сөйләгәндә мәчетләр эчке яну, дәрт белән тулган. Бөек Фәхреддин Рази бар фәлсәфә китапларын иңле-буйлы айкап чыккан, ләкин вәгазендә күңеле нечкәреп елавыннан ни әйткәнен беркем дә аңлый алмаган. Кызганычка каршы, без мондый нәсихәтләрдән мәхрүм, шуның белән бәхетсез.

Шул ук вакытта кеше йөрәге дулкынлануга, күзләре яшьләнүгә мохтаҗ. Кешенең һәр көнне эч дөньясында нечкәрүгә, нечкәреп күңел түрләренә кадәр иңүенә ихтыяҗы бар. Елау да мондый ихтыяҗларның берсе. Коръән: «Алар еларлар һәм сәҗдәгә китәрләр» дип, нечкә күңел, яшьле күз турында сөйли. Шуңа күрә мөмкин кадәр һәр көн сәхабә, табигыйн, табге табигыйн, ягъни чын-чынлап Ислам тормышын яшәгән кешеләр турында укып, тормышыбызны алар белән төсләндерәсе һәм көндәлек ыгы-зыгыга шундый рухи халәттә керешәсе. Бу рәвешле һәрдаим күңелебез дә төзекләнеп торыр, хакыйкый мөселманнар булган сәхабәләр, табигыйннар, табге табигыйннар белән үзебезне чагыштырырга да мөмкинлек табарбыз. «Алар да мөселман иде, без дә мөселман, алар ничек шундый булганнар, без нигә мондый?» кебек уйланулар белән үзебезне «яңарта» алуыбыз мөмкин дип уйлыйм. Һич югында атнага берничә мәртәбә бу рәвешле күңел нечкәрүе һәм йомшаруы, инша-Аллаһ, аны керләрдән арындырачак. Бу рәвешле без дә йөрәгебездә чагылган илаһи нурларны бар яктылыгы белән тоеп, шайтан вәсвәсәсеннән читтә кала алачакбыз. «Яңару»га чик юк, шул ук вакытта безнең моңа һава, су, икмәккә кебек ихтыяҗыбыз бар. Әйе, йөрәгебезне ялкынландыра алырлык берәр кешене тыңлау, аның белән очрашып: «Безгә нәсихәт бир»,– дию, йөрәгебездә Пәйгамбәребез (с.г.в.) һәм аның тугры дусларын тагын бер мәртәбә тою – безне аякта тота торган әйберләр. Тик гадәтилек чире белән: «Мин моны беләм инде, тагын бер кат укуымнан ни файда да, укымавымнан ни зарар»,– дип әйтә күрмик. «Тыңласам ни, тыңламасам ни» кебек сүзләр – үз-үзебезне алдау. Ашау-эчүнең көн саен кабатлануы сыман мәгънәви тормышыбызның, калеб, вөҗдан һәм башка хис-тойгыларыбызның да мондый рухи азык белән тәрбияләнүенә ихтыяҗы бар. Менә боларның барысын истә тотып, берәр нәсихәтче янында, аның бар начарлыкларны эретүче изге атмосферасына кереп, үзебезне «яңарту» юлларын эзлисе. Бу кайвакыт уку, кайвакыт уйлану, кайвакыт үлемне хәтерләү белән булырга мөмкин. Боларны эшли алган хәлдә җен һәм кеше затыннан булган шайтаннардан саклана алырбыз. Догаларыбызда Аллаһы Тәгаләдән һәрвакыт безне нәфес һәм шайтанның начарлыгыннан саклавын сорасы, мондый догалар белән тормышыбызны Раббыбызның сагы астында үткәрәсе. 

Дин «кешеләр аңлый алмаган мәсьәләләрне яшерү өчен чарасызлыктан барлыкка китерелгән уйдырма» дип әйтелә. Мәдәниятнең алга китүе белән дингә булган ихтыяҗ юкка чыгамы?

Дин дошманнары диннең кешеләр тарафыннан гаҗизлек (көчсезлек) яки шөкер чагылышы буларак уйлап чыгарылганын тәкърарлыйлар. Фикерләренең сөземтәсе менә нинди: «Галәмдә серләрен аңлый алмаган, физика һәм химия кануннары белән чишеп булмаган күренешләр бар. Менә шушы аңлашылмаган күренешләргә чишелеш табу өчен, элек булган кебек бүгенге көндә дә, алар гел бер яратучыга нисбәт ителгән. Кешеләр бигрәк тә үзләренә файдалары бик күп булган барлыкларны изгеләштергәннәр, ә соңыннан аларны илаһ итеп кабул иткәннәр. Ганг елгасының һиндстанлылар, Нил елгасының мисырлылар өчен изге булуы һәм кайбер өлкәләрдә бүгенге көнгә кадәр сыерны изгеләштерү боларның кешегә китергән файдалары аркасында булган. Курку каршында да кешенең үз-үзен тотышы моннан аерылмаган. Читтән тыш курку аны хөрмәткә этәргән һәм бу хөрмәте ярдәмендә ул курыккан әйбереннән имин-тыныч булачагына ышанып яшәгән. Кайбер диннәрдә яхшылык һәм начарлык өчен ике илаһ кабул ителүе- бу хөрмәт һәм куркуны аерым ике илаһка бүлү күренеше. Җәннәт һәм җәһәннәм – шундый ук хис-тойгылардан килеп чыккан фикерләр җыелмасы. Дин үзенең нигезендә буржуазия таянычы, динчеләр уйлап чыгарган изү чарасы, әфьюн, кешеләрне сукырайту, күзләрен томалау өчен уйлап чыгарылган әйбер...» һәм тагын әллә ниләр. Чынлыкта, дин алар әйткән кебек соңыннан гына туганмы? Ул аңлата алмаган күренешләрне аңлау өчен иҗат ителгән үз-үзеңне тынычландыру чыганагы микән? Юк, һич тә алай түгел!

Дин – гарәп телендә итагать итү, җәза бирү һәм юл кебек мәгънәләргә ия. Нигездә бу өч сүз дин билгеләмәсе эчендә бар. Дин – олы юл ул. Бу юлда Аллаһы Тәгаләгә итагать ителә. Диннең итагать итүчегә – әҗер-савап, итмәүчегә – җәза бирү хокукы бар.

Диннең шәргый билгеләмәсе исә менә нинди: «Дин – акылы булганнарны хәернең нәкъ үзенә алып баручы илаһи кануннар җыелмасы».

Дин акыл ияләренә эндәшә. Кешеләр үзләренең ихтыярларына таянып итагать итәләр. Дин ихтыярның барлыгын истә тота, аны онытмый.

Дин кешеләрне, һичшиксез, хәергә, яхшылыкка алып бара. Монда теге яки моның карашы һәм аңлавы буенча билгеләнгән хәер түгел, ә хәернең нәкъ үзе, асыл хәер турында сүз бара.

Дин кешене бу изге юлга иң элек иман белән кертеп җибәрә. Кеше, бәлки, бары акылы белән генә дә үзен һәм бөтен галәмне барлыкка китерүче бер Яратучының барлыгын аңлый алыр. Шулай да ул пәйгамбәрнең яңгырап торган сүзләрендә инде вөҗданы кабул иткән Раббысы турында ишетсә, нәкъ ышану таләп иткән иман һәм якыйнга (шиксез ышанычка) ирешәчәк. Пәйгамбәр бит әле үзенә Аллаһы Тәгалә биргән вазифасы булуын күрсәтүче кайбер билгеләр белән дә килә. Күрсәткән тау кадәр могъҗизалары янында могъҗизалылыгы кыямәткә кадәр дәвам итәчәк Китап та китергән булса, инде шик-шөбһәләргә бер дә урын калмаячак дигән сүз. Бу кеше ул изге Китаптан ахирәт һәм тәкъдиргә ышану ничек булырга тиешлеген һәм тагын ниләргә иман китерү кирәклеген өйрәнәчәк, ә анда әйтелми калган мәсьәләләрне пәйгамбәрнең үзеннән өйрәнеп беләчәк.

Мондый иманның күңелләрдә гел саф килеш калуы һәм искереп, тутыгып бетмәве гыйбадәткә бәйле. Иман гыйбадәт ярдәмендә бер дә искермичә, гел яңа килеш кала ала. Юкса бераз вакыт үтү белән гыйбадәтсез кешенең иманыннан, дәрт һәм эчке ялкыныннан бары җир куенындагы бөекләре белән мактануы гына калыр. Аларның да остаз, хаҗи булуларын гына искә алыр. Гәрчә авызларын тутырып ата-бабаларын сүгүчеләргә караганда алар белән мактанган кешенең күңелендә кечкенә генә җәүһәр булуын исәпләп була, ләкин ул җәүһәрнең ахырга кадәр сакланып, кыйммәтен югалтмавы бик тә шикле.

Көненә биш мәртәбә Аллаһы Тәгалә хозурына чыгуыбыз безне һәр мизгелне рухландырып, күкләргә күтәрә һәм иман китергәннәребезгә яңадан сүз бирү, иман яңартуга этәрә. Әгәр кеше һәр намазында, хәтта намазның һәр рәкәгатендә, Коръән укуы һәм тәсбихләрендә Аллаһы Тәгаләдән яңа «хәбәрләр» алмый икән, бу гамәлләре гадәти, күнегелгән, төссез гыйбадәт булып кала; аңсыз, эчке серләренә төшенмичә түләнгән бурычка гына әйләнә. Мондый намаз белән фарыз үтәлгән булса да, намаздан көтелгән фәез (бәрәкәт) һәм тәэсиргә ирешү булмаган дип әйтергә мөмкин.

 Шуңа күрә бер олуг галим сәҗдәсендә искитмәле рухи халәт кичергәннән соң: «Ах, шушындый бер рәкәгать намаз кыла алса идем»,–дип әйтә һәм соңыннан ачыклама бирә: «Сәхабәнең һәр намазы менә мондый иде». Һәр намазның һәр рөкене сәхабәләргә Аллаһы Тәгаләдән төрле «хәбәрләр» китерә иде. Гыйбадәтләрендә гадәтилек чире юк иде. Башка гыйбадәтләре дә шундый ук рухи халәт тудыру сыйфатында иде. Шуңа күрә һәркем иманын ныклап күңеленә беркетә алу өчен хаҗга бару, зәкят бирү, ураза тоту, «әмри бил-мәгъруф, нәһий ганил-мүнкәр»не
 башкарудан көтелгән рухландыручы һәм куәтләндерүче тәэсирне яхшылап файдаланырга тиеш. 

Диннең башка тармагы мөгамәлә мәсьәләләренә карый. Иманлы кешенең сәүдәсе дә Аллаһы Тәгаләнең ризалыгына туры китерелергә, сәүдә әхлагы һәм принциплары Коръән һәм сөннәткә яраклаштырылырга тиеш. Бу да иманны куәтли, чөнки бу очракта кеше, нәфес теләкләрен кире кагып, Аллаһы Тәгаләнең әмер һәм теләкләренә буйсына, аларны өстен күрә.

Әйтик, мөэмин кеше берәр әйбер сата, ди. Ул әйбернең җитешсезлеге бар икән, мөэмин кеше аны әйтергә тиеш. Хәлбуки, моны ачыклавы белән табышы кими, сәүдәсенә зарар килә. Моңа карамастан, тауарның кимчелеген әйткән кеше күңелендә Раббысына итагать итүдән «киңәю» хис итә. Бераздан Раббысының хозурына чыгып, намазга баскач, күңелендәге бу «киңәю» аның намаздан алачак бәрәкәт һәм фәезгә дә уңай тәэсир итә, бу рәвешле ул иманының сафлыгын саклаган була. Болар безне Раббыбызга якынайта торган тышкы сәбәпләр. Гомумән, мондый сәбәпләр эзләвебезне Ул Үзе әмер итә. Аллаһ Рәсүле дә сәбәпләрнең әһәмиятенә игътибарыбызны юнәлдерә. Мәгарәдә калган өч кешенең хәлен сөйләгәндә Пәйгамбәребез аларның, кылган яхшы гамәлләрен сәбәпче итеп, мәгарә авызының ачылуын таләп итүләрен әйтә. Боларның берсе ата-анасына карата киң күңеллелекне, башка берсе гыйффәтен, өченчесе хакны яклавын үзләренә сәбәпче иткән һәм шулай дога кылган, моның белән мәгарә авызы ачылган. 

Аллаһы Тәгалә фаизне харам дигән икән, бер сумга мең сум бирелсә дә, без аннан ерак торырга тиеш. Иртәгә каршыбызга ялкын, утлы күмер рәвешендә чыгачак бөтен олы-кечкенә гөнаһларга каршы да хәрәкәтебез шундый ук булу шарт.

Болардан шул аңлашыла: дин – бербөтен ул, бер өлешен кулланып, икенчесен калдырып булмый. Дин агач кебек. Иманга караган мәсьәләләре – аның тамыры, гыйбадәткә караган мәсьәләләр – ботаклары, тормышта Ул билгеләгәнчә мөгамәлә кылу – аның чәчәкләре, җәзадан саклаучысы, дога-зикерләр исә – ул агачның җимешләре. Менә шушындый бербөтенлек хас булган дин, бөтен килеш Аллаһы Тәгалә тарафыннан бирелгән, пәйгамбәр аша җиткерелгән һәм өйрәтелгән.

Һәркемнең вөҗданы Раббысы белән мөнәсәбәткә кереп диннең нигезен, рухын арадашчысыз Аннан гына да ала алыр иде. Тик һәркемнең андый рух сафлыгына ирешүе мөмкин булмаганга күрә Аллаһы Тәгалә кешеләр арасыннан бөек пәйгамбәрләрне сайлап ала. «Аллаһу йәстафи минәл-мәләикәти русүлән вә минән-нәси» (Хаҗ-75). Аллаһы Тәгаләнең пәйгамбәрлек вазифасын я фәрештәләрдән, яки кешеләрдән сайланган бер төркем башкара. Яратылганнан бирле рөкугъ, сәҗдә һәм кыямда гыйбадәт кылган һәм аларның күпме икәнен Үзе генә белгән фәрештәләре булган хәлдә Аллаһы Тәгалә Пәйгамбәребезгә вәхи китерү вазифасын Җәбраил-Әмингә тапшыра. Егерме өч ел Пәйгамбәребез белән багланышны Ул тота: Пәйгамбәребезгә вәхи китерә,  Пәйгамбәребез Аны әдәп белән тыңлый һәм бөтен көч-куәте белән үзенә йөкләнгәннәрне үтәп бара. Алар егерме өч ел эчендә Җәбраил белән шундый нык дуслык һәм кардәшлек коралар ки, Җәбраилнең соңгы килүе Пәйгамбәребезне бик тә кайгырта. Аллаһы Тәгалә пәйгамбәрлек вазифасына менә шушындый затларны сайлый. Башка пәйгамбәрләр дә шулай ук сайланган, каймак хәленә җиткән кешеләр иде. Боларның барысының да мәгъдәне алтыннан. Әйе, алар үзгә кешеләр. Аллаһ Рәсүле сайланган бер кеше булган кебек, аның сәхабәләре дә шулай ук сайланган кешеләр иде. Дин безгә шушы алтын чылбыр аша килеп җиткән.

Пәйгамбәр әфәндебез (с.г.в.) һәм барлык пәйгамбәрләр динне халыкка ирештергән вакытта һәртөрле җәфа һәм авырлык күрергә мәҗбүр булалар һәм, әлбәттә, дөнья малыннан кулларына берни дә керми. Пәйгамбәребез бөек эшеннән ваз кичсә, бик бай булыр һәм башкаларны җәлеп иткән һәм артыннан йөгереп йөрткән дөнья байлыклары Аның алдына җәелеп куелыр иде. Тирә-якның иң чибәр кызына өйләнү, Мәккәгә рәис булу боларга керер иде. Ул гына түгел, мигъраҗга чыккач та бөтен йолдызлар аягы астына җәелеп, Ул алар өстеннән Раббысына бара. Күзгә күренгән бөтен гүзәллекләрне карап йөри һәм башка берәүнең һич тә аерылып китмәячәк җирләрне ул берәм-берәм йөреп чыкканнан соң, өммәтен дә шундый ук югарылыкка күтәрү өчен кире җир йөзенә әйләнеп кайта. Кайткан җире дә нинди бит!  Үткән юлларына чәнечкеләр ташланган, таш атып аяклары кан эченә баткан, мыскыл итеп көленгән һәм кимсетелгән җиргә кайта. Аллаһ Рәсүленең бөтен бу җәфа чигүләргә нинди ихтыяҗы бар иде микән? Тәблигъны башкарганда нинди хикмәт, нинди курку аны хәрәкәткә китерә иде. Бер кешене җәннәт тә сихерләп үзенә җәлеп итмәсә, ул кеше өммәте янына кире әйләнеп кайтуны һәрнәрсәдән өстен күреп фидакарьлек эшләсә, сораудагы бөтен бу яла ягулар сораучының башын тишмәсме? 

Аллаһы Тәгалә һәрнәрсәдән дә өстен. Аның безнең динебезгә ихтыяҗы юк. Коллык-гыйбадәткә без мохтаҗ. Аллаһы Тәгалә җир йөзенә хәлифә итеп куелган кешеләрнең башка тереклек ияләре янында дөрес һәм тугры тормыш алып баруларын тели һәм моның өчен дөрес һәм тугры тормышның юлкүрсәткече булган Коръәнгә таянып, хәрәкәт итүебезне куша. Башкача әйтсәк, без үз-үзебезне идарә итәргә көчсез булганыбыз аркасында ялгыш эш-гамәл кылмавыбыз, ялгыш юллардан китмәвебез, юлда адашып, тукталып калмавыбыз өчен безгә дин исемле яктылык юлын насыйп итә. Һәм безнең кешелек күгенә күтәрелүебез, эчке дөньябызның сәләт һәм мөмкинлекләрен файдаланып, иң югары максатыбызга ирешүебез өчен Коръән укуны, үзебезне Коръәнгә карап оештыруыбызны әмер итә. 

Әйе, безнең дингә ихтыяҗыбыз бар. Әгәр кешеләр чын ихтыяҗларын белсәләр, мәңгелек бәхеткә ирешә алуларын аңлый һәм бөтен хис-тойгыларын уята алсалар, таләпләре шул ук булыр иде: «Аллаһым, безгә бер канун җибәр, ул канун белән безне идарә ит, ялгыш юлларда йөрүдән һәм тукталып калудан, читкә тайпылудан һәм юл сайлый алмавыбыздан сакла».

Иң акыллы философлар да тормыш юлларыннан тегендә авып, монда читләшеп барган, теләсә кайсы җирдә төртелеп калган һәм хакыйкатькә ирешмәгән. Хәлбуки, безнең иң гадиебез дә Мөхәммәди юлның яктылыгында бер генә адымын да кирәксезгә, бушка атламый, тормышының һәр баскычында чын кеше булып яши һәм башка кешеләрнең хакларына да хөрмәт белән карый. Аның каршында Аллаһ ризалыгы, алдында Аллаһ Рәсүле кебек юлкүрсәткече бар һәм ул гомер байлыгының һәр мизгелен мең кат табыш бирүче башак кебек куллана.

Дин кирәк булганы өчен кеше уйлап тапкан яки алар әйткән кебек уйдырма түгел. Аның зарури кебек күренүе диннең табигыйлегендә һәм кеше фитратында дин тойгысының булуыннан килә. Кеше дини әмерләргә ихтыяҗы булган килеш яратылган һәм ул дингә һәрвакыт мохтаҗ.

Кеше ышануында, гыйбадәтендә һәм барлык мөгамәләдә дөреслек һәм хакны бары тик дин ярдәме белән өйрәнә һәм бары дин ярдәме белән җәннәткә лаек дәрәҗәгә ирешә. Дин мичендә эри-эри коеп куелган кеше «Ливаүл-хәмд»
 астында Аллаһ Рәсүле тарафыннан танылырлык сыйфат үзләштерә. Өммәтеңне ничек таныячаксың дип соралганда Аллаһ Рәсүле өммәтен тәһарәт ала-ала нурланган әгъзалардан таныячагын әйтә. «Сез, – ди, – маңгае тамгалы атыгызны атлар көтүендә ничек танып алсагыз, мин дә өммәтемне шулай танырмын». Без болай танылуга мохтаҗ, дингә дә, аның тормышыбызга биргән тереклек сулышларына да мохтаҗ без.

 Дин бөтен тормышны колачлый торган иң уңай принциплар белән килгән. Аны яшәеш өчен җитәрлек түгел дип әйтү – аны иңли, аңлый алмауның ап-ачык билгесе. Динне киштәгә куярга тырышучылар тарихи ялгышларын бер көнне бөтен дәһшәте белән аңлаячаклар һәм кылганнарына бик тә үкенәчәкләр. Дөньяның көнчыгышында, көнбатышында мондый ялгышлар эшләнүе бүгенге көндә инде кабул ителер хәлгә килеп җитте. Дин – тормышның чыганагы, тереклек сулышы һәм моны беркем дә инкяр итә алмый.

Диннәрнең нигезе һәм нечкәлекләре бар. Нигезләрендә диннәр арасында аерма турында сүз йөртү мөмкин түгел. Хәзрәти Адәм заманындагы дин белән безнең динебез арасында нигездә бер аерма да юк.

Иман нигезләре барлык сәмави диннәрдә дә шул ук. Хәтта кистереп әйтүдән тыелган булсам да, шуны да әйтә алам: диннең нигезендә фәрештәләр өчен булган хөкемнәр дә шул ук. Ягъни барлык фәрештәләр дә без ышанганнарга ышаналар. Аллаһка, фәрештәләренә, китапларына, пәйгамбәрләренә, каза һәм тәкъдиргә, үлгәннән соң терелүгә алар да безнең кебек иман китерәләр, аерма бары моның дәрәҗәсендә.

Ышануда булган кебек гыйбадәттә дә бөтен диннәр тәңгәл. Ягъни гыйбадәтсез бер генә дин дә юк. Бары гыйбадәтнең үтәлү рәвеше һәр дәвердә үзгәрешләр кичерә. Аллаһы Тәгалә һәр дәвер кешесенә ул заманның аң һәм ул чор кешесенең эчке мөмкинлекләренә карап, гыйбадәт билгели. Форма үзгәрә ала, тик нигез буларак гыйбадәтнең барлыгы берничек тә үзгәрми.

Мәсәлән, ахирәткә ышану барлык диннәрдә дә бар, булуы зарури да. Нечкәлекләрдә кайбер аермалар булса да, һәр пәйгамбәр өммәтенә ахирәт турында сөйләгән. Начарлыкларга киртә булучы, яхшыга этәрүче ахирәт ышанычы бумаса, дин бары тик икътисади һәм иҗтимагый системаларның берсе дәрәҗәсенә төшәр иде яки, башкача әйткәндә, алардан гыйбарәт булып калыр иде. Дин күпчелек хөкемнәрен үлгәннән соң терелү принцибына нигезләгән.

Әгәр ахирәткә иман булмаса, үтәлгән гыйбадәтнең, тормышта кичергән шулкадәр җәфа, авырлык һәм фидакарьлекнең, хәтта ышануның да кешегә бер генә файдасы да булмас иде. Кеше бу очракта үзендә булган бөтен фазыйләтләрдән (өстенлекләрдән) дә бер карашка мәхрүм калыр иде. Безне фазыйләтле булырга этәрүче – ахирәткә булган иманыбыз, чөнки бар кылганнарыбыз бер бөртек булса да, теге дөньяда каршыбызга чыгачагына бер дә икеләнүсез ышанабыз.

Бигрәк тә бөтен җәннәт тормышы бер генә мәртәбә Раббыбызның Гүзәллеген күрүгә тиң тормаган мизгелне дә сабырсызлык белән көтәбез һәм ул бөек нигъмәткә ирешү өчен күңелебездәге дәрт камчысы белән рухланганнан рухланабыз һәм безне ул нәтиҗәгә алып барачак юлдан бер дә аерылмыйча барырга тырышабыз.

Нечкәлекләргә караган мәсьәләләрдә пәйгамбәрләр әүвәлге шәригатьләрнең хөкемнәрен бетерә алалар. Мондый мәсьәләләрдә һәрвакыт үзгәрешләр була торган. Бу кешелекнең бераз җитлегүе, камилләшә баруы белән бәйле. Хәзрәти Адәм чорында кешелек үзенең балачагын яши. Хәлбуки, Пәйгамбәребез Үзен икендедән соңгы кояшка охшата. Димәк, Аның дәверендә кешелек җитлегү һәм камиллек чорын яши. Ул дәвердә хак белән батыйл бик яхшы аерыла һәм батыйлдан соң хакка ныклап тотыну була. Диннең нечкәлекләренә караган өлешләре дә бу аңлаеш һәм фикерләргә карап, билгеләнә. Моны да башкаручы – Аллаһы Тәгалә. Бу диннең гыйбадәт кылу рәвешенең меңнәрчә хикмәтләре бар, ягъни андагы гыйбадәт – җитлеккән җәмәгатькә хас гыйбадәт кылу рәвеше. Башка диннәр исә, соңыннан үзгәртелеп асыл сыйфатларын югалтканнар. Алар элекке хәлләрен саклаган булсалар да, барыбер бүгенге көн өчен яраклы булмаслар иде, чөнки Аллаһ дин буларак Үзе разый булачак динне билгеләгән һәм моның Ислам дине булуын әйткән.

Бер җөмлә белән мәсьәләне тәмамлыйсым килә.

Дин су, яшен афәтенең кешеләрне куркытып, чарасызлыктан туган система булмаган кебек кешелекнең бары икътисадый, иҗтимагый яшәешен тәэмин итү, аларны хозурга ирештерү өчен корылган система да түгел. Янә ул Ренан, Руссолар әйткән кебек кеше табигатеннән туган дигән фикердән дә бик ерак. Ул – илаһи кануннар җыелмасы, илаһи тәгълимат, ул кешеләрнең дөнья һәм ахирәт бәхетен тәэмин итә.

Җир йөзендә хозур һәм шатлык эчендә яшәвебез дингә бәйле. Хокук саклау янә аның белән генә мөмкин булачак. Ахирәттә дә җәннәткә һәм Аллаһы Тәгаләнең Гүзәллеген күрүгә ирешү аның ярдәмендә булачак.

Мәдәният никадәр алга китсә дә, кешенең бары тик дөньядагы тормышын да шатлыклы һәм бәхетле итү өчен җитәрлек булмаячак. Инде кайдан килеп мәдәният дин урынын алсын ди!

Кайберәүләр: «Без ни өчен Аллаһны күрмибез?» – диләр. Моңа ничек җавап бирергә?

Күрү – иңләп алу мөмкинлегенә бәйле. мәсьәлән, кеше тәнендә микроблар бар, бер теш төбендә генә дә, бәлки, миллион бактерия яшидер. Болар үзләренең мөмкинлек һәм эш кораллары белән кешенең тешен юынырга, какшатырга һәм ашалдырырга тырышалар. Хәлбуки, кеше боларның тавышын да ишетми, аларның анда булуларыннан да хәбәрдар түгел. Шулай ук алар да кешене күрә һәм иңләп ала алмыйлар. Аларның кешене күрә алулары өчен аннан читтә, тулысынча мөстәкыйль булулары һәм шул ук вакытта аны күрү мөмкинлеге бирәчәк телескоп күзләргә ия булулары кирәк. Димәк, иңләп ала алмаулары кешене күрә алуларына киртә булып тора. Бу җан ияләре шул мизгелдә каршыларында нәрсә булса, шуны гына күрәләр.

Микродөньядан китерелгән бу мисалга охшаш мисалны макродөньядан да китереп үтик. мәсьәлән, без зур бер телескоп каршында утырабыз ди, бу телескоп 4 миллиард яктылык елы ераклыгындагы әйберләрне күрсәтә ала. Безнең бу очракта да бөтен галәм һәм җиһан турында алачак мәгълүматыбыз «диңгездәге тамчы кадәр» генә булачак. Бу телескоп ярдәмендә күргәннәребез турында болганчык фаразлардан торган кайбер мәгълүматка ия булабыз һәм бу фаразлардан яңа фаразлар чыгарып, яңа мәгълүмат «тудырырга», булдырырга тырышабыз. Бу очракта да без галәмнең идарәсен, гомуми төзелешен, эчтәлеген һәм үзенчәлекләрен күрә алмыйбыз, чөнки микродөньядагы кебек макродөньяда да тулы иңләп алу сәләтенә ия түгелбез.

Шунысы ачык: кулыбызда микроскоп яисә рентген нурлары була торып, без микро җан ияләрен иңләп алудан мәхрүм булган кебек, макродөньяда да шул ук хәл белән очрашабыз. Инде моннан соң Аллаһы Тәгаләгә килик. Пәйгамбәребез (с.г.в.) бер хәдисендә болай ди: «Аллаһы Тәгаләнең көрсие белән чагыштырганда бөтен галәмнәр (ягъни яктылык елы белән хисаплаганда триллион тапкыр триллион киңлеге булган галәмнәр) чүлгә ташланган балдак кебек. Аның гарше белән чагыштырганда көрсие исә, чүлгә ташланган бер балдак кебек». Күләм һәм сыйфат ягыннан гареш һәм көрсине күз алдына китереп карасаң, бу нинди искитмәле, акыл сыйдырмас бөеклек! Аллаһы Тәгалә Хәзрәтләре әмер һәм ирадәсен шушы гареш һәм көрсидән алып бара һәм хөкем-карарын шуннан тормышка ашыра... 

Инде галәмнәр белән чагыштырганда «микро» сыйфатына ия булучы сезнең бөтен галәмнәрне аңлый алу дәгъвагыз никадәр буш эш, шулай ук бөтен галәмнәр дә аның белән чагыштырганда микробарлык хәленә килгән Гарше-Әгъзамны аңларга тырышуыгыз да шундый ук буш эш. Тагын шул да бар: Гарше-Әгъзам да бары Аллаһы Тәгаләнең әмер бирү җире. Алай икән, Аллаһы Тәгалә ничек иңләп алыначак соң ?..

  Шуңа күрә Коръәне Кәримдә: «Ул күзгә күренми. (Гыйлеме белән) Ул (барча) күренешләрне (нәрсәләрне) күрүчедер»,-дип әйтелә. ( Әнгам-103)

 Бу күз карашлары Аны иңли алмый. Күрү өчен иңләүдә киңлек кирәк. Ул барлык карашларны иңли, ә күзләр Аны иңли алмый. Мәсьәлә тагын да аныграк аңлашылсын өчен моны да белү зарур.
 Башка яктан караганда, нур – Аллаһы Тәгаләнең хиҗабы (пәрдәсе), ә без нурны да иңли алмыйбыз. Мигъраҗдан соң сәхабәләр Пәйгамбәребезгә: «Раббыңны күрдеңме?»–дип сорыйлар. Берсендә Ул шулай җавап кайтара (Әбү Зәрр китерә): «Ул – Нур, ничек күрим Аны?» Башка бер җирдә болай ди: «Мин нур күрдем». Дөрес, нур – мәхлук ул (яратылган әйбер). Аллаһы Тәгалә – Мунаввирун-Нур.
 Нурга рәвеш, сурәт бирүче – Аллаһы Тәгалә. Нур – Аллаһы Тәгалә түгел, Аның мәхлугы ул. Башка бер хәдистә шундый ачыклама бар: «Аллаһның хиҗабы – нур». Ягъни сезнең белән Аның арасында нур бар. Сез нур белән чолгангансыз. Монда да бик тирән мәгънә бар! Янә дә «чолгангансыз» дибез, әмма сыйфатлары белән, башкасы белән түгел. Сыйфатлары исә нәкъ Үзе дә, гел башка да түгел. 
Күренгәнчә, илаһият өлкәсендә мәсьәләләр четерекле, катлаулы һәм хәл ителмәс дәрәҗәгә авыр.

Нәтиҗә буларак шуны әйтергә мөмкин: Аллаһы Тәгалә күренми. Аның хиҗабы – нур. Сез берәр нәрсә күрә алсагыз да, бары нур күрерсез. 

 мәсьәлән, нәфсе-әммарә
 серен аңларга тырышкан вакытта кызыл нур күренә, нәфсе-ләүвәмәягә
 тукталган вакытта – зәңгәр, нәфсе-мутмаиннага
 килеп җиткән вакытта яшел нур күренә. Соңынан шундый дәрәҗәгә ирешелә ки, анда күргән нур төсен билгеләп булмый. Болар әүлия затларның күзәтүләре, бары рухи тәҗрибәләр белән генә ачыла торган әйберләр. (Фикер йөртергә азык бирү өчен мәсьәләбезне бу төсләрне кертеп аңлатырга тырыштым). Шулай булгач, сез дә бары тик Аллаһы Тәгалә нурының күләгәсенең күләгәсен күрерсез. 

Инде хәзер мәсьәләбезгә өченче яктан якын килеп карыйк. Ибраһим Хаккы Хәзрәтләре: «Юк Раббымның каршылыгы һәм тиңдәше, охшашы галәмдә һәм сурәттән пакьтыр, мөкатдәстер Аллаһы Тәгалә»,–ди. Иң элек шуны истә тотасы: Раббыбызның каршылыгы юк. Бу бик тә мөһим хосус. Бер әйберне күрү өчен аның каршылыгы булырга тиеш, ягъни син яктылыкны аның каршылыгы – караңгылык булуы өчен күрәсең.

 Караңгылык яктылыкны күрсәткәне кебек Аллаһы Тәгалә дә күренсен өчен Аның каршылыгы, тиңдәше булырга тиеш, ә алар юк. Шулай ук озынлык турында да «бу ике метр, монысы өч һ.б.» дип әйтә аласың. Үзе белән чагыштырырлык «иптәше» булганга күрә болар шул тәртиптә куелырга мөмкин. 
Бу мәсьәләне физика фәне белән дә аңлатып карыйк. Кеше каршысына җәелеп, күргәзмәгә куелган галәмнәрнең кайсы өлешен генә күрә микән? Күргәннәрегез турында берәр сан бирә аласызмы? мәсьәлән, төшенеп карыйк, күренә алынган миллиард тапкыр миллиард әйбер шушы галәм күргәзмәсендә безнең карашыбызга җәелеп салынган һәм: «Рәхим итегез, күрегез, гыйбрәт алыгыз. Яратучыгызга дан китерегез!»– диелгән. Хәлбуки, без күз алдыбызда җәелеп куелган бу әйберләрнең бары тик миллионнан бишен генә күрә алабыз. Калганнары турында берни дә белмибез. Әйе, бары тик билгеле үлчәмдә булганнарын, яктылык дулкыннарының да билгеле бер өлешен генә күрәбез. Бу очракта, игътибар итегез: «Мин ни өчен Аллаһы Тәгаләне күрмим»,– дигән кеше миллионның бишен күргән тар гына галәме эченә бөтен киң галәмнәрне кулында тоткан Аллаһы Тәгаләне дә сыйдырырга тели. Ах, нинди бозык, нигезсез фикер! 

Әйе, аяте-тәквинияне (галәм китабының билгеләре) күзәтеп, фикерли-фикерли башлары түнгән кешеләр генә Аны күрәчәкләр. Бөек Нәби Хәзрәти Муса һәм Нәбиләр Әфәндесе Хәзрәти Мөхәммәд (с.г.в.) үз дәрәҗәләренә күрә, Аны, әлбәттә, күрәчәкләр. Башкалар исә, үз дәрәҗәләренә күрә. Монда эзләнергә, фикер йөртергә кызыксындыручы көчле этәргеч бар. Ахирәттә бәк һәм солтан булырга теләүчеләр дөньяда фикер һәм күңел дөньяларын яңартып торырга тырышырлар, дөресрәге, фикере һәм рухы белән югары дәрәҗәгә ирешкән кешеләргә хас рәвештә Аллаһы Тәгаләне күрү һәм тою өчен җир йөзендә яшәгәндә рухи дөньяларын баетып, максатларын зурдан билгеләрләр, теге дөньяга Раббыларының хозурына бер чиләк су түгел, диңгезләр алып барырлар. Әлбәттә, һәркемнең сәләтенә, дәрәҗәсенә карап. Ибраһим Хаккы бер хәдисне, зәгыйфь булуына карамастан, шулай тәрҗемә итә: «Сыймам,– диде Хак,– җир-күкләргә, хәзинә булып беленде күңел мәгъдәненнән
».

Җиһаннар Аллаһы Тәгалә бөеклеге янында тузан бөртеге кадәр дә түгел. Ул бөек Затның рәхмәте ни кадәр киң ки, һәр мөэмин күңелендә хәзинә булып беленә һәм хис тойгыларының итминанга (тынычлыкка) ирешүенә сәбәпче була.

Һәр нәрсәнең дөресен АллаһыТәгалә белә.

«Бер сәгать уйлану, фикер йөртү бер ел нәфел гыйбадәткә тиң»,– дигән хәдис бар. Уйлану, фикер йөртүнең юлы, ысулы, методы нинди? Билгеле бер догасы яки зикере бармы? Кайсы аятьләр уйлануга этәрә? Эчтән генә укылган догалар уйлану булып саналамы?

Сорау белән бергә җавабы да бирелде дип уйлыйм. Әйе, бер сәгать уйланып фикер йөртүнең бер ел нәфел гыйбадәткә тиң булуы турында бер зәгыйфь
 хәдистә әйтелә, ләкин хәдистән дә күбрәк бу мәсьәләгә Коръәне Кәримдәге күп кенә аятьләр ачыклык кертә: ''Хакыйкатьтә, күкләрне һәм җирне барлыкка китерүдә дә, төн белән көннең алмашынуында да гакыл ияләренә аятьләр бар'' (Әл-Гыймран-190). Чыннан да, ай белән кояшның аһәңле алмашынуында, галәм тәртип-низамының искиткеч булуында уйлый алган кешеләр өчен гыйбрәтләр бар. Бу аять - уйлануны хуплый торган ап-ачык дәлил. Пәйгамбәребез (с.г.в): ''Бер кеше бу аятьне укып та уйланмаса, ул кеше никадәр кызганыч'',- дип әйтә. Бу аять иңгәндә, яки Пәйгамбәребез (с.г.в) бу аятьне укыганда Үммү Сәләмә Аның елаганын белдерә. Бер төнне тәһәҗҗүд
 вакытында Хөрмәтле Пәйгамбәребез (с.г.в) бу аятьне укып, күз яшьләре түгеп елаган. Бу һәм моңа охшаш аятьләр фикерләү дөньясына ачылган капка, уйлану иклименә алып баручы юл булып торалар, Исламдагы фикерләү офыкларын билгелиләр, шуның белән алар бик тә әһәмиятле.

Әмма иң элек уйлануның, фикер йөртүнең нәрсә икәнен аңларга кирәк. Беренчедән, ул башлангыч белемгә нигезләнергә тиеш, юкса сукырларча, белемсез фикер йөртүләр белән ерак китеп булмый. Мондый чикле уйлану тора-бара кешене биздерә һәм кеше башка уйланмас хәлгә барып җитә. Кеше эзлекле, системалы рәвештә фикер йөртә алсын өчен мәсьәләне бик яхшы белергә, фикерләүгә нигез булачак хосусларны зиһенендә әзер хәлгә җиткерергә, ягъни башлангыч мәгълүматка ия булырга тиеш. Берәү ай белән йолдызларның хәрәкәтен, аларның кеше белән бәйләнешен, кешене тәшкил иткән зәррәләрнең (атом) искитмәле хәрәкәт һәм эшчәнлеген бераз булса да белсә, моңа нигезләнгән уйлануы «фикерләү» булырга мөмкин. Юкса, Ай белән Кояшның хәрәкәтенә карап, шигъри илһамнардан туган фикерләр уйлану түгел, ә хыяллану гына була. Шуның өчен, табигатькә табынган натуралист һәм шагыйрьләрне фикер ияләре, уйланучылар дип атарга мөмкин түгел. Бигрәк тә соңгы дәвер атаклы, мәшһүр итеп танылган шагыйрь һәм язучыларыбыз арасында уйланучы, фикер йөртүчеләр бер кул бармаклары белән санарлык. Аларың исемнәре дә дини карашлары, хис-тойгылары аркасында онытылуга хөкем ителгән, танылуларына ирек бирелмәгән.

Бүгенге көндә бер төркем кешеләр чынбарлыкны өйрәнгән булсалар да, алар да әйберләрнең хакыйкатенә һич тә барып җитмәгәннәр. Чыннан да, табигатькә мәдхия укыган хәзерге шагыйрьләрне тыңлап карасаң, җәннәт тавышларын ишеткәндәй буласың. Яңгыр явуы, чишмәләрнең чылтыр-чылтыр агышы, агачлар шаулавы, кошлар сайравыннан шундый дастаннар чыгаралар ки, тыңлаучы үз-үзен җәннәт бакчасында кебек хис итә башлый. Ләкин бу кешеләр гел нәтиҗәдән һәм теге дөньядан бикләнеп яшәгәнлектән искегә дошман, яңадан надан була калганнар. Гомерләре шәһадәт галәменең
 бизәкле пәрдәсе өстендә хыялланып үткән һәм бер ишкәкле көймә белән юлга чыккан сыман үз тирәли әйләнеп торганнар. Боларның тормышка караган уй-фикерләренең һәр ягында бер төртелеп калу бар, боларның фикер йөртү дигән әйберләре дә бу төртелеп калу хәлендә өметсезлек белән газапланулары, җәфа чигүләре һәм, әлбәттә, мондый уйлануның һичбер файдасы да юк.

Уйлану өчен иң элек башлангыч мәгълүмат, чынбарлыкның хәзерге торышын иңләү, эшнең асылына яраклы яңа тикшерү ысуллары һәм болар барысы янында хакыйкатьне эзләү теләге булырга тиеш. Бу рәвешле фикер йөртә алган кеше уйлануында һәрдаим яңа-яңа хөкемнәр чыгарыр, бу хөкемнәрне башка фикер эшчәнлегенә нигез итеп, тагын да алга китә алыр. Шул рәвешле яңа-яңа нәтиҗәләр чыгарып, фикерләвендә киңәеп тирәнәер. Нәтиҗәдә, берьяклы яки икекатлы фикерен күпкырлы иткән зат тора-бара «зүл җәнаһәйн»
 фикер иясенә һәм камил кеше дәрәҗәсенә күтәрәлергә мөмкин.

Кыскасы, уйлануның нигезе буларак уку, галәм китабын өйрәнүне гадәткә кертү, күңелне Хак Тәгалә ягыннан искән җилләргә, акылны яратылыш кануннарына ачык тоту, чынбарлыкка аның мөкатдәс тәрҗемәсе булган Коръән күзлегеннән карау кебек кагыйдәләрне санап чыгарга мөмкин. Юкса, Тимер казык йолдызы шунда, Кояш болай бата, Зөһрә йолдызы шулай, Марс йолдызы болай дип башы-ахыры, максаты билгеләнмичә әйберләрне сукырларча өйрәнү катгый рәвештә фикер йөртү булмаган кебек, мондый уйлану белән алга бару да мөмкин түгел. Савап казандырамы, юкмы икәне дә һәрвакыт бәхәсле булып кала.

Бер сәгать уйлануның еллар буена гыйбадәт кылуга тиң булуының сәбәбе шунда: бер сәгать фикерләү нәтиҗәсендә кешенең иманы куәтләнә бара, эче мәгърифәт нуры белән балкый, тора-бара күңелендә Илаһи Мәхәббәт хисе уяна, соңыннан ул рухи ләззәтләргә ирешә һәм канатлангандай була. 

Бу рәвешле уйланган теләсә кем уй-фикерсез гамәл белән мең айда үтәсе араны уза, шунлыктан иң зур уңышка ирешкән булып санала. Раббысына мондый аңлаеш белән юнәлә алмаган кеше исә, мең ел ятып торса, алга таба бер адым да ясаган булмый. Шуңа күрә дә бөтен кылганнары бер сәгать фикерләүгә тиң булмый. Ләкин бу - кешенең мең еллык гыйбадәте бушка китте дигән сүз түгел. Аллаһы Тәгалә каршында аның бер кыямы да, бер сәҗдәсе дә юкка чыкмый. «Кем тузан бөртеге (зәррә) кадәрле генә игелек кылган булса, хәтта шул да күренер. Кем тузан бөртеге (зәррә) кадәрле генә булса да әшәкелек кылган, ул да күренер» (Зилзәлә-7,8). Ягъни һәркем гамәленә күрә әҗерен алачак. Шуның өчен, ни генә булмасын, ул кеше дә гыйбадәт вазифасын үтәгән, коллыгын җиренә җиткергән һәм Раббысы белән мөнәсәбәткә кергән дип санала, әмма уйлану, фикерләү җимешләрен татыган булмый.

Димәк, бу мәгънәдәге уйлану, әйткәнемчә, мең ел гыйбадәткә тиң була ала. 

Икенче сорау: фикерләүгә нигез яки аңа сәбәпче булган билгеле бер вирд
 яки зикер бармы? Билгеле бер вирд (дога) яки зикер кешенең фикерләү дәрәҗәсен үстерә аламы?

Бу мәсьәлә дә галәм китабын укудагы сыман аңлы рәвештә башкарылуга бәйле. Аңлы рәвештә кылынган дога, мөнәҗәт, аңлы ялвару кайвакыт кешенең күңел дөньясындагы тутыгып беткән йозакларны да ачарга мөмкин. Ләкин бу догаларны кайдан, ничек сайлап алу кирәклеге турында бер сүз дә әйтә алмыйм. Ул догалар кешенең аң дәрәҗәсенә, сәләтенә бәйле булган кебек, кешеләрнең иман һәм ышануларына карап та төрле булырга мөмкин. Шунлыктан, кемдер «җәүшән» белән, кемдер «кодси догалар» белән, кемдер Шәзәли, Шаһы Гайләни, Әхмәд Руфаи һәм Әхмәд Бәдәви хәзрәтләренең догалары белән күңелен дәртләндерә ала. Бу бөек шәхесләрнең бөек догаларын укыганда кеше үзен аларның янында хис иткәндәй була, ул хәлнең ләззәтенә туя алмый. Бу догаларны укып, һәркем алардан файдалана алса, күңелләрен яңартып, Аллаһы Тәгалә белән бәйләнешләрен куәтләндергән булырлар!

Соңгы сорау: фикерләүгә этәргән аятьләр, эчтән генә укылган догалар уйлану булып саналамы?

Әгәр мәгънәсе аңлашылмый, коры кабатлау гына булып кала, кеше алар белән күңелен баетмый икән, фикерләү булып саналмый. Савап була, ләкин уйлану булмый. Уйлану бит ул фикер йөртү дигән сүз: үткән вакыйгалар белән яңаларны чагыштырып анализлау ул. Берәр әйбернең сәбәп белән нәтиҗәсе арасында мөнәсәбәт кору, Аллаһы Тәгалә белән кол бәйләнешен ныгыту һәрвакыт фикерләү булып саналса да, бу кодси максатка алып бармаган зикер-дога уку яки иң мөбәрәк затларның дәресләрендә катнашу да, савап була, ләкин фикер йөртү, уйлану буларак саналмый. Фикерләү булсын өчен рух һәм күңелне эшләттерергә, фикер йөртелә торган теманы җентекләп тикшерергә, Раббыбыз белән мөнәсәбәтләребезне куәтләндереп торырга кирәк. Раббым уңышлы кылсын. Бүгенге көндә иң аз нәрсә – фикерләү, уйлану. Шуңа күрә кешенең фикер йөртүендә бик сүлпән булуы, бик әкрен алга баруы әйтелсә, ялган булмас.

«Локман» сүрәсенең ахырында «мугаййебаты-хамсә»
 арасында саналган яңгырның яву вакыты һәм ана карынындагы баланың хәле бүгенге көндә гаибилектән (билгесезлектән) чыкты кебек. Моны ничек аңлатырсыз?

Бу мәсьәләгә моңарчы да тукталганыбызны һәм тәфсилләп ачыклавыбызны хәтерлим. Тик Коръәнгә караган һәр мәсьәлә кайчан һәм кайда гына соралса да, мин вөҗдан таләбе белән аңа кабат җавап бирергә тырышам, чөнки Аллаһы Тәгаләнең изге Китабы белән бәйле иң кечкенә мәсьәлә дә таулар кебек бөек. Шуны истә тотып, янә берәр нәрсә сөйләргә тырышып карармын.

«Локман» сүрәсенең соңгы, ягъни утыз дүртенче аятендә якынча шулай диелә: «Кыямәт сәгатенең кайчан сугачагын бары тик Аллаһ кына белә. Яңгырны Ул яудыра. Ана карынында ни барлыгын Аллаһ белә. Иртәгә ни кылачагын (ни казаначагын...) һичкем белми. Кеше үзенең кайда үләчәген белми. Шик юктыр ки, Аллаһ бөтенесен белеп тора, Ул барысыннан да хәбәрдар».

Кыямәтнең кайсы дәвердә һәм нинди вакытта кубачагын бары тик Аллаһы Тәгалә генә белә. Коръәне Кәрим моны бер хакыйкать һәм бер принцип итеп куйганнан соң беркемнең дә «Аллаһ белер» диюдән башка сүз сөйләве, фикер бәян итүе мөмкин түгел. Шулай ук Җәбраил белән бәйле хәдистә дә бу турыда ачык әйтелә. Аллаһ Рәсүле янына бер юлчы кыяфәтендә, ләкин киемендә сәфәр эзе булмаган Җәбраил (г.с.) килеп, Аллаһ Рәсүленең каршысына утыра һәм Аннан иман, Ислам һәм ихсан турында кайбер сораулар сорый. Бу сорауларны биргәннән соң алган җавапларының һәрберсенә «Дөрес сөйләдең» мәгънәсендәге «Садәктә» сүзен әйтеп куя. Иң ахырдан «Кыямәт кайчан кубачак?» –дип сорый. Аллаһ Рәсүле: «Сорау бирелгән кеше сораучыдан күбрәк берни дә белми»,–дигән җавап бирә. Соңыннан кыямәткә якын вакытта булачак кайбер вакыйгаларны берәр галәмәт һәм ишарә буларак санап үтә. Пәйгамбәрләр әдәбе белән Аллаһ Рәсүле дә «мугаййебат»тан саналган мәсьәлә хакында шундый җавап бирә.

Пәйгамбәребезнең (с.г.в.) Җәбраил белән уртак белгәннәре – кыямәтнең кайчан кубачагын бары тик Аллаһы Тәгалә генә белүе иде.

Кыямәт кубуга килгәндә исә, моның чынга ашуы өчен тышкы сәбәпләр бик күп, боларның берсе генә килеп чыкса да, кыямәт кубуы өчен җитәрле. мәсьәлән, берәр койрыклы йолдызның Җир шарына бәрелүе, Кояшның шартлавы яки термодинамик кануннар буенча сүнүе, җир йөзендә кешеләрнең бер ялгышлары аркасында чылбырлы реакциянең башланып китүе һәм моның Кояш системасын юкка чыгаруы. Бүгенге көндә мөмкин булган бик күп сәбәпне санап үтү мөмкин.

Аятьтә саналган икенче мәсьәлә – «Яңгырны Аллаһ иңдерер» мәсьәләсе. Иң күп бәхәс куптарган мәсьәләләрнең берсе шушы инде. Кайберәүләр үз акылларына таянып: «Яңгырның кайчан явуын бүгенге көндә метеорологик фаразлар нәтиҗәсендә әйтеп була. Алай икән, моны «мугаййебат» арасында санау мәгънәсез»,– диләр.

Бу сорауны бирүчеләрнең максатлары бу түгел, әлбәттә. Аларның төп максаты – Коръән хакында икеләнү һәм шөбһә тудыру. Җавап бирүебездәге үзенчәлек тә күпмедер дәрәҗәдә моның белән бәйле.

Бүгенге көндә заманча технология ярдәме белән аларның «белдек» дигән сүзләре ни дәрәҗәдә гаиб белән бәйләнешле микән соң? Асылда бөтен шартлары мәйданга чыккан һәм билгеләре шәһәдәт галәмендә
 күренә башлаган яңгыр турындагы фаразларның гаибне белү белән бернинди бәйләнеше дә юк.

Бик гади мисал белән моны ачыкларга тырышыйк. Бер бүлмәне углекислый газ белән тутырыйк. Соңыннан бу газның барлыгын күрсәтүче җиһазлар ярдәмендә фаразлар ясыйк: «Ике сәгатьтән соң бу бүлмәдә булган кешеләр үзләрендә авырлык һәм баш авыртуы сизәчәкләр». Инде безнең бу фаразыбыз чынга ашса, без гаибне белгән булабызмы?! Юк. Гаиб – бу түгел ул. Гаиб – Аллаһы Тәгалә Үзе генә белә торган мәсьәләләр. Әйтик, киләчәк елны яки алдагы биш-ун ел эчендә кайда күпме күләмдә яңгыр явачагын белү гаибне белү була, ләкин иртәгә кайда яңгыр явачагын фаразлау гаибне белү түгел. Кайвакыт фаразларның дөрес булмавы, кайвакыт сөйләнгән кебек чыкмавы аларның бу мәсьәләне бик үк яхшы белмәүләрен күрсәтә. Шуңа күрә дә бу алдан әйтергә тырышулар «фараз» дип атала да бит инде. Киләчәк ел гына түгел, алар иртәгә явачак яңгырның күләме турында да берәр нәрсә беләләр дип әйтеп буламы?

Шәһәдәт галәмендә билгеләре күренә башлаган яңгырның явачагын белү өчен җиһазларның булуы да мөһим түгел. Халык арасында сынау, тәҗрибә белән моны сөйләүчеләр шулкадәр күп, бу алдан әйтүләр дә беренчеләрнең фаразларыннан үзгә булмаган кебек төгәллек ягыннан да аларныкыннан калышмый. Элегрәк сөйләгән бер вакыйганы мәсьәләбезгә бәйле булганы өчен тагын бер кабатлыйм.

Америка галимнәре Төркиягә килеп, бер авылда тукталалар. Үзләренчә бер эзләнү алып баралар. Шунда кәҗә көтүчесе белән очрашалар. Бервакыт көтүче кәҗәләрен җыеп, абзарга таба юнәлә. Моның сәбәбен сорагач, ул бераздан яңгыр явачагын әйтә. Гыйлем ияләре хәйран калалар, чөнки күктә яңгыр булачагына бер генә дә ишарә булмый. Яннарында булган барометр да бу турыда хәбәр бирми... Чыннан да, бераздан коеп яңгыр ява башлый. Болар абзарга таба килеп, көтүчедән яңгыр явачагын ничек белдең дип сорыйлар. Җавап кызыклы: «Минем еллар дәвамында сынаганым бар, яңгыр алдыннан кәҗәләр койрыкларын кысып тоталар, шуннан яңгыр киләчәген беләм». Моны ишеткән гыйлем ияләре кулларындагы җиһазларны җиргә ташлап: «Сезнең шушы кәҗә койрыклары кадәр дә әһәмиятегез юк»,–дип әйтәләр.

Бер бөек зат та ревматизм аркасында яңгырны кырык сигез сәгать алдан сизүе турында сөйли. Һәм безнең авылларыбызда кайбер ишарә һәм галәмәтләргә карап, кар һәм яңгыр яву фаразларын ясау бик таралган. 

Алай икән, бу рәвешле яңгыр явачагын белү гаибне белү түгел ул. Билгеле хисаплар ярдәмендә яңгыр белән йөкле болыт, һава басымы, атмосфер фронтлары билгеле булган хәлдә инде юлга чыккан яңгырның явуы турында фараз кылып, яңгырның кайчан явачагын белү кебек күрсәтергә тырышу, шуның нәтиҗәсе буларак Коръән хөкемнәрен яраларга тырышу – бары наданлык үрнәге генә.

Бүгенге көн гыйльми тикшеренүләр дә кабул иткән Пәйгамбәребезнең (с.г.в.) могъҗизави бер сүзе турында да сөйлисем килә. Аллаһ Рәсүле: «Ма амин би әмтара мин амин»,–дип әйтә. Мәгънәсе «бер ел да башка елдан явым-төшемлерәк түгел». Бу хәдистән шул аңлашыла: һәр ел җир йөзенә шул ук күләмдә яңгыр ява. Тик кайда күпме явачагы билгеле түгел. Менә бу – гаиб һәм ул безгә билгесез.

Аятьтә аңлатылган өченче хосус та бәхәс куптара: «Карында булганны бары тик Аллаһ белер». Бүген рентген нурлары ярдәмендә ана карынындагы баланың хәлен белергә була дип әйтәләр. Хәтта соңгы эзләнүләр баланың ир яки хатын җенесеннән булуын да әйтеп бирү дәрәҗәсендә алга киткән дип санала.

Алга китеп шуны әйтик: әгәр малай яки кыз тууга сәбәпче мәнинең кайсы җенестә булуы билгеле икән, инде бу вакытта ук яралгының кем булачагын фаразлау мөмкин.

Югарыда бер кагыйдә сөйләгән идек. Шул ук кагыйдә монда да яраклы. Сәбәпләре билгеле бер әйбер турында «беләм» дип сөйләү – гаибне белү дигән сүз түгел ул.

Пәйгамбәребезнең (с.г.в.) нурлы бәяннары арасында бу мәсьәләгә дә урын бирелә: «Әгәр ирлек җиңсә, бала малай; хатынлык җиңсә, бала кыз булыр». Бу хәдисне кайберәүләр аңламаганнары аркасында ялгыш аңлатканнар. Ир-ат җиңсә, бала малай булыр; хатын-кыз җиңсә, бала кыз булыр дип уйлаганнар. Тик мондый җиңүнең бер мәгънәсе дә юк. Мәгънәсе исә менә нинди: ир мәни кыз мәнигә караганда алдан китеп, күкәй йомыркасына беренче барып җитсә, бала малай булыр. Кыз мәни беренче бу киртәне узса, бала бу очракта кыз булыр. Бу – Пәйгамбәребезнең гыйльми могъҗизаларының берсе булып кабул ителгән хәдис һәм бүгенге көндә галимнәр бу мәсьәләне нәкъ сөйләгән кебек кабул итәләр. Сәбәпләре ап-ачык булганнан соң бу мәсьәләдә берәр нәрсә белү – гаибне белү дип санаучылар үз-үзләрен алдаган булырлар.

Чынлыкта, Коръәне Кәрим бу мәсьәлә турында сөйләгәндә: «Вә йәгләмү ма фил-әрхами»,–ди. Гарәпчәдәге «Мә» безнең телебездә «нәрсә, әйбер» мәгънәсенә туры килә. Димәк, аятьтә карында булган әйберне Аллаһы Тәгалә белә диелә, юкса малаймы, кызмы икәнен бары тик Аллаһы Тәгалә генә белер диелми.

Аллаһы Тәгалә аның малаймы, кызмы икәнен белгән кебек бөтен тормыш юлын да белә. Аның киләчәктә нинди булачагын, холкының нинди икәнлеген, кимчелекләрен һәм уңай сыйфатларын, ахыр чиктә мәртәбә иясеме, башкисәрме икәнен. Боларның барысын белү бары тик һәм бары тик Аллаһы Тәгаләгә генә хас. Алай икән «гаиб» сүзенә «ма» сүзенең мәгънәсенә кергән һәрнәрсә керә. Бары тик җенес мәсьәләсе генә түгел. Коръән бу мәсьәләгә киң карый. Ул ачыклаганнар эченә кергәннәрне белү гаибне белү дип санала. Моннан тыш дәгъвалар бары бәхәс куптару гына.

Моны тагын шушындый мисал белән дә ачыкларга мөмкин.

Мәсәлән, сез алмагач күрдегез. Агачның тамыры һәм кәүсәсе сез булган якта, ботаклары, яфраклары башка тарафта, берәр пәрдә артында яшеренгән хәлдә. Сез ел фасылы килеп җиткәч: «Бу агачның безгә күренмәгән ботаклары алмалар авырлыгыннан сыгылып тора»,–дисәгез, бу сүзләрегез белән гаибне сөйләгән буласызмы әллә? Юкса һәркем сөйли алырлык сүз әйткән буласызмы? Әлбәттә, икенчесе дип әйтерсез. Шуның кебек тышкы сәбәпләрнең белдерүе белән ана карынындагы баланың кем булуы һәм нинди икәнлеген белү дә – шундый ук сүз сөйләү. Гаибне белү түгел. Бу тамыры шәһәдәт галәмендә, ботаклары гаибкә юнәлгән бер агач турында хәбәр итү кебек. Болар белән Коръәннең хөкемен яраларга тырышу һәм шулай булачагын исәпләп йөрү бары ахмаклык кына.

Дүртенчесе: кеше иртәгә ни казаначагын белми. Моны да бары тик матди казаныш белән генә чикләргә ярамый. Кешенең мәгънәви казанышы да булырга мөмкин. Берәр галимнең белгәннәренә тагын яңа мәгълүмат өстәү дә казаныш һәм моның да күпме булачагын бары тик Аллаһы Тәгалә генә белә. Кайвакыт өем-өем китап укып та бер юллык мәгълүмат алынмаган хәлдә кайвакыт бердәнбер юл биргән мәгълүмат кешегә бер китап кадәр фикер бирә һәм кешенең илһам чыганакларын дәртләндерә ала.

Моның белән бергә мәсьәләне матдә яссылыгында гына алганда да, билгеле күләмдә табышка ия кешеләр иртәгә кулларына керәчәк табыш күләмен белә алмыйлар. Сәүдәгәр, эшкуарлар өчен моны белү мөмкин түгел. Тотрыклы табышка килгәндә исә, көтмәгән җирдән килгән табыш аларның казанышына тәэсир итә алганы кебек башына төшкән берәр бәла-каза да керем-чыгымга көтелмәгән үзгәрешләр кертергә мөмкин. Бер дә көтелмәгәндә дустыбыз кыйммәтле бүләк бирергә мөмкин. Бу мәсьәләне тагын да мисаллар китереп ачыкларга була, ләкин озакка сузылмасын өчен сүзне монда туктатабыз һәм Коръән әйткән кебек: «Иртәгә нәрсә казаначагын беркем дә белә алмас»,–дибез.

Бишенчесе кешенең кайда һәм ничек үлүенә бәйле. Моны да бары тик Аллаһы Тәгалә генә белә. Газраил үзе генә яки ярдәмчеләре белән каршыбызга чыгып, «вакыт җитте» дип әйтү мизгелен беребез дә белмибез һәм моңа бер кем дә каршы чыкмый... 

Тулы ихтыярның (ирадәи-күллиянең) бары тик Аллаһы Тәгаләгә генә хас булуы Коръәне Кәримдә бәян ителгән, моның янында өлешчә ихтыярның (ирадәи-җүзьия) кешегә бирелүе мәгълүм. Болай икән, гөнаһ кылучы үз ихтыярына буйсынып гөнаһ эшлиме, юкса Аллаһы Тәгаләнең ихтыяры гөнаһ кылдырамы?

Мәсьәләнең кыскача аңлатмасы менә нинди: кеше кулында ихтыяры бар. Без моны, телибез икән, өлешчә ихтыяр, кеше теләге, яисә гамәл кылып нидер казану сәләте дип атыйк. Аллаһы Тәгаләнең яратуын да тулы ихтыяр, барлыкка китерү куәте, ягъни кодрәт (иксез-чиксез көчкә ия булу), ихтыяр (теләккә ия булу) һәм барлыкка китерү сәләте диик. (Болар Аллаһы Тәгаләнең сыйфатлары). Мәсьәләнең Аллаһы Тәгаләгә кагылышлы ягын алганда, Аллаһы Тәгалә әмер итә дә, буласы әйбер шулай барлыкка килә кебек аңлашыла һәм бу рәвешле эшкә мәҗбүрилек керә. Кешегә караган ягын тикшергән вакытта исә, кеше гамәлләрен үзе кыла кебек аңлашыла, бу очракта «һәркем үз гамәленең хуҗасы» сүзеннән гыйбарәт (могтәзиләләрнеке
 сыман) фикер килеп чыга.

Галәмдәге һәрнәрсәне Аллаһы Тәгалә ярата. Сораудагы «ирадәи-күллия» дигән нәрсә менә шушы инде ул. «Валлаһү халәкакүм вә мә тәгъмәлүн – Сезне дә, гамәлләрегезне дә Аллаһы Тәгалә яратты», ягъни сезнең дә, сез башкарган эшләрнең дә яратучысы – бары тик Аллаһы Тәгалә. мәсьәлән, сез бер машина җыйсагыз, бер йорт салсагыз, бу эшләрне яратучы – Аллаһы Тәгалә. Сез һәм гамәлегез Аллаһы Тәгаләнеке. Ләкин барлык бу эшләрдә сезгә караган бер як та бар, ул эшнең башкарылуы һәм үтәлүе. Бу исә гамәлләрнең яратылуы өчен гади бер шарт һәм сәбәп кенә. Дөньяларны яктырта торган зур электр челтәренең төймәсенә басып алу кебек... Бу очракта «сезнең бер дә катнашыгыз юк» дип әйтеп булмаган кебек эшнең тулаем сезгә хас булуын да сөйләп алмый. Эш тулаем Аллаһы Тәгаләгә карый. Шулай да Аллаһы Тәгалә сезнең өлеш кергән бу эшләрне яратканда сезнең өлешчә катнашуыгызны да гади бер шарт итеп кабул иткән һәм барлыкка китерәчәк әйберләрне шуңа нигезләгән.

Мәсәлән, шушы мәчет эчендәге электр механизмын Аллаһы Тәгалә корган, эшләр хәлгә җиткергән. Мәчетне яктырту эше дә Аллаһы Тәгаләгә карый. Электрон агымыннан яктылык мәйданга китерү, мәчетне яктырту гамәле «Нурун-нур, Мүнаввирун-нур, Мусаввирун-нур» булган Хәзрәти Аллаһка (җ.җ.) хас. Әмма бу мәчетнең яктыруында сезнең дә катнашыгыз бар: ул Аллаһы Тәгалә корган бу механизмда, Аллаһы Тәгалә билгеләгән төймәгә басуыгыз. Сезнең ихтыярыгыз һәм көчегез җитәрлек булмаган ул механизмның яктырту вазифасын эшләү исә, тулаем Аллаһы Тәгаләгә карый.

Тагын бер мисал: җыелып, йөрер хәлгә җиткерелгән бер машинаны күз алдына китерик. Эшләтеп җибәрер өчен аны кабызу вазифасы сезгә бирелгән. Ул машинаны хәрәкәткә китерү исә, аны җыйган һәм төзегән затка хас. Шуңа күрә кешенең бу эштәге кечкенә өлешен «өлешчә ихтыяр» дибез. Эшнең Аллаһы Тәгаләгә хас өлешен исә «барлыкка китерү, ярату» дибез. Бу рәвешле ихтыяр бүленеше барлыкка килә: 

А) Тулы ихтыяр В) Өлешчә ихтыяр

 («Ихтыяр» теләү, морад итү дигәнне аңлата, бу тулаем Аллаһы Тәгаләгә карый. «Вә мә тәшә(үнә иллә ән яшә Аллаһ – Аллаһы Тәгалә теләгәненнән башкасын тели алмыйсыз». Бу хосус ялгыш аңлашылмасын. Без мондый фикер әйткәндә һәм «колның да бармак тидерү кадәр ихтыяры бар» дигәндә тулаем детерминизмнан читләшәбез. Эшне барлыкка китерүче бары тик Аллаһы Тәгалә дигәндә дә могтәзилә мәзһәбе белән рационалистлар сыман фикердә булмавыбызны күрсәтәбез. Бу рәвешле Аллаһы Тәгаләгә ширек катмаган булабыз. Аллаһы Тәгалә Затында бер булган кебек эш башкаруында да яп-ялгыз, башкадан эшен эшләтми. Аллаһы Тәгалә һәрнәрсәне Үзе яраткан. Бары тик әмер бирү һәм кешене сынау кебек бер төр хикмәтләр өчен кешенең катнашуын гади бер шарт буларак кабул иткән. )

Мәсьәләне тагын да аңлаешлы итү өчен бер олуг затның бу мәсьәләдә сөйләгән мисалын тәкъдим итергә телим: «Син бер баланың теләге белән аны кочагыңа алсаң, соңыннан ул сиңа «Мине фәлән җиргә алып бар» дисә, син дә аны шунда алып барсаң, ул анда суык тидереп хасталанса, сиңа: «Мине нигә монда китердең?» – дип каршы чыга алырмы? Әлбәттә, чыга алмас, чөнки үзе теләде. Җитмәсә, аңа: «Үзең теләдең бит»,– дип, берне төшереп тә алырсың. Инде бу очракта бала ихтыяры инкяр ителә аламы? Әлбәттә, юк. Чөнки ул таләп итте һәм теләде. Әмма аны теләгән җиренә алып баручы – син. Хасталануны да бала үзе барлыкка китермәде, бәлки аннан бер таләп килде. Шуңа күрә монда хасталыкны бирүче белән ул җиргә алып баручы һәм бу эшне таләп итүче бер-берсеннән аерылган булыр. Без тәкъдир (язмыш) һәм кешенең ихтыярын менә шулай аңлыйбыз».

Дөресен һәрнәрсәне алдан билгеләүче белер.

Коръәне Кәримдә «Кемне бозыклыкка кертергә теләсәм, аннан аерыла алмас, кемгә һидаять бирсәм, аннан аерыла алмас»,– диелә һәм «Адәм баласына акыл, фикерләү сәләте бирдем, ихтыярын үз кулына тапшырдым, шуның белән бергә дөрес юл белән ялгыш юлны да күрсәттем. Кайсыннан теләсә, шунысыннан барсын», – дип әйтелә. Боларны бер-берсе белән ничек яраштырырга?

    Сорау ике өлештән тора. Беренчедән, Аллаһы Тәгалә күлли ирадәсе (тулы ихтыяры) белән ничек тели, шулай буламы, яисә кеше үз ихтыярына таянып гамәл кыламы? Сораудагы аять түбәндәгечә яңгырый: «Мән йәһдилләһү фәлә мудыллә ләһ. Вә мән йудлил фәлә һәдийә ләһ – Аллаһ (җ.җ.) бер кешене һидаятькә китерсә, беркем аны туры юлдан яздыра алмас. Ул кемне дә булса даләләткә, ялгыш юлга төшерсә, беркем аны туры юлга чыгара алмас». Мәгънәсе буенча «һидаять» дөрес, туры юл, пәйгамбәрләр тоткан истикамәтле олы юл мәгънәсенә туры килә. Даләләтнең мәгънәсе – бозыклар юлы, дөрес юлдан аерылу һәм истикамәттән читләшү.

Игътибар ителгән булса, боларның икесе дә берәр гамәл һәм кешегә караган ягы белән берәр хәрәкәт. Шуңа күрә боларның икесен дә Аллаһы Тәгаләгә тапшыру кирәк. Әйткәнебезчә, һәр гамәл Аллаһы Тәгаләгә карый. Аңа карамаган бер генә гамәл дә юк. Даләләт, бозыклыкны Мудил
 исеме белән яратучы да, һидаятне Һади
 исеменең чагылышы итүче дә – бары тик Аллаһы Тәгалә генә. Әйе, икесен дә Хак Тәгалә бирә.

Ләкин бу, колның һич катнашы булмыйча, Аллаһы Тәгалә аны ирексездән я бозыклыкка кертү, я һидаятькә чыгару нәтиҗәсендә кол я адашучы, яки дөрес юлда йөрүче кеше була дигән сүз түгел.

Бу мәсьәләне кыскача шулай да аңлатырга мөмкин. Һидаятькә ирешүдә яки даләләткә төшүдә эш-гамәл никадәр кирәк булса да, мәсьәлән, бу эшнең авырлыгы ун тонна икән, моның уннан бер өлешен дә кеше өстенә йөкләү – хата, чөнки хакыйкый мөлкәт хуҗасы Аллаһы Тәгалә һәм ул эш, һичшиксез, Аңа тапшырылырга тиеш.

Конкрет бер мисал китерим. Аллаһы Тәгалә һидаять бирә һәм һидаятькә илтүче юллар да бар. Мәчеткә килү, үгет-нәсихәт тыңлау, фикер йөртү белән акылыңны нурландыру – һидаять юллары. Коръәне Кәрим тыңлау, аятьләрен игътибар белән укып, тирән мәгънәләренә төшенү дә – һидаять юллары. Рәсүл Әкрәмнең (с.г.в.) хозур тулы мохитенә керү, Аннан дәрес алу, Аны күңел белән тыңлау, шулай ук берәр мөршидтән дәрес алу, аның җәннәт кебек иклименә керү, аның ихлас күңелдән сөйләгән сүзләренә колак салу һәм аннан килгән нурларны үзеңә дә сеңдерү, күңелеңне көзге хәленә китереп, ул нурларны үзеңдә чагылдыру – шулай ук һидаять юлларының берсе. Бу юллар кешене һидаятькә алып бара. Мәчеткә килү кечкенә бер адым булса да, Аллаһы Тәгалә аны һидаятькә сәбәп итә ала. Әйе, һидаятьне Аллаһы Тәгалә бирә, ләкин аңа ирешер өчен кол Аллаһы Тәгаләнең капкасын үзенең эш-гамәлләре белән шакый. 

Кеше сыраханә, мәйханәгә барып, Аллаһы Тәгаләнең «Мудил» исеменең капкасын шакый һәм шул гамәле белән “Мине бозыклыкка керт, ялгыштыр” дигән була. Аллаһы Тәгалә теләсә, аны ялгыштыра, начарлыкка этәрә, ләкин, теләсә, моңа каршы киртәләр булдыра, аны ялгыш юлдан саклап кала. Игътибар итегез, кеше кулындагы көче шулкадәр аз ки, бу аның ни һидаятькә ирешүенә, ни бозыклыкка төшүенә чын сәбәп була алмый.

Тагын бер мисал китерим. Сез Коръәне Кәрим яки үгет-нәсихәт тыңлаган вакытта, яисә гыйльми берәр әсәр укыганда эчегез нур белән тула. Ләкин башка берәүнең вәгазь-нәсихәт, хәтта иң ихласлы мөнәҗәтләр ишеткән вакытында кәефе бозыла; манара башыннан азан ишеткәндә “Бу ни дигән мырылданулар тагын?”- дип зарлана.

Димәк, һидаять бирүче дә, бозыклыкка төшерүче дә Аллаһы Тәгалә. Әмма бер кеше бозыклык юлына керсә, Аллаһы Тәгалә Үзенә караган эшнең меңнән 999,9 өлешен ярата (кеше исә бары төймәгә басып алган сыман була), соңыннан исә кешенең бозыклыкка керү теләге өчен аны я җәзаландыра, я гафу итә.

Мөселман илләрендә тумаганнарның хәлләре теге дөньяда ничегрәк булачак?

Бу сорау күптән инде сорала килә торган мәсьәләләрнең берсе һәм, минемчә, бәхәс куптару теләге белән бирелә, ягъни «Без Аллаһка һәм Аның пәйгамбәренә ышануыбыз аркасында җәннәткә керәбез, әмма Ислам дөньясыннан бик ерак урнашкан төбәкләрдә, мәсьәлән, Парижда, Лондонда, Мәскәүдә туган кешеләр безнең мөмкинлекләргә ия булмаулары аркасында, безгә насыйп булган нурга ирешмәячәкләр һәм нәтиҗәдә җәһәннәмгә керәчәкләр?» Бу сорауның ике ягы бар: илаһи мәрхәмәттән дә артык мәрхәмәт күрсәтү теләге һәм Исламга каршы яшерен тәнкыйть.

Иң элек, сорауда әйтелгәнчә һәм күпләр уйлаганча, «бездән еракта урнашкан илләрдә яшәүчеләр җәһәннәмгә керәчәкләр» дигән гомуми хөкем юк. Менә нинди хөкем бар: Мөхәммәд (с.г.в.)нең пәйгамбәрлеген, дингә чакыруын ишеткән, Ул тараткан нурга шаһит булган кешеләр кирелекләре аркасында бу динне кабул итмәсәләр, җәһәннәмгә керәчәкләр. Монда Аллаһы Тәгаләнең мәрхәмәтеннән артык мәрхәмәт күрсәтергә теләп, башка төрле дәгъвалар белән чыгу акыл сатудан башка берни дә түгел. Әйе, болар җәһәннәмгә китәчәк һәм бары тик чит, мөселман булмаган илләрдәгеләр генә түгел, безнең илдә дә Пәйгамбәребезне белә торып, аның өндәвен кабул итмәүчеләр, аңа иярмәүчеләр дә җәһәннәмгә керәчәк һәм мәңгелек югалтуга дучар булачаклар.

Раббыбызның чиксез рәхмәтеннән безне Пәйгамбәребезнең (с.г.в.) өндәвен кабул итүчеләрдән, Аңа иярүчеләрдән, һәркем Аннан йөз чөергән вакытта Аңа иптәш һәм юлдаш булган кешеләр арасыннан әйләвен өмет итәбәз.

Бу сорау инде күптәннән Коръән һәм сөннәт мәсьәләләрен акыл, мантыйк, хөкем йөртү, фикерләү һәм фәлсәфә юлы белән исбат итеп дәлилләргә тырышучы кәлямчылар
 тарафыннан каралып, иңле-буйлы тикшерелгән. Чыннан да, Аңа иярмәгәннәр белән иярү мөмкинлеге булмаганнар да җәһәннәм әһелеме? Юкса болар арасында аерма бармы? 

Бүгенге көндә бик тә әһәмиятле мәсьәләләр янында менә мондый сораулар тикшерелергә тиешме, юкмы? Бу төрле сорауларның җавабын табу безнең ахирәт тормышыбыз өчен ниләр казандыра? Практик тормышыбыз өчен ниләр бирә? Бөек мәзһәп имамнары шулкадәр игътибар белән тикшергән бу мәсьәлә бик тә мөһим һәм тормышчан идеме икән аны хәл итү өчен шулкадәр көч сарыф ителде?..

Хәзер бу мәсьәләне гакыйдә имамнарының фикер һәм карашларының җыелмасы эчендә тәкъдим итеп карыйк:

Гакыйдәдәге ике олы әһле-сөннәт агымының берсе булган Әшгариләр болай диләр: Аллаһы Тәгаләнең исемен ишетмәгән, Аны таныткан һичбер тәблигъка шаһит булмаган кеше кайда һәм ничек яшәсә дә әһле-фәтрәткә
 керә, димәк әһле-нәҗат
 булып санала. Сез, Мөхәммәд (с.г.в.) өммәте буларак, Ул китергәннәрне дөньяның «караңгы» өлкәләренә җиткермәгән булсагыз, Әшгари фикеренчә, шул төбәкләрдә яшәүче кешеләр – әһле-нәҗат, ягъни котылучылар. Аллаһы Тәгалә билгеле күләмдә аларга әҗерен биреп, җәннәттән файдаландырачак...

Матуридиләр фикеренчә исә, (Могтәзиләләрнең фикере дә шундыйрак) бер кеше акылы белән Яратучысын аңлауга ирешсә, исемен беләме ул, юкмы котылачак. Ләкин акылы белән генә булса да, Яратучы булуын аңламаган булса, ул котыла алмас. Нигездә бу ике караш бер үк булмаса да бер-берсеннән нык аерылмый. Матуриди буенча, кеше кайда гына булса да: тауда, калкулыкта, чүлдә ул кояш чыгып батуыннан айның туып югалуына, йолдызларның җемелдәвеннән җир йөзендәге искитмәле низам-тәртипнең мең дә бер гүзәллекләренә, тауларның мәһабәт торышларыннан тау түбәләрендәге назлы җил исүләренә, урманнарның улап торган мохитеннән чирәм һәм агачларның әкрен-әкрен тирбәлеп торуларына, чәчәкләрнең искиткеч матурлыклары белән елмаюларына кадәр һәрнәрсәнең Аллаһы Тәгалә турындагы серле хәбәр һәм Солтаннарның Солтанын кешеләргә аңлатучы матур һәм төзек бер тел булуын аңлый ала. Акылы башында булган кеше күз карашларын җәлеп иткән бу күренешләр һәм йөрәкләрне дулкынландырган бу аваз һәм төсләр уены каршында һәрнәрсәнең арткы ягындагы яшерен Кулны сизәчәк һәм Яратучы булуына, һичшиксез, ышаначак. Ул Яратучының исемнәрен, Аның китап һәм илчеләрен белмәсә дә, газаптан котылучылар арасында булачак. 

Инде менә шуңа күрә башка илләрдә яшәүчеләр турында өздереп, «ышанмады, шуңа күрә җәһәннәмгә китәчәк» димибез, алай дип әйтә дә алмыйбыз, чөнки иң кимендә мәзһәп имамнарының карашлары сүзсез калуыбызны таләп итә. 

Имам Әшгари хәзрәтләре биргән хөкемен «Без пәйгамбәр җибәрмичә торып һичбер милләтне газап итмәячәкбез» (Исра-15) кебек аятьләрдән чыгарган. Әйе, Аллаһы Тәгалә Коръәндә: «Пәйгамбәр җибәрмичә торып газап кылмаячакбыз»,– дип әйтә. Алай икән пәйгамбәр турында ишетмәгән, аны күрмәгән кешеләр газап күрмәсләр кебек аңлашыла.

Матуриди хәзрәтләре фикеренчә, акыл- яхшыны начардан аеруда әһәмиятле элемент. Кеше акылы белән кайбер әйберләрне бер-берсеннән аера: бу яхшы, ә бу начар дия ала. Моңа карамастан,акылның һәрнәрсәне аңлап белә алуын сөйләү дә – ялгыш фикер, шуңа күрә Аллаһы Тәгалә яхшыны кылырга әмер иткән, ә начарлыктан тыйган һәм бу әһәмиятле гамәлне һәрвакыт ялгыша ала торган акылга тапшырмаган. Вәхи белән боларны билгеләгән, ачыклаган, пәйгамбәрләре аркылы һәрнәрсәне тәгаенләгән һәм бер мәсьәләне дә билгесез калдырмаган. Матуридиләр фикеренчә, акыл зинаның начар булуын сизә ала, чөнки аның нәтиҗәсендә нәселнең бозылуы, буталуы бар. Кемнең малы кемнең баласына калачак? Чыннан да, әгәр бер хатын-кыз гыйффәтен саклый алмый һәм балаларының кемнән булуы шөбһәле икән, кемнең малы кемгә калачак? Болай булганда зинаның начар булуын акыл да сөйләргә мөмкин. Урлашуның да начар гамәл булуын акыл белән аңлап була, чөнки берәүнең тырышып тапканын кулыннан тартып алу – начар эш. Акыл эчкечелекнең дә начар булуын аңлый, чөнки ул кешенең акылын юкка чыгара, нәселгә дә начар тәэсире бар һәм кайбер авыруларның барлыкка килүенә сәбәпче. Болар кебек башка мәсьәләләрне дә акыл белән хәл ителүе һәрвакыт мөмкин. Менә, мәсьәлән, Аллаһы Тәгаләгә иман китерү дә хәерле гамәл, чөнки кеше иманы белән итминанга (билгелелеккә, күңел тынычлыгына, нык ышанычка) ирешә. Әле бу дөньяда ук башы җәннәткә тия, ул галәмнең гүзәллекләрен монда тоеп яши. Шул ук вакытта иманга алып баручы юл да акыл һәм хөкем йөртү белән сизелергә, беленергә мөмкин. мәсьәлән, чүлдәге бер бәдәви дә моны тойган. Пәйгамбәр хозурына килеп, Бөек Яратучыга ничек ирешүе турында соралгач: «Бер җирдәге дөя тизәге аннан дөя үтүенә, аяк эзләре дә анда йөрелгәнгә ишарә итә. Бу күк аһәңе, ә җир шулкадәр матурлыклары белән Галим һәм Хабир булган Аллаһка ишарә итми мени?» – дип әйтә. Димәк, дөя көтүчесе дә акылы белән һәрнәрсәне идарәсендә тотучы, һәрнәрсәгә гыйлеме белән җитәкчелек итүче һәм һәрнәрсәдән хәбәрдар булучы бер Затның булуына барып җитә ала. Алай икән иманга килүдә дә акылны инкяр итә алмыйбыз. Менә шушыларны истә тотып, Матуриди: «Кеше акылы белән Яратучысын сизә ала»,– дигән. Җаһилият вакытында һәм фәтрәт (ике пәйгамбәр арасындагы дәвер) чорында бу сиземләү күпләрдә булган. Шундыйларның берсе Вәрака бин Нәүфәл, бөек Анабыз Хәдичәнең (р.г.) туганнан туган кардәше. Пәйгамбәребез (с.г.в.) беренче вәхи килгәндә Җәбраилне җир һәм күк арасында бөтен киңлеге белән күргән, курыккан, тетри-тетри өенә йөгереп кайткан һәм хәлен Хәдичә Анабызга сөйләгән. Ул исә Аллаһ Рәсүлен (с.г.в.) Вәрака янына алып барган. Менә бу зат әле Мөхәммәд (с.г.в.)гә пәйгамбәрлек килгәнче үк Бөек Яратучының барлыгын сизгән, потларның берни дә барлыкка китерә алмауларын аңлаган һәм акылы белән Аллаһы Тәгаләнең бар булуына инанган иде. Хәзрәти Гомәр әфәндебезнең абзасы Зәйд тә шундыйлардан. Кайвакыт ул потларга аркасы белән борылыр һәм шулай әйтер иде: «Боларга гыйбадәт кылынмас, боларның барысы да батыйл (буш), бер Яратучы бар, ләкин кем икәнен мин белмим...» Үләр алдыннан Зәйд Хәзрәти Гомәр һәм Хәзрәти Сәед белән гаилә әгъзаларын җыя да болай ди: «Мин Аллаһның бер дине булуына ышанам, аның күләгәсе, галәмәтләре башыгыз өстендә». Пәйгамбәребез (с.г.в.) пәйгамбәрлеген әле игълан иткән идеме юкмы, шул вакытларда ук: «Мин ул диннең күләгәсен башыгыз өстендә булуын сизәм. Ул дин барлыкка килгәч, вакыт әрәм итмичә аңа керегез»,– дип әйтә һәм шактый нәрсәне акыл һәм зирәклеге белән аңлаганлыгын күрсәтә, бу исә «кеше кулы белән эшләнгән әйберләр илаһ була алмыйлар» дию. Чыннан да, кеше кулы белән ясалган пот һәм һәйкәлләрнең берсе дә кешеләрнең ихтыяҗларын үти алмый, чөнки үзләре үк кешегә мохтаҗ. Үзләре мохтаҗ була торып, башкаларның ихтыҗларына ничек җавап бирсеннәр ди алар? Шуңа күрә гади уйлану белән дә һәркем күк һәм җирләрне кулында тоткан бер Затның булуына төшенә ала. Зәйд һәм Варака якыннарының күңелләрендә беренче умырзая булып кала бирсеннәр, ә сөекле Юлбашчыбыз (с.г.в.), беренче бәхетле дусларын хакыйкатькә иң алдан күзләре ачылганнар арасыннан сайлап алып, акылның дилбегәсен вәхи кулына тапшырып, мәңгелеккә җилкән ачып оча...

Хәзер яңадан сорауны искә төшерик: Ислам дөньясыннан читтә туган кешеләр җәһәннәмгә китәчәкләрме? Пәйгамбәребез (с.г.в.), Коръән турында ишеткән һәм Пәйгамбәребезнең пәйгамбәрлегенә шаһит булган, әмма болар белән танышу кирәклеген тапмаган һәм танышмаганнар җәһәннәмгә китәчәкләр. Ләкин әз генә булса да дин белән танышу мөмкинлеге булмаган, «караңгылык»та үсеп тәрбияләнгән, «караңгылык»та яшәгән кешеләргә килгәндә, Аллаһы Тәгаләнең мәрхәмәте белән алар шелтәгә эләкмәсләр, газап күрмәсләр дип өмет итәбез.

 Рөхсәтегез белән мәсьәләнең безгә кагылышлы башка ягын ачыклыйсым килә. Беренче мөселманнар Исламны тулы канлы яшәп, Пәйгамбәребез (с.г.в.) китергәннәрне дөньяның дүрт ягына да тараттылар, иҗтимагый вөҗдан булдыруда тырышлык күрсәттеләр. Бүген дастан булып хәтерләребездә генә яшәсә дә, аларның эш-гамәлләрендә шундый бөек һәм тирән рухи халәт сизелә ки, боларны фикерләгәндә аларның өндәүләренә башкаларның битараф калулары мөмкин түгел кебек күренә. Батыр һәм куркусыз, бернәрсә алдында да туктап калмаучы, үз-үзләрен аямыйча бу изге эшне җилкәләренә күтәрүче бу бөекләр бик тә кыска вакыт эчендә дөньяның дүрт тарафына шулкадәр көчле бер аваз салдылар ки, тавышларын ишетмәгән бер генә җир дә калмагандыр. Ислам нуры иң караңгы, иң ерак җирләрне дә яктыртты. Әйе, алар бик тиз, бик тә хәрәкәтле, иң югары дәрәҗәдә Исламны тараттылар һәм Коръән авазын Сәбт бугазыннан Арал күленә, Анадолу ярларыннан Кытай диварына кадәр җиткерделәр. Хәзрәти Госман вакытында Ислам бу җирләргә кадәр барып җиткән, ә Хәзрәти Мугавия чорында Укбә бин Нафиләр тырышлыгы белән Һәркүл кальгасына барып терәлгән иде. Бөтен Бәрбәриләр, бүгенге Фас, Тунис, Җәзаир, барлык Мәгърип мәмләкәтләре Ислам карамагына кереп, әмерне аннан алдылар. Башлангыч вакыттан хисап ителгәндә, әле утыз ел да үтмәгән иде. Бу утыз ел эчендә дөньяның дүрт тарафында яктылык пәйда булып, дөньялар нурланды. Мөселманнар киткән җирләрендә Исламны тиешенчә яшәп күрсәттеләр, һәркем аларны яратты, хөрмәт итте. Һәм шулкадәр мөселманнарны үз иттеләр ки, хәтта христиан һәм яһүдиләр дә аларны үз диндәшләреннән артык күрделәр. Хәзрәти Гомәр Мәсҗиде-Әкъсада, Әбү Үбәйдә Шамда хөрмәт белән каршы алындылар. Хәтта бер ара мөселманнар Шамнан китәргә мәҗбүр булгач, христианнар раһиплары (монах) белән чиркәүләргә тулып, мөселман карамагы астында яшәү дәвам итсен өчен дога кылдылар һәм мөселманнарга: «Киткән кебек, инша-Аллаһ, яңадан килерсез. Җизия (салым төре) түләп, химаягездә булырбыз»,– диделәр. Беренче мөселманнарның шулкадәр ягымлы күренүе аркасында башкалар дәррәү Исламга керә иделәр. Асылда гади мөселманнарның да һәрберсе берәр Гомәр иде, мондыйларны күргәннәрнең мөселман булмаулары мөмкин дә түгел. Төннәрен гыйбадәттә йөрәкләрен ялкынландырып, көндез ат өстендә кылыч тотып, каһарманнарның каһарманына әйләнгән, «руһбанун фил-ләйли вә фурсанун фин-нәһар» булган бу егетләр шундый итеп күңелләргә кергән, һәркемдә шундый көчле тәэсир калдырганнар иде ки, якын киләчәктә бөтен җиһан капкалары аларга ачылачагы чынбарлык итеп кабул ителә иде.

Бүгенге көндә кечкенә генә бер утрауда да безнең сүзебез үтми, кулыбызда булган җирләрдә дә тынычлык саклый алмыйбыз, ә аларның исә ышанычлы, тапкыр, зирәк, акыллы, диндар булулары аркасында кальгаларның капкалары төбенә кадәр ачыла һәм «мәртәбәле ватандаш» кебек исем, символик ачкычлар гына түгел, хакыйкый җитәкчелек һәм чын ачкычлар бирелә.

Бүгенге Сүрия һәм Фәләстыйн мөселманнар кулына кергәч, андагы гаскәр башлыклары Мәсҗиде-Әкъсаның ачкычларын таләп итәләр. Вазифалы поп: «Мәсҗиде-Әкъсаның ачкычларын алачак затның шәмаилен (сурәтен) беләбез һәм бу ачкычларны Аннан башкага бирүебез мөмкин түгел»,– дип әйтә. Алар сөйләшә торсыннар, ә Хәзрәти Гомәр күптән инде юлда иде... Аның ничек килүеннән беркемнең дә хәбәре юк. Ләкин Бөек Сәхабә поп белгәнчә килә. Дәүләт хәзинәсеннән бер дөя алып, аның белән юлга чыккан иде. Такси, машина юк, хәтта бер ат та булмый, анысы да юк. Хезмәтчесе белән чиратлашып дөягә атланып сәфәргә чыгалар. Болар Изге Мәчеткә якынайгач, мөселман гаскәр башлыклары Үрдүн елгасын кичкәндә дөягә атланып бару чираты Хәзрәти Гомәргә тисен дип дога кылалар, чөнки Византия халкы үз сарайларында байлык белән купшылыктан башка әйбер күрмәгәнгә күрә, хәлифәбезне бу килеш: балакларын сызганган, хезмәтчесе дөя өстендә, ә үзе дөяне җитәкләп баруын күрсәләр, гаеп итәрләр диләр. Чынлыкта гаеп саналган бу хәрәкәтләр гаделлек галәмәте һәм Хәзрәти Гомәрнең хаксызлык эшлисе килми иде. Алар дога кыла калсыннар, ә Аллаһы Тәгалә иң хәерлесен яраткан иде инде. Елганы кичгән вакытта дөянең тезгенен тоту чираты Хәзрәти Гомәргә җитә. Ул дөядән төшә, урынына хезмәтчесе менеп утыра һәм Хәзрәти Гомәр дөянең тезгенен тотып елганы кичә(.. Монда дөя белән килгәнче киемнәре ышкылы-ышкыла ертылып бетә. Килеп җиткәнче кулына энә белән җеп алып, юл читендә киемен ничә мәртәбә ямаганын бер кем дә белми... Киемендә ул көнне 14 ямау була. Әстәгъфируллаһ тәүбә, аларга ямау түгел, шәрәф галәмәте дию тиешле. Бу хәлне күргән поп: «Безнең китапларыбызда хәбәр ителгән кеше менә бу зат»,–дип кычкыра. Бөекләренең юраулары ярдәмендә алар Хәзрәти Гомәрнең юлда ни рәвешле килүен белгәннәр, шуңа күрә Хәзрәти Гомәрне таныган поп: «Без ачкычларны бары тик моңа бирербез»,–ди.

Ачкычларның Аңа бирелүе, Мәсҗиде-Әкъсаның мөселманнарга тапшырылуы гөрләп Исламга керүгә сәбәп була.

Мин сезгә Хәзрәти Гомәр кебек Исламның буй җитмәс бөеге белән бәйле вакыйгаларны сөйләп, күңел кылларыгызны тибрәтергә теләмәдем. Максатым «үткәндәге сыман бүген дә Ислам тиешле югарылыкка таратыламы» соравын бирү. Алар 20-25 ел эчендә Африка, Ташкент, Сәмәрканд, Бохараларны... Бохариләр, Мөслимнәр, Тирмизиләр, Ибне Синалар, Фәрабиләр, Бируниләрне җитештергән мөбәрәк бер дөньяны бер сулышта, бер ыргылуда, бер дигәндә кулга төшергәннәр. Кавказ, Азәрбайҗан, Гыйрак һәм Иранда хөкүмәт корганнар. Әйе, бер дигәндә дөньяның дүрт тарафында «Лә иләһә иллаллаһ Мүхәммәдүр-Расүлүллаһ» хакыйкатен һәм Исламны һәркемгә җиткергәннәр. Инде ул ерак илләрне калдырып торыйк, без бит, дөресен әйткәндә, үз дөньябызга да нәрсәдер аңлаттык дип әйтә алмыйбыз. Безне тыңлаучы җәмәгать эчендә яшибез, ышандырырга тырышабыз, әмма нигәдер ышанмыйлар. Сөйләгән сүзләребез боз диварлардан чагылып, сап-салкын килеш кабат йөзебезгә китереп бәрә. Сүз белән аңлатабыз, ләкин күңелләренә керә алмыйбыз. Боларны Раббыбызның инде болай да биргән иксез-чиксез нигъмәтенә рәхмәтле була алмаучы кебек сөйләмим, сөйләргә хакым да юк. Беренче мөселманнар белән үзебезне чагыштырганда Бөек Сәхабәләр белән безнең арада булган зур аермага игътибарыгызны юнәлдерәсем килүдән генә китерәм.

Алар күгәрченнәр сыман канатланып, аргамаклар кебек дулкынланып, илаһи хәбәрләрне һәр җиргә ишеттерү өчен дүрт тарафка да таралалар: Иранга, Туранга һәм бөтен дөньяга... Үкбә бин Нафийга Африканы яулап алу насыйп була. Бер-бер артлы уңышлары белән мөселманнарның йөз нурына әйләнгән Үкбә көнчеләре тарафыннан әләкләнә, шул чор хөкеме чыгарылып, куллары богаулана, Исламны тарату эшеннән читләштерелә. Кулларында богау, бер еллык төрмә вакытында иң олы кайгысы – Исламны аңлатудан читләштерелүе була. «Бер ягыннан икенче ягына Африкада мөселманлыкны таратырга телим, моннан тыйдылар, менә шуңа бик кайгырам»,– дип әйтә ул. Беркөнне Исламга бик күп зарар китергән Язид Үкбә кулындагы богауларны чишә. Аны яңадан Африкага вәли итеп билгели һәм шуның белән иң хәерле гамәлен кыла. Үкбәгә ирек бирүе белән Язид тукталып торган Ислам җиңүләрен һәм Исламлаштыру хәрәкәтен яңадан башлап җибәрә. Үкбә дә үз максатына ирешеп, иң ахыргы ноктага барып җитә. Атын диңгезгә кадәр кертеп: «Аллаһым, – ди, – бу караңгылык диңгезе алдымда тормаса, Синең Олы исемеңне диңгезләр артындагы илләргә дә җиткерер идем(..» Дөньяны яулауда менә нинди киңлек. Бик тә ихтимал: аңа яңа дөнья, Америка турында сөйләнелсә, «Анда ничек барасы» дип, анысын да уйлар иде...

Әйе, бу изгеләр яшәгән вакытта мөселманлык таратыла һәм һәркемгә аңлатыла. Алар Ислам барып ирешмәгән җирләр турында да кайгыралар. Ә безгә килгәндә... без аны тиешле дәрәҗәдә тормышыбызда үрнәк хәлендә яши, яшен тизлегендә дөньяның дүрт тарафына җиткерә алмадык. Әйе, алар кебек бу изге эшне яшәешебезнең олы максаты итеп белмәдек. Аның өчен шәхси эшләребезне ташламадык. Аның хөрмәтенә бер генә мәртәбә булса да, өй юлын онытмадык. Бу эшкә «Беренче эш» дип, башкаларына үз тәртибе белән «икенче, өченче, дүртенче» дия алмадык. Без дә көфер хөкем сөргән илләргә киттек китүен, ләкин марка, доллар, шилинг, франк алып кайту өчен киттек. Аллаһы Тәгаләнең Бөек исемен җиткерү өчен түгел. Шуңа күрә дә андагыларга бөек хакыйкатьләрне ишеттерә алмадык. Бүген алар безнең гайрәтсезлегебез, көчсезлегебез, булдыксызлыгыбыз аркасында бозыклык, көфер эчендә яши икән, һәрхәлдә, бер сорау алардан, берсе бездән соралачак.

Кичә бер кардәшебезнең тырышлыгы белән чит илдә оештырылган бер чыгышны карау бәхетенә ирештем. Чыгыш алман телендә һәм мин бер сүз дә аңламый идем. Ләкин андагы күренешләр миңа бик күпне сөйләде. Элегрәк Берлиндагы бер кабер янында күңелләрем нечкәреп: «Корбан булыйм, Аллаһым, Синең мөбәрәк исемеңне монда һәм мондагыларга җиткерә алмадык»,–дип сыкраган идем. Инде хәзер бу тасманы караганда нинди тойгылар белән күңелем тулды, нинди тойгылар белән( Голландиядагы чиркәүләрнең берсендә бер мөселман чыгыш ясый һәм чиркәү әһеле утырып аны тыңлый. Мөселманлыкны кабул иткән яулыклы голландияле хатын-кызлар һәм зур теләк белән Исламны өйрәнергә теләгән башка хатыннар сорау бирәләр, җавап алалар...» Мин боларны хәзер сөйләп бетерүдән гаҗизмен. Моңа карамастан, боларның барысы да әле көчсез аваз һәм тәҗрибә кебек үзешчән хәрәкәтләрдән гыйбарәт. Мондый тырышлыклар дини хезмәт итеп саналса да, тулы хезмәтнең нәкъ үзе түгел икәнлеге мәгълүм.

 Без бүгенге көндә әле һаман бу зур сарайның ишек төбендә ыгы-зыгы килеп торабыз. Зур эшләр башкардык дип әйтә алмыйбыз. Менә шуның аркасында күп кешеләр әле һаман караңгылыкта яши бирә. Вакыт-вакыт алар янына динебезне аңлату өчен баргаладык, ләкин кирәксез бәхәсләрдән үзебезне тыя алмадык. Һәм, әлбәттә, Хәзрәти Гомәр, Үкбә бин Нафий, Әбү Үбәйдә, Әхнәф бин Кайс, Мугыйрә бин Шугбә, Кагъка югарылыгында бу эшне башкара алмадык. Аларның батырлыгы, киң күңеллелеге, кешелеклелеге, иманнарына тугрылыклары, максатчанлыкларыннан дошманнарының йөрәкләре ничә мәртәбә сикереп куйган да аларны күргән күзләр ничә мәртәбә иман китерергә карар биргәннәрдер? Аларның бу тырышлыкларына, бүгенге көндә мөселманнар яшәгән күп өлкәләрнең ул изгеләр тарафыннан яулап алынуы да шаһит булырга җитәрлек.

Мәсьәләгә менә бу яктан якын килгәндә Париж, Лондон, Нью Йоркта яшәүчеләргә тагын да йомшаграк мөгамәләдә булуыбыз тиешле, бәлки кулларыбызны йөрәгебезгә куеп: «Вай хәлебезгә, динебезне җиткерә алмадык, ишеттермәдек, боларның «караңгылыгын» юкка чыгарып, якты көннәр күрсәтә алмадык»,–дип әйтергә тиешбез.

Монда мәшһүр вәгазьчебез Нурсачан Хуҗа сөйләгән, тормышта чыннан да булган бер вакыйганы хәтеремдә калганча китерәсем килә. Эшчеләребезнең берсе Ауропада бер йортта яши икән. Хуҗалар белән бергә утыра, бергә тора, алар белән бергә ашап эчә. Соңыннан ул үз эшенә китә, тегеләр үзләренекенә, ләкин мөселман булган бу кеше динен яшәүдә һәм аңлатуда кимчелек күрсәтми. Бераз вакыт үткәннән соң йорт хуҗасы мөселман булып китә һәм нәкъ Әмир ибне Түфәйл кебек ул мөселман булгач, хатыны да: «Иптәшем, моңарчы гел бергә идек, янә дә бергә булыйк. Сиратта да бергә, Җәннәттә дә. Ислам кешеләргә боларны бүләк итә икән, син китәрсең дә мин нишләп берүзем калыйм»,– ди һәм «Лә иләһә иллаллаһ» сүзе белән ул да канатлана. Ул да булмый, балалары һәм бөтен гаилә әгъзалары чын мөселман булып китәләр. Ислам белән танышканнан соң өйләре җәннәт почмакларының берсенә әйләнә. Бераз вакыт үткәннән соң бер көнне өй хуҗасы мөршиденә барыбызны да хәйранга калдырачак сүзләр әйтә: «Валлаһи, кайвакыт сөенеч һәм шатлыгымнан сине кочаклап үбәсем килә. Әмма кайвакыт шулкадәр ачуым килә, якаңнан тотып яңаклыйсым, кыйнасым килеп китә, чөнки син безнең өебезгә килдең, шәрәфле кунак булдың, синең белән Хәзрәти Мөхәммәд (с.г.в.) дә килде. Әйе, син килү белән Пәйгамбәребез дә килде, Коръән дә килде, Аллаһы Тәгаләгә иман да килде. Һәм синең ярдәмең белән йортыбыз җәннәт почмагына әйләнде. Ләкин минем әтием бар иде. Саф, пакь күңелле кеше иде. Син килү алдыннан гына христиан буларак вафат итте. Нигә бераз булса да алданрак килеп аңа да аңлатмадың?» Минемчә бу фәрьяд, бу зар, бу тетрәнү – бөтен христиан һәм яһүди дөньясының Ислам диненә карата шелтә сүзе. Без, ни кызганыч, китә алмадык. Исламны җиткерә алмадык. Хәтта торган җирләребездә дә бик аз тырышлык белән хәрәкәт иттек, аны әйләнә-тирәбезгә җиткермәдек. Исламны тиешенчә яшәп күрсәтмәдек, аңлата алмадык һәм аны мохтаҗ күңелләргә салмадык.

Рөхсәтегез белән мәсьәләнең башка ягына да тукталасым килә. Безне мөселманлыктан ерагайткан кешеләр – аларның сүзе белән әйтим – бу милләткә берөзлексез көнбатыш югарылыгындагы тормыш вәгъдә иттеләр. Инде бер гасырга якын вакыт үтүенә карамастан, әле һаман көнбатыш капкасы янында теләнеп торабыз. Берни дә үзгәрмәде. Без, энә буе юл үттек дип тә әйтә алмыйбыз. Ул көнне дә, бүген дә көнбатыш безне гел ишек саклаучы һәм хезмәтче итеп кенә күрде. Өч-биш тиен өчен йортларын ташлаган хезмәтчеләр итеп... Хәзер мин сездән бер нәрсә сорыйм: христиан һәм яһүдиләр нигәдер Ислам диненә кермиләр һәм безнең кулдагы яхшы принципларны кабул итмиләр. Моның ни өчен болай икәнлеген уйлап караганыгыз булдымы? Сәбәбе бик тә гади: берәү яхшы принциплар белән яныгызга килсә һәм хәбәрләрнең иң яхшысын китерсә, хәтта күк ишекләрен ачып, җәннәт юлларын күрсәтсә, ләкин бу зат сезнең хезмәтчегез, эшләрегезне алып баручы булса, сез вак-төяк күргән эшләрегезне башкарса, сез моның диненә керергә теләр идегезме?.. Һәрхәлдә, хезмәтчегез артыннан китмәс, аңа иярмәс, теләнчедән теләнмәс идегез(..

Бүгенге көндә Ислам галәме көтелгән кебек тәртипкә, үз-үзенә килә, Исламны тиешенчә яшәп күрсәтә алмады һәм әле һаман көнбатыш капкасы янында теләнеп тору хәлендә кала бирә. Син кичәге хезмәтчең каршында илле мәртәбә йөзтүбән төшсәң, илле мәртәбә капкалары янында баш исәң, алар каршында тетрәп торсаң, көнбатышның сине тыңлавы, син китергәннәргә колак салуы бер дә ышанырлык нәрсә түгел. Шуңа күрә борынгыларыбыз сыман шәхес булып, мәртәбә саклап, бик тә югары дәрәҗәдә Исламны күрсәтеп һәм аны чын-чынлап яшәүчеләр буларак көнбатыш капкасына килгән вакытта гына безне тыңлаячак һәм кабул итәчәкләр. «Теләнчеләрнең динен кабул итәргә, капка төпләрендә хезмәтче һәм эшче итеп кулланган кешеләрнең сүзләренә колак салырга теләмәсәләр, берникадәр алар да хаклы» диясем килми, ләкин алар үзләрен акларга мөмкин һәм бик тә ихтимал теге дөньяда бер сорау аларга бирелсә, берсе Исламны таратабыз дип йөргән күз буяучылардан соралачак.

Минемчә, мәсьәлә иң элек бу яктан каралырга тиеш, бер-беребезнең бу мәсьәләдәге җаваплылыгы тикшерелергә, хөкемнәр дә гаделлек һәм тугрылык белән бирелергә тиеш. Юкса кайбер чамасыз кешеләрнең чит өлкәләрдә яшәүчеләрне җәһәннәмгә тутырып, капкасына сакчы итеп куелу аңлаешыннан без бик тә еракта. Шулай ук Исламны таратам диеп, юк-барны сөйләп кенә бөтен дөнья артыбыздан йөгереп килер дигән хыялдан да азат без.

Шулай да бер көнне дөньяда үзгәреш булачак дип ышанабыз. Урта иклимнең энҗе-мәрҗән дөньясы: Төркия, Мисыр, Төркестан кебек өлкәләр бергә җыелып тәртипкә киләчәк. Бу мөбәрәк дөнья яшәтү теләге белән яшәү рәхәтлекләреннән читләшә алган, саф һәм тәвәккәл җаннар тырышлыгы белән яңадан дөньяда үз урынын алачак... Инде менә ул вакытта көнчыгышы да, көнбатышы да безне тыңлаячак.

Бу булмастыр дип әйтү өчен бернинди сәбәп тә юк. Булачак һәм була башлады да инде. Бүген көнбатышның фикер ияләре мөселманлыкның яңалыгы, оригинальлеге каршысында сихерләнгән хәлдә. Һәм мондый караш бик җитди үзгәрешләргә сәбәп булыр кебек күренә. Бик якын киләчәктә иҗтимагый географияда җитди үзгәрешләрнең булачагын озак көтергә туры килмәс. Әйе, дөньяда кайбер үзгәрешләр булачак. Ләкин моны шәхес булган, дәртле, чын кешеләр башкарачак; дөнья эшенә кереп баткан, бу олы эшне буш вакытларына калдырган булдыксыз, уңмаган кешеләр түгел.
Аллаһы Тәгаләнең хозурына чыгар алдыннан нинди әзерлек башкарасы һәм Аның хозурында ниләр уйлыйсы?

«Хозур» дигәндә намаз кебек гыйбадәтләрдәге хозур турында сүз бара дип уйлыйм. Әгәр хозур сүзе бу мәгънәдә кулланылган булса, намаз үзе үк – хозур ул. Пәйгамбәребез (с.г.в.) хозурның иң камиле һәм иң нурлысы – мигъраҗ
 белән шәрәфләнгән иде. Бу бик тә әһәмиятле вакыйганың безнең табигатебез өчен чагылышы намаз булды. Пәйгамбәребезнең мигъраҗдан безгә китергән иң кыйммәтле бүләге дә намаз иде. Безнең өчен намаз – мигъраҗ ул. Моны яхшылап аңлавыбыз өчен без, Аллаһы Тәгаләнең рәхмәте буларак, көненә биш мәртәбә намаз белән Раббыбызның хозурына чыгып, Аңа эндәшү бәхете белән шәрәфләнгәнбез. 

Пәйгамбәребезнең мигъраҗ вакытында күкләрне гизүе, Раббыбызның үзе белән йөзгә-йөз, пәрдәсез сөйләшүе, үзенең иңләү киңлегендә Аллаһы Тәгаләне пәрдәсез, киртәсез күрүе һәм соңыннан намазны бүләк буларак безгә китерүе – бу ике вакыйга бер-берсенә шулкадәр нык бәйләнешле ки, намазны мигъраҗдан аерым күз алдына китерү мөмкин түгел. Әйе, намаз – мигъраҗның, бу изге күтәрелешнең җимеше һәм нәтиҗәсе ул.

 Сәүдәгәрләр төрле җирләргә китеп, алыш-биреш итәләр һәм берәр нәрсә алып кайталар. Аллаһ Рәсүле дә тулаем мәңгелек белән сугарылган бу изге алыш-биреш өчен Раббысының хозурына чыга. Изге юлга чакыру да Аллаһы Тәгаләнең үзеннән килә. Бу алыш-бирештә Раббыбызның бездән теләгәне – Аңа итагать һәм коллык итү. Моңа каршылык буларак Аллаһы Тәгалә намазыбызны Пәйгамбәребезнең мигъраҗы кебек кабул итә. Без Аның юлында булабыз – Ул безне кулыбыздан тотып бара һәм безне югалтуга дучар итми. Без күрмичә Аңа инанабыз – Ул намазыбызда безгә бертөрле «күренеп», күзләребезне нурландыра. Бу вакыйгада менә шушындый алыш-биреш булып үтә, ләкин бернинди сатулашу да булмый, чөнки барысы да рәхмәт буларак Аллаһы Тәгалә тарафыннан килә.

Аллаһы Тәгалә үзенең рәхмәте белән пәйгамбәребезне хозурына ала һәм иң яраткан бу кешесен безнең барыбыздан да сөйләштерә. «Әттәхияте» белән Аңа сәлам бирә һәм безгә дә сәлам җибәрә. Пәйгамбәребез бу илтифаттан файдаланган кебек без дә аннан файдаландык. Намаз менә шушындый хозурны символлаштыра.

Кеше намазга шушы аң һәм шушындый уйлар белән басарга тиеш. Мондый изге эшкә әзерлек бик тә мөһим. Намазга әзерләнгәндә иң элек тәһарәт алына. Кеше тәһарәт алганда һәр әгъзасын юу белән аерым бер дәрәҗә үтә, бертөрле яктылыкка чыга һәм рухлана, тәһарәт алганда укыла торган догалар белән билгеле бер метафизик җанлылыкка керә. Шушыннан соң мәчеткә барганда укыла торган догалар белән кеше адым-адым Раббысының хозурына якынлашканын тоя һәм укыган догалары белән канатланган сыман була. Бу юл, һәркемгә булмаса да, күпләргә ачык. Хәзрәти Гали (р.г.) кебек бөекләр һәр намаз вакытында агарып, һушыннан язар хәлгә җитәләр иде, чөнки намаз ул – Илаһи хозурга ирешү һәм йөзгә-йөз Аллаһы Тәгалә белән күрешү кебек.

Күз алдына китерегез: бер кешегә бик тә мөһим мәсьәлә белән мәртәбәле җыен алдында чыгыш ясау кушыла, бу кеше халык алдында беренче мәртәбә мондый чыгыш ясый. Тыңлаучылар арасында һәр сыйныфның иң дәрәҗәле вәкилләре бар. Бу кеше, әлбәттә, мондый хәлдә югалып калыр, агарыр, йөрәге дөп-дөп тибәр һәм бик көчле дулкынлану кичерер. Шулай ук кол да, нинди изге эшкә алынганын аңлый икән, намазында бу кешегә караганда тагын да көчлерәк дулкынлану кичерер, чөнки ул эндәшәчәк мәҗлес мисал өчен китерелгән бу мәҗлестән чагыштырмаслык дәрәҗәдә мәһабәтле һәм бөегрәк. 

Әйе, бу кеше Бөек Раббысының хозурына чыга. Мондый очракта һәркем намазларда гадәтләнүгә китерә, җанлылыкны баса торган хәлләргә каршы бик тә игътибарлы булырга тиеш. Шуны истә тотасы: Хәзрәти Муса, Бөек пәйгамбәрләр арасында була торып, күңеле Аллаһы Тәгаләгә мәхәббәт белән ташып торса да, янә Фиргавен янына бару алдыннан «Раббишрахли» (Таһа-25) дип эчке әзерлек башкара иде, вөҗданын җанландыра, һәм рухи ныклыгы артуы өчен Аллаһы Тәгаләгә дога кыла иде.

Мөэминнең тәһарәте һәм мәчеткә баруы – беренче әзерлекләр. Мөэмин хыялында Аллаһ Рәсүлен (с.г.в.) күрә һәм бераздан Аңа җәмәгать булырга әзерләнә. Шушындый әзерлек һәм көчле теләк белән кеше намазга баса һәм намазда укыган Коръәнен дә Аллаһы Тәгаләнең үзенә тәкъдим иткән кебек укый. Бәлки, вакыт-вакыт мәчеттән читтә калдырырга теләгән, ярамаган уйлары аның кәефен бозар, ләкин ул мондый юлкисүчеләргә һич тә буйсынмый һәм үз юлын дәвам итә. Аяк өстендә торырга көче калмавын аңлагач, Раббысының бөеклеге каршында башын иеп, рөкугька китә, рөкугътан торганда да вөҗданында Аллаһы Тәгаләнең рәхмәт карашын тотып алырга тырыша, һәм бу карашны тотып алу бәхете белән хәйран калуыннан аяклары тотмастай, тулы һәм җитди итагать белән Раббысына иң якын килә алган чик нокта – сәҗдәгә китә. Башка өммәтләр ахирәттә тезләрен бөгеп утырган чакта ул бу мәҗбүри хәлне ихтыяри буларак дөньяда үти һәм тезләрен бөгеп утырган килеш ялвару һәм үтенеч белән Раббысына мөрәҗәгать итә, күңел дөньясы хозур нурлары белән тулып ташый. Ул дөньяда түбәнчелекле булып, ахирәттә түбәнлеккә төшүдән, инша-Аллаһ, котыла, чөнки Аллаһы Тәгалә ике куркуны бер вакытта бирмәячәген вәгъдә итә. Ике әминлекнең бер вакытта бирелмәгәне кебек.

Бу дәрәҗәгә ирешүнең кайбер юллары бар. Боларны шулай билгеләвебез мөмкин.

Беренчесе: тышкы һәм эчке дөньяны күзәтеп фикерләүдә дәвамлылык. Кеше бер дә туктамыйча тышкы дөньяның билгеләрен күзәтеп фикерләргә, тыштан эчкә, эчтән тышка фикерен гиздереп йөртергә тиеш. Әйе, кешенең фикер йөртүе аны бер яктан күкнең йолдызлар белән зиннәтләнгән офыкларына алып барырга, икенче яктан үз табигатенең тирәнлекләрендә сәяхәт иттерергә тиеш. Бу рәвешле кеше «сукыр һәм чукракларның» мөшкел хәленә төшүдән сакланачак, чөнки мондый кешеләр күңелләрен онытканнары һәм илаһи тойгыларга күз йомганнары өчен сукыр, чукрак һәм телсезләр кебек яши бирәләр. Үзләренең кем икәнлекләрен күрә торсалар да, хәлләре бер дә үзгәрми. 
Кеше фикер йөртү белән бер сәгатьлек гыйбадәтен мең еллык гыйбадәт хөкеменә җиткерә һәм бу дәрәҗәдә савап казана ала. Һәм менә шушы фикер йөртү аңлаешы белән намаз аны әсма (Аллаһы Тәгаләнең исемнәре) даирәсеннән сыйфат (Аллаһы Тәгаләнең сыйфатлары) даирәсенә, ә аннан Зат (Аллаһы Тәгаләнең заты) даирәсенә алып барыр һәм кеше гүя мәңгелеккә җилкән ачкан кебек булыр.

Икенчесе: «Рабытаи-мәүт» дип йөртелә торган үлемне истә тоту. Бу башкарылганда ихтимал һәм фаразлар рәвешендә түгел, ә үлем нәкь каршысына килгән төсле башкарылырга тиеш. Коръәне Кәримдәге «Күллү нәфсин зәикатүл-мәүт» (Әли Гыймран-185) аяте бу хакыйкатькә игътибарны юнәлдерә. Кайбер тәфсир кылучыларның бу аятьнең мәгънәсен «Һәр кеше үлемне татыячак» рәвешендә бирүләре бик үк дөреслеккә туры килми. «Һәр кеше белеп һәм белмичә үлемне татып тора» рәвешендә бирү дөресрәк, чөнки безнең телдә «Һәр кеше үлемне татыячак» җөмләсенең гарәпчәсе «Күллү нәфсин сәязүкул-мәүт» рәвешендә булыр иде. Аятьнең безнең телгә иң якын һәм дөреслеккә туры килә торган мәгънәсе «Һәр кеше үлемне татып тора» рәвешендә булырга тиеш. Әйе, һәр кеше һәр мизгелне үлемне татып тора һәм монда башка бернинди мәгънә була алмый. 

Бу хосусны кыскача ачыклау да файдалы булыр. Без һәр мизгелне үлеп тереләбез, чөнки без Аллаһы Тәгаләнең белүнүенең (тәҗәлли) чагылышларыннан гыйбарәт. Бу чагылышлар шундый зур тизлек белән бер-берсе артыннан килеп торалар ки, без үзебезне өзлексез һәм дәвамлы итеп кабул итәбез. Моны кино тасмадагы кадрларның бик зур тизлек белән әйләнүе аркасында андагы әйберләрнең хәрәкәтле күренүе белән чагыштырып була. Асылда без һәр мизгелне (мизгел дип вакытның иң кечкенә берәмлеге истә тотыла) барлыкка килеп, янә юкка чыгабыз. Бу чагылышлар (тәҗәлли) фәйзи-әкъдәстән килә һәм без даими рәвештә барлык белән юклык каршында торабыз. Алай икән үлемне киләчәктә булачак бер вакыйга кебек түгел, ә һәр мизгелдә яши торган вакыйга кебек күз алдына китерәсе.

Мондый күзаллау безне һәрдаим ахирәткә әзер булу хәленә китерәчәк һәм намазыбызны да ахирәткә әзерленүче кеше буларак кылуыбызга сәбәпче булачак.

Өченчесе: намазларны күңелләре хозур белән тулы кешеләр янында кылу да бу юлларның берсе, чөнки башын сәҗдәгә иңдергән вакытта сулышларында Мөхәммәдилек сизелеп торган берәүнең янында кылынган намаз да башка кешенең ул мохиттә эрүенә китерәчәк. Шуңа күрә дә намазны җәмәгать белән уку киңәш һәм әмер ителгән, чөнки кешенең рухи ныклыгы һәрвакыт күңелендә хозур булдыру өчен җитмәскә мөмкин. Бу хәлдә җәмәгать эчендәге кешеләрнең мәгънәви таянычы аңа ярдәмгә килер һәм аңа да хозур казандырыр. 
Күз яше белән намаз кылучының хәле һәм мохите иң азыннан аның янында намаз укучының да күңелен йомшартыр, хәтта кайвакыт аңа да күз яшьләре түктерер. Күпләрегез күзәткән булгандыр: Равзаи-Таһирәдә
 һәм Бәйтуллаһта
 намазны шундый ихласлы укучылар, сәҗдә һәм рөкугъларын җиренә җиткереп кылучылар бар ки, аларны күзәткәндә йөрәгебез туктап калган шикелле була.

Бу сөйләгәннәрне без «Рөкугъ кылучылар белән сез дә рөкугъ кылыгыз» (Бәкара-43) аятенең ишарәсеннән аңлыйбыз. Кеше яратканы белән бергә була. Шуңа күрә кеше иң элек үзләренең искитмәле, үрнәк гыйбадәтләре белән Раббыларына коллыкларын тәкъдим итүчеләрне яратыр, соңыннан гел алар белән бергә булырга тырышыр. Бу очракта намазларын да алар белән бергә кылып, алар белән хозур тулы иклимдә булырга ашыгыр.

Хәзрәти Гайшә анабыз (р.г.) Аллаһ Рәсүленең намазы турында аңлатканда болай ди: «Аллаһ Рәсүленең ике рәкәгать намазына шаһит булдым. Кыямда шундый итеп торды һәм аны шулкадәр сузды, ул кыямның гүзәллеген син дә сорама, мин дә җавап бирмим. Соңыннан рөкугы да шулай булды. Соңыннан сәҗдәгә китте. Сәҗдәсе дә иң азыннан рөкугъ кебек гүзәл иде...» Без дә бер яктан намазларыбызны Аллаһ Рәсүленең намазларына охшатырга, икенче яктан намазны Хак дуслары белән бергә кылып, аларның коллык сыйфатын үзебездә дә булдырырга тырышырга тиешбез.

Дүртенчесе: Ихтыярыбыз барлыгын һәрвакыт истә тотып, намазыбызны тәртипкә китерергә тиешбез. Әйе, ихтыярыбызны эшләттерәсе һәм хозурга алып баручы юлда аңа таянасы. Намаз дөнья мәшәкатьләре белән бергә үтеп китүче әһәмиятсез вазифа түгел. Ул безнең өчен иң мөһим эш. Намаз җитди кабул ителергә һәм җитди үтәлергә тиеш. Башка бер эш аркасында аңа игътибарсыз булу яки аны ашык-пошык, тиз-тиз генә үтәү турында сүз булу мөмкин дә түгел, киресенчә, кирәк вакытта һәр эшебез аңа фида ителә алырга тиеш.

Шул ук вакытта җәмәгатьнең дә әһәмияте онытылмаска тиеш. Бары тик Хәнәфи мәзһәбендә генә намазны җәмәгать белән уку сөннәти-мүәккәдә (көчле сөннәт) хөкемендә. Хәлбуки, башка өч мәзһәп буенча җәмәгать – фарыз яки ваҗип. Алар бу хөкемне «Фәркәгу мәгәр-ракигыйн» аятеннән чыгарганнар. Ахырдан шуны да әйтеп үтик: хозур белән, рөкеннәренә игътибар итеп кылынган намазның мөэмин күңелендә тудырган тәм һәм ләззәтне аңа башка һич бернинди әйбер казандыра алмый. Иң мөһиме: кеше моны белергә һәм намазның кыйммәтен аңларга тиеш!..

Лут, Нух кавемнәре кебек кайбер башка кавемнәр дә билгеле бер гаепләре аркасында һәлак ителгәннәр. Бүгенге көндә барлык бозыклыклар кылынган хәлдә ни өчен милләтләр һәлак ителми?

Электән үк, илаһи кагыйдә буларак, Аллаһы Тәгалә гөнаһлы һәм бозык кавемнәргә (ахирәттә дә җәза бирүе шөбһәсез һәм котылгысыз булу белән беррәттән) тәрбия һәм акылга утырту өчен күп мәртәбәләр дөньяда да җәза биргән. Чыннан да, Хәзрәти Лут кавеменә бирелгән җәза гыйбрәтле һәм куркыныч. Хәзрәти Лут вазифасын үтәгән җир, Соддом һәм Гоморра, Лут күле тирәсендә урнашкан. Бу берничә төбәк төнлә җир белән бер ителгән. Хәзрәти Лут кавеменең оятсыз гөнаһларын һәм начар бетемнәрен яхшылап аңлаткан Коръәне Кәрим Хәзрәти Нух кавеме турында да тәфсилләп сөйләп бирә: «Туфан вакыйгасы барлыкка килер...». Коры җирләр су астында кала, диңгезләр кайнап тора, күктән яңгыр ява, җирдән су бәреп чыга һәм ул гөнаһлы җәмәгать тулысы белән һәлак була. Бары тик Нух (г.с.) көймәсенә менгән кечкенә бер төркем кешеләр, кайбер зәгыйфь хәдисләрдә әйтелгәнчә, 60-70 кеше тирәсе, Аллаһы Тәгаләнең рәхмәте белән котылып кала. Соңыннан исә кешелек болардан үрчеп, яңадан җир йөзенә тарала. Археологлар кайбер билгеләргә таянып, бу вакыйганың кайда һәм ни рәвешле булганын эзли һәм билгели торсыннар, без исә бүгенге көнгә күчик.

Чыннан да, бүгенге көндә мөселман булмаучылар да, мөселманнар да бик күп тыелган эш-гамәлләр кылалар. Пәйгамбәребезнең (с.г.в.) өндәвен ишеткән Ауропа, Америка һәм башка җирләрдә күз алдына китермәслек бозыклыклар кылына. Хәзрәти Лут, Хәзрәти Салих, Хәзрәти Һуд заманында бу бозыклыкларның берсе дә кылынмаган иде. 

Тик шунысы бар: Пәйгамбәребезнең өммәтеннән булу бу өммәтне калкан, яшенкайтаргыч кебек саклап тора. Монда бу үзенчәлекне белгерткән Коръәне Кәримнең бер аятен һәм Пәйгамбәребезнең (с.г.в.) хәерле бер хәбәрен әйтеп үтү урынлы булыр.

«Әнфал» сүрәсенең бер аятендә: «Син алар арасында чакта Аллаһ аларга җәза бирмәс. Алар арасында ярлыкау сораганнар булганда да җәза бирмәс»,–диелә. (Әнфал-33)

Рәсүл Әкрәмнең чагыштырмаслык бөеклеген күрсәтү өчен бер хосусны ачыклауда файда күрәм. Коръәне Кәрим Хәзрәти Мәсихнең: «Әгәр җәза бирсәң, алар, шөбһәсез, синең колларыңдыр. Аларны гафу итәргә уйласаң, синең ихтыярыңда. Син – җиңүче, син – хөкемдар»,–дип әйтүен китерә. (Маидә-118)

Әйе, Хәзрәти Мәсих азгын, бозык җәмәгатьнең хәле турында Аллаһы Тәгаләгә сөйләгәндә: «Әгәр Син аларны газап кылырга теләсәң, алар Синең колларың. Әгәр ярлыкасаң, син Газиз һәи Хакимсең»,–ди. Ләкин Пәйгамбәребез (с.г.в.) өчен Коръәннең сүзе мондый: «Хәбибем (сөеклем), син алар арасында булган вакытта мин аларга газап кылмаячакмын. Шул ук вакытта гафу сорап торган хәлдә аларны газап итмәячәкмен...».

Аятьтән шул аңлашыла: Мөхәммәд (с.г.в.) өммәтенең ике әһәмиятле калканы, ике мөһим яшенкайтаргычы бар. Бәла-казалар бу калкан саклаган вакытта тәэсир итмәячәк һәм газап бу киртәне үтә алмаячак. Беренчесе: Мөхәммәд (с.г.в.)нең мәгънәви шәхесе арабызда булуы (Аллаһы Тәгалә моны кыямәткә кадәр дәвам иттерсен!) Икенчесе: Мөхәммәд (с.г.в.) өммәте эчендә хак һәм хакыйкать тарафдарлары һәм һәрдаим Аллаһы Тәгаләгә юнәлгән дингә хезмәт итүчеләр һәм берөзлексез истигъфар, тәүбә кылучылардан бер төркем булуы. Болар булган хәлдә Аллаһы Тәгалә безгә, аеруча бөтен бер милләткә, газап кылмас дип рәхмәтеннән өмет итәбез.

Хәдис шәрифкә килгәндә исә, сахих хәдис китапларында күргәнебезчә, Пәйгамбәребез (с.г.в.) өммәтенең һәлак ителмәве өчен Аллаһы Тәгаләгә бик күп ялвара. Бу ялваруның иң әһәмиятлеләре Вәда хаҗы, Гарәфәт һәм Мөздалифәдәгеләр. Бу ике мөбәрәк җирдә Пәйгамбәребез Аллаһы Тәгаләнең илһамы белән бик күп теләк тели. Хәтта кеше хакының гафу ителүе өчен дә ялварып үтенә. Тик бу кабул ителәме, юкмы – бу хакта берни әйтә алмыйм. 

Солтаннар Солтанының өммәте һәлак булмасын өчен күп итеп ялваруы һәм үтенече турында Сәхабәи-Кирам менә ниләр сөйли: «Мин Раббымнан өммәтемне һәлак итмәвен теләдем. Раббым минем бу догамны кабул итте. «Аларның үлеме үзләре арасында булачак. Гөнаһ эшләгән вакытларында Мин аларның араларын бозып, бер-берсе белән сугыштырачакмын»,–диде. Мин моның да булмавын теләдем, ләкин Раббым кабул итмәде». Кешеләрнең үз ихтыярлары белән хәл ителәчәк бу мәсьәлә үзгәртелмәде. Башка кавемнәр гөнаһ кылганда күк һәм җир афәтләре аларны юкка чыгарган хәлдә Мөхәммәд өммәте гаеп эш кылса, араларында салкынлык барлыкка киләчәк, бердәмлек һәм кардәшлек бозылачак, алар таркалып көчсезләнәчәкләр. Рәсүл Әкрәм (с.г.в.) бу хөкемнең кире алынуын бик тә тели, әмма Аллаһы Тәгалә (хикмәтен Үзе белә) бу хөкемен үзгәртми.

Югарыда китерелгән аятьнең белгертүе белән һәм бөекләр сөйләгәннәрдән тагын бер фикер әйтәсем килә. Бер җирдә, аз гына булса да, Коръәне Кәримгә, дингә ихласлы хезмәт итү бар икән һәм анда хак әһеленең җиңелү куркынычы да юк икән, бу эшне башкарган җәмәгать калкан кебек бәла-казаларның килмәвенә сәбәпче булачак. Әйе, бу рәвешле дингә хезмәт иткән ун ихласлы кеше булса, болар калкан кебек бәла-казаларның килүенә киртә булачаклар. Ләкин хак әһеле җиңелсә, милләтнең хәле мөшкел.  

Дөресен Аллаһ белер. 
Биш вакыт намаз – фарыз. Ләкин котыпларда ярты ел көн, ярты ел төн дәвам итә. Анда намазны ничек укырга?

Бу сорауны бирүчеләрнең никадәр ихласлы булуларын белмибез, чөнки әлегә кадәр бу сорау Исламның дөньякүләм дин булуын инкяр итүче имансызлар тарафыннан бирелде. Болай дияргә теләделәр: ''Сез Исламны дөньякүләм дин итеп таныган хәлдә алты ае көн, калганы төн булган кайбер җирләрдә намазын-уразасын җиренә җиткереп үтәү мөмкин микән?”

Баштан ук әйтеп куясым килә: дөньядагы бер генә система да, икътисадый гына булса да, Ислам кебек дөньякүләм сыйфатка ия түгел. Бүгенге көндә мең кимчелеге табылган системалар яши бирә, аларны система дип атау да кыен. Алар арасында нигез салучысы үзе исән чакта ук берничә мәртәбә тикшерелүгә дучар булганнары да бар. мәсьәлән, Марксның икътисад системасы Энгельс тарафыннан да берничә кат тикшерелеп төзәтелүгә карамастан, төрле чорларда үзгәртелеп, һәр яңа дәвердә башка калыпка салына килде.

Бу үзенчәлек бүгенге көн икътисад системаларына хас булган кебек, башка чорларда кулланылган системаларда да күзгә ташлана һәм, гомумән, кешелеккә хас җитешсезлек булып тора.

Шуны да әйтеп куйыйм: мондый чагыштырулар белән генә мәсьәләне җиңел хәл итү ниятендә түгелмен. Ләкин каршы якның ысул һәм гадәте бәхәс куптару булганлыктан, безгә дә вакыты белән шул түбәнлеккә төшәргә туры килә.

Икенчедән, дөньядагы барлык халыкның кайсы өлеше андый җирләрдә яши микән, аларның бераз үзенчәлекле хәлләренә карап дөньякүләм дин тәнкыйть ителә? Бозлык һәм төннәр илендә күпме кеше яши?! Бәлки, миллионның бер өлеше дә түгелдер. Шулай булгач, бөтен кешелекне бер якка куеп, мәдәнияттән ерактагы биш-алты кешене сәбәп итеп, төгәл кануннарда шик-шөбһә чыгаруның ихласлылык һәм гыйлем белән нинди бәйләнеше булсын!

Өченчедән, әллә котыпларда мөселман бармы, аларның намаз мәсьәләсе кайгыртыламы? Кешелек котыпларга урнашканнан соң, кайбер кешеләр гыйбадәт хакында сорасалар, бу мәсьәләне куюның да мәгънәсе булыр иде. Юкса, әлегә бу сорауны саф күңелләрне шикләндерү өчен генә уйлап чыгарылган дип кабул итәбез. Материалистлар белән сөйләшкәндә, күңел теләмәсә дә, тел бәхәскә керә. Гафу ителсен!

Хәзер исә Исламның бу турыда ниләр әйткәнен кыскача ачыклыйк. Шунысы бәхәссез: һәрбер мәсьәләгә ачыклык керткән Ислам монысын да читтә калдырмаган. Бер вакыйга уңае белән бу сорау Пәйгамбәребез заманында ук җавабын тапкан. Имам Бохариның “Сахих”ы, Әхмәд бин Хәнбәлнең “Мүснәд”ендә Пәйгамбәребез белән сәхабәләр арасында түбәндәге әңгәмә булып узганын күрәбез. Пәйгамбәребез: “Диннән аерылган вакытта дәҗҗал
 чыгар”, башка риваятьтә: “Ул көнчыгыштан чыгар һәм җирне кырык көндә әйләнер. Аның бер көне – сезнең бер елыгыз, бер көне – аегыз, тагын бер көне – бер атнагыз, башка көннәре – сезнең көннәрегез кебек”, – дип әйтә. Сәхабәләр: “Дәвамы бер ел булган ул көндә, бер көнлек намаз җитәрме?” – дип сорыйлар. Ул җавап бирә: “Юк, исәпләп чыгарырсыз”, ягъни көн һәм төн булган бөтен айлар һәм атналарны 24 сәгатьлек тәүлекләргә бүлеп, гыйбадәтегезне шуңа нигезләп үтәрсез.

Фикһ галимнәре бу мәсьәләне каршылыклы фикерләргә урын калдырмыйча аңлатып биргәннәр. мәсьәлән, Шәфигыйнең “Әл-үмм” китабыннан мәзһәбендәге “Минһаҗ”га кадәр, Хәнәфиләрнең иске китапларыннан “Тәхтәви” хашиясенә кадәр мәсьәлә тикшерелеп, һәркем аңларлык хәлгә җиткерелгән. Бу мәсьәлә вакыт намазның бер шарты булуы белән бәйле аңлатыла. Без исә куелган сорауга кагылышлы өлешен генә карап үтәбез.

Вакыт – намазның бер шарты. Вакыт булмаса, намаз да фарыз булмый. мәсьәлән, бер җирдә ястү вакыты беленми икән, ястү намазы да фарыз булмый. Ләкин бу вакытның берсе булмаган җирләр өчен генә, юкса, «дәҗҗәл хәдисе»ндә аңлатылганча, елның дәвамлы өлеше көн яисә төн булган җирләрдә без аларны үзебезнең көн һәм төн үлчәме белән бүлеп, вакытларын хисаплап, вазифаларыбызны җиренә җиткереп үтәрбез. Ягъни ул тирәгә көне-төне билгеле булган иң якын өлкәнең вакытларын кулланып, тәүлекне өлешләргә бүләрбез дә шул рәвешле көндезге гыйбадәтебезне – көндез, төнгесен төнлә үтәрбез. Нәкъ ашау-эчү, эш-йокы вакытларын табигый рәвештә билгеләгән кебек...

Әйе, айлар буе кояш чыгып баемаган җирләрдә дә фитрат (табигать) кануннарына ничек буйсынсак, ураза, намаз һәм хаҗ гыйбадәтләренең дә аһәңле тәртибен тормышыбызда шулай ук саклап калырга мәҗбүрбез.

Кыскасы, Ислам бу мәсьәләне дә читтә калдырып узмаган, котыпларга иң якын тирәдән, биш вакыты да беленгән өлкәнең намаз вакытларын куллану принцибын куйган.

Шуның белән бергә тагын бер мәсьәләне карап үтү урынлы булыр. Ул да булса, вакыты беленмәгән бер җирдә намазның да булмавы мәсьәләсе. Вакытлар намазның бер шарты буларак күрсәтелгән булса да, намаз укуның хакыйкый сәбәбе – Аллаһы Тәгаләнең әмере. Шулай булгач, вакыты беленмәсә дә, ул намазның башка бер вакытта үтәлүе дөреслеккә туры килер.

Дөресен Аллаһы Тәгалә белер.

Башка пәйгамбәрләрнең өммәтләренә карата булган ярату хисләре белән пәйгамбәребезнең өммәтен яратуында аерма бармы? Ачыклый алмассызмы?

Сорауда берничә өлеш бар: беренчедән, бөтен пәйгамбәрләрнең өммәтләренә карата булган ярату һәм мәхәббәтләре белән пәйгамбәребезнең яратуы арасындагы аерма; икенчедән, Аллаһ Илчесенең үз өммәтенә карата булган үзенчәлекле мәхәббәт һәм ярату хисен ачыклауны сорау.

Һәр пәйгамбәр үз өммәтен ярата. Бу яратуга кайвакыт ярату мәгънәсе, кайвакыт шәфкать мәгънәсе бирелә. Һәр икесе дә пәйгамбәрләрдә иң югары дәрәҗәдә. Шунысы да бар: пәйгамбәрләр арасында дәрәҗә аермасы булган кебек алардагы хис-тойгы, фикердә дә аермалар булу мөмкин. Менә шуңа күрә дә барлык пәйгамбәрләрдә дә булган сөю һәм мәхәббәт Аллаһ Рәсүлендә иң югары ноктада. Аллаһы Тәгалә аның бу шәфкать һәм мәхәббәтен аңлатканда Үз исемнәрен кулланып, «Рауф, Рахим» ди. Ул мөэминнәргә карата менә шундый сөю һәм шәфкать үрнәге.

      Аның сөю һәм шәфкате шундый югарылыкта ки, туган вакытында «өммәтем, өммәтем» дигән кебек һәр пәйгамбәр, һәр әүлия «үзем, үзем» дигән көнне (ахирәттә пәйгамбәребездән кала һәркем бары тик үзе турында гына кайгыртачак) ул кабат «өммәтем, өммәтем» диячәк.

Аның шәфкатенә карагыз: мигъраҗ вакытында ирешкән югарылык һәм башка беркемгә дә насыйп булмаган олы дәрәҗәдән, Ул бары тик өммәтен котылуга алып бару һәм аларга да мондый мигъраҗ тәмен таттыру өчен кире җир йөзенә кайта һәм дөньяда җәфа чигүне сайлый.

Нинди шәфкатьтер бу: таш атып тәнен канга батыручыларга хәтта фәрештәнең дә ачуы кубып: «Рөхсәт ит тә шушы тауны өсләренә иңдерим»,–дигәндә Ул: «Кыямәткә кадәр нәселләреннән бер кеше булса да өммәтемә кушылса, юк, моны теләмим»,–җавабын бирә.

Аның сөю һәм шәфкате менә нинди дәрәҗәдә башка бер пәйгамбәр белән дә чагыштырмаслык бөек. Аның тормышы йөзләрчә шәфкать һәм мәрхәмәт мисаллары белән чигелгән матур бер келәм төсле. Мәсьәләнең безгә билгесез илаһи ягын исә, аңлап бетерүебез мөмкин дә түгел.

   Пәйгамбәребезнең үз өммәтенә карата булган ярату хисенә күчкәнче барлык пәйгамбәрләр өчен дә хас булган бер кагыйдәне сөйләп китим: Һәр пәйгамбәр өммәтендә үз эшенә варис булучыларны башкалардан артык ярата. Бу гомуми кагыйдә, Аллаһ Рәсүле (с.г.в.) дә аннан чит түгел, чөнки барлык пәйгамбәрләрнең дөнья йөзенә килү максатлары пәйгамбәрлекләре белән бәйле хәбәрләрне башкаларга җиткерүдән гыйбарәт. Алар үзләреннән соң мал да, дәрәҗә дә калдырмыйлар. Калдырган бердәнбер әйберләре – дин һәм аның нигезләре. Шул динне кабул итеп, аны аңлату эшен үз өсләренә алучылар, әлбәттә, пәйгамбәрләрнең иң яраткан кешеләре булачаклар.

Сөекле Юлбашчыбыз бер хәдисендә болай ди: «Сезгә ике нәрсә калдырам: Аллаһның китабы Коръәнне һәм әһле-бәйтемне».

Әһле-бәйткә (пәйгамбәребезнең өй әһеле) мондый илтифат бары тик туганлык аркасында гына түгел. Моның үз хикмәте бар. Хикмәт шунда: әһле-бәйт үзлегеннән Аллаһы Тәгаләнең китабын һәм пәйгамбәрен һәм Ул китергәннәрне кабул итте, шуңа күрә киләчәктә дә аларны (әһле-бәйтне) яклап үз итү – динне үз итү белән бер. Менә шуның аркасында Пәйгамбәребез әһле-бәйтенә игътибар юнәлдерә.

Икенче яктан Аллаһ Рәсүле китергәннәрне яшәп башкаларга үрнәк булган һәм пәйгамбәрлек эшен җилкәләренә күтәргән варислары – Хәзрәти Әбу Бәкер, Хәзрәти Гомәр, Хәзрәти Госман, Хәзрәти Гали кебек затлар (р.г.). Болар – Пәйгамбәребезнең чын варислары. Бу рәвешле дәвам иткәндә, Пәйгамбәребезнең бөек эшен беренче булып үз итүчеләр – Сәхабәи-Кирам. Соңга таба төрле чорларда ул пакь нәселдән булган һәм яшәгән дәверләрендә Исламны иң югары дәрәҗәдә үрнәк яшәеш белән күрсәтеп, тәккә һәм зәвияләрдә
 күңелләрне ялкынландыручылар да әһле-бәйттән булганнар. Чыннан да, дини тормыш һәм дини хезмәт һәрнәрсәдән алда тора. Нинди генә дәвердә булса да, Аллаһ Рәсүленең (с.г.в.) чын мирасын үз итүчеләр Аның иң якыннары һәм әһле-бәйте саналырлар. 

Шуңа күрә дә бүгенге көндә бу эшкә күңел биргән бер җәмәгатькә «Болар пәйгамбәрнең варислары» диелсә, дөрес булыр, чөнки алар пәйгамбәрлек эшенә варис кешеләр. Мәсьәләгә бу яктан якын килгәндә Хәзрәти Әбү Бәкер белән башка бер сәхабә арасында аерма юк, чөнки барысы да пәйгамбәрлек эшенең варислары. Ләкин хосусый өстенлектә бөтен өммәт тикшерелсә, Хәзрәти Әбү Бәкер (р.г.) белән тиң кеше табылмас. Димәк, шул гасырда яшәүчеме ул яки әүвәлгерәк чор кешесеме, пәйгамбәрлек эшенә ни дәрәҗәдә күңел бирсә, шул дәрәҗәдә Аллаһ Рәсүле (с.г.в.) тарафыннан яратылырга лаек.

«Вә мә галәр-Расүли илләл-бәләгъ» тәгъбиренчә, пәйгамбәрләргә төшкән вазифа бары тик тәблигъ (динне ирештерү) иде. Шулай ук Алардан соң да бу эшне җилкәләренә алучыларның да төп вазифасы янә бары тик тәблигъ эше. Шуның кебек безнең вазифабыз да Аңа ияреп: «Безнең вазифабыз бары тик тәблигъ эше»,–дию. Бу изге эш ярдәмендә Аңа баглануыбыз белән без үзебезне иң бәхетле дип белә алабыз.

Инде хәзер мәсьәләнең башка ягына игътибар итүегезне сорыйм. Сөекле Юлбашчыбызның (с.г.в.) пәйгамбәрлек нурын күргән һәм Аның яп-якты мохитендә җитешкән варис кешеләр башкалардан нык аерыла. Бу бик табигый, чөнки алар үз күзләре белән Пәйгамбәребезне (с.г.в.) күрделәр, Аның нурыннан файдаландылар, Аның һәр хәлен белеп тордылар, яшенле яңгыр кебек явып китүче вәхи иклимендә вәхинең тетрәндергеч тәэсирен бөтен җан-тәннәре белән тойдылар һәм Бөек мөгаллим һәм остаз тарафыннан җитештерелделәр. Алай икән, Пәйгамбәребезнең дә аларга карата күңелендә аерым төрле мәхәббәт саклавы, алар өчен борчылуы һәм аларны газиз белеп, «Әсхабымны сүгүче өммәтемнән түгел», «Әсхабым күктәге йолдызлар кебек» сүзләр белән аларга илтифат итүе – киң күңеллелек үрнәге булган пәйгамбәребезгә бик тә хас мактау сүзе һәм хәрәкәт рәвеше иде. Кешеләр арасында Аны иң нык яратучылар алар иде бит, Аллаһ Рәсүле дә бу яратуга каршы ярату белән җавап бирә иде. 

Пәйгамбәребез бу хәрәкәтләре белән үзеннән соңгы җәмәгатьләрне җитәкчелек итүчеләргә дә хикмәт дәресе бирә һәм аларга җитәкчелекнең бер ысулын өйрәтә. Һәр дәвердә беренче сафта торып тырышлык күрсәтүчеләрне һәрвакыт беренче урында тотасы һәм башкалар алардан өстен күрелергә тиеш түгел. Бу тугрылык бурычы. Аллаһ Рәсүле (с.г.в.) кешеләр арасында бу ягы белән дә иң югарыда. Аннан да тугрылыклы башка берәүне күрсәтү мөмкин түгел. Янына килеп: «Кемне бик тә яратасың?»,–дип сораганда сәхабәгә: «Гайшәне»,–дип әйтә. Ир-атлардан сораган идем дигәч: «Әтисен (Әбү Бәкерне)»,– дип җавап бирә.

Юлбашчыбыз (с.г.в.) дөньяга аваз салганда ук пәйгамбәр буларак туды. Аның бала чагындагы һәр хәрәкәте дә киләчәк тормышына аваздаш иде. мәсьәлән, җаһилият кешесе анадан тумача кебек йөргәндә чакта Ул (бер мәртәбәдән кала) тезләреннән югарысын ачмады. Шул бердәнбер вакыйгада да фәрештә килеп кисәтте. Шуңа күрә дә пәйгамбәрлек вазифасы бирелгәнгә кадәр Мәккә һәм аның әйләнә-тирәсендә гыйффәт, намус, оялчанлык диелгәндә иң элек Пәйгамбәребезнең исеме искә төшә. Ул гыйсмәт иясе, ягъни тормышында бер дә гөнаһ кылмады. Вәгъдәдә тугрылыкта, дөреслектә, биргән сүзен җиренә җиткерүдә һәм әманәттә әмин, ышанычлы булуда Аннан өстен кеше юк иде. Аның бер исеме дә «Әмин» бит. Ап-ак тормыш яшәде. Ап-ак килеш бу дөньядан китте. Үлемен ишетеп, Мәдинәгә килгән иң якын дусты Хәзрәти Әбү Бәкер Аның турыда сөйләгән сүзе ни кадәр мәгънәле: «Тормышың да яп-якты, мөбәрәк үлемең дә яп-якты, әй Аллаһның Рәсүле». Бу сүзләр башыннан соңына кадәр пәйгамбәребезнең тормышын бер җөмлә белән аңлатып бирү иде. Ул сабый гөнаһсызлыгы белән күзләрен ачкан, яшәгән бөек тормышы белән фәрештәләр гөнаһсызлыгына ирешкән һәм югарылыкның акыл аңлый алмас дәрәҗәсенә күтәрелеп теге галәмгә шул рәвешле киткән иде. Шуңа күрә дә Мәккә мөшрикләре Аллаһ Рәсүленә яккан ялалары янында Аның пакь әхлакын тәнкыйть итүче бер генә сүз дә катнаштыра алмадылар һәм акылы булганнар кабул итмәслек ялалар яктылар. Сихерче, шагыйрь диделәр, ләкин беркем дә, мәсьәлән, ялганчы, аумакай һәм моның кебек сүзләр әйтә алмады. Бу рәвешле Аллаһы Тәгалә Аның пакь әхлакы белән мөшрикләрнең авызын каплады.

Ул олы фикерне тормышка ашыру өчен килгән иде. Аллаһы Тәгалә Аңа өммәт, сәхабә һәм иптәш булачак кешеләрнең дә шундый олы эшне беренче булып өсләренә алачак кешеләр икәнлеген белә иде, шуңа күрә аларны бу авыр йөкне күтәрерлек көч-хәлдә яратты. Әйе, алар бик тә үзенчәлекле кешеләр иде. Уйлап кына карагыз: Хәлид бин Вәлид Мүтә сугышында катнашканда мөселман булуына әле ике генә ай була. Гади сугышчы буларак сугышта катнаша. Ул көнне исемнәре аталган гаскәр башлыклары янында аның исеме юк әле. Зәйд бин Харисә, Җафәр бин Әби Талип һәм Габдуллаһ бин Рәваһаның исемнәре тәртибе белән әйтелә һәм «әгәр аңа да (Габдуллаһ бин Рәваһага) берни булса, байракны Аллаһ кылычларыннан бер кылыч алсын» диелә.

Мүтәдә мөселманнарның саны өч мең, Византия гаскәре исә 66 мәртәбә күбрәк, ягъни икейөз мең кеше була. Кайберәүләр шикләнеп тә куя. Без моның кадәр дошман буласын көтми идек, Мәдинәгә кайтыйк, диләр. Ләкин Зәйд каршыларына чыга. Тормышы буенча, нинди генә мәсьәлә булса да, ул чигенеш белми, монда да үз сүзеннән кайтмый. Итагатьнең нәкъ үзе ул. Аллаһ Рәсүле аңа анасы яшендәге бер хатын-кыз, Үммү Әймән белән өйләнүен үтенгәч, бер дә икеләнмичә кабул итә. Таифта Пәйгамбәребезгә атылган ташларга каршы тере калкан булып канга батып бетә. Хәзер исә ул – гаскәр башлыгы. Вәзгыять үзгәрсә дә, үзе үзгәрмәгән иде. Ул берөзлексез итагать итте.

 Арысланнар кебек күкрәде. Дошманның саны күпме булса да кире борылу юк, чөнки Аллаһ Рәсүле (с.г.в.) моны әмер итте.

Алтынчы көнгә кадәр сугыш бара. Алтынчы көнне гаскәрнең бар башлыклары бер-бер артлы шәһит булалар. Байрак җиргә төшкәнче бер сугышчы аны тотып ала да иясен эзләргә тотына. Хәлидне күргәч, байракны аңа суза, ләкин Хәлид (р.г.): «Син миннән алданрак мөселман булдың, син лаеграк»,–дип байракны алырга теләми. Шулай да сорый торгач кабул итә. Боларның барысын да Мәдинәдә Пәйгамбәребез сәхабәләренә аңлата. Әйе, елый-елый аңлата иде...

Хәлид бин Вәлид (р.г.) ул көнне олы эш башкара. Кайберәүләр Мүтәдә мөселманнар җиңмәделәр дисәләр дә, Мүтә – дастан, җиңү ул. Һәм бу җиңүне Аллаһы Тәгалә Хәлиднең (р.г.) тапкырлыгы белән насыйп итте. 

Кичен каһарманыбыз гаскәрне җиде-сигез өлешкә бүлә. Канатларын алмаштыра: уң канатны сулга, сулын уңга күчерә. Алдагыларны артка, арттагыларны алга китерә. Берничә төркемгә яшерен рәвештә Мәдинә тарафына китеп, төнлә Мәдинәдән яңа көч килә дип белсеннәр өчен, каты тавыш һәм барабан кага-кага килергә куша.

Әйтелгәннәр тиешенчә башкарыла. Дошман иртәгесен нәрсә белән очрашканын аңламый кала. Һәркем таныш булмаган йөз белән очраша. Бигрәк тә аларны күрсәтмәле рәвештә Мәдинә ягыннан килүчеләр шактый куркытып хәлдән чыгаралар. 

Хәлид атына менеп дошманның нәкъ уртасына ыргыла. Күзе башка берни дә күрми. (Игътибар итегез: мөселман булуына әле бары ике генә ай. Кыска вакыт эчендә бу дәрәҗәгә ирешү өчен нәрсә өйрәнеп, нәрсә белде микән ул(..)

Стратегиясе дә тиешенчә үтәлә. Арттарак урнашкан кешеләр, әйтелгәнчә, берөзлексез килә торалар. Дошман шактый арый һәм чигенә башлый. Бу форсатны файдаланып, Хәлид (р.г.) тиз генә гаскәрен җыя да Мәдинәгә юнәлә. Дошман шулкадәр курыккан була ки, аның кире борылуын да сугыш тактикасы дип белеп, куып барырга батырчылык итми.

Мин Хәлидне мисал буларак сөйләдем. Сез моңа башка бөекләрне, Пәйгамбәребездән соң җиһан белән идарә иткән халифәләрне, сәяси даһи булуы һәркемгә мәгълүм Әмр бин Асларны, гаскәр башлыкларын яки берәр гади сугышчы буларак фидакарьләрчә бер сугыш мәйданыннан икенчесенә ашыкканнарны, кичен габид (гыйбадәт кылучы), көндезен гаскәри булганнарны кушыгыз да төшенеп карагыз, Пәйгамбәребез кебек аларның да үзенчәлекле кеше булуларын һәм соңыннан килүчеләрнең берсенең дә аларга охшаулары мөмкин булмаганын кабул итеп, үзегез дә игълан итәчәксез.

Аллаһының Рәсүле менә шушы бер-берләренә таяныч булып яшәгән җәмәгатьне башкалардан өстен күрә һәм аларга төп варисларына кебек карый.

Аның өммәтенә мәхәббәте шул дәрәҗәдә ки, тугрылык үрнәге буларак Ул өммәтенең бу якты дөньядан аерылган өлешен дә онытмый. Һәр шимбә көнне Кубаны зиярәт итә, чөнки ул җирләр Аны беренче мәртәбә үзенә сыендырдылар. Мәккәдән аерылгач, беренче тапкыр Аны Куба кабул иткән һәм «монда кал, йә Расүлүллаһ» дигән иде. Уһудны да билгеле вакытларда зиярәт итә, мәңгелеккә күчкән дуслары өчен күз яшьләре түгә иде. Соңгы зиярәтендә «Кардәшләремә сәлам булсын» дип әйтеп куя. Сәхабә: «Без Синең кардәшләр түгелме?» – ди. «Алар әле килмәде»,– дип җавап кайтара Пәйгамбәребез. Аның «Кардәшләрем» дигәне – сез, чөнки сәхабәләр Аның иптәшләре иделәр. Аның белән бергә яшәделәр. Соңыннан килеп, Аны күрмичә дә Аңа ант итүчеләр, бөек эше өчен көне-төне чабып, һәртөрле авырлыклар күреп, җәфа чигүчеләр һәм шул рәвешле пәйгамбәрлек эшенә варис булганнарын күрсәтүчеләр – Аның чын кардәшләре, чөнки Аллаһ Рәсүле (с.г.в.) аларга сәлам җибәргәндә «Кардәшләрем» дип эндәште. Аның шушы сүзләрендә бер-берсен кардәш итеп таныган, бер-берсенә таяныч булуны үзләренең билгесе иткән җәмәгать кешеләренә хосусый илтифаты бар. Ул үзенә хас рәвештә илтифат иткәндә, бу илтифатны тыңлаучылар да моңа лаек булуларын күрсәтеп, үзләренә төшкәнне вазифа аңы белән үтәргә тиешләр. Юкса Ул бөек рухны рәнҗетү мөмкин. 

Алар үз вакытларында аларга хас вазифаларны тапкырлыклары белән җиренә җиткерделәр. Инде хәзер шул ук вазифаны шундый ук аңлылык белән җиренә җиткерү вазифасы безгә төшә.   

Динебезне башкаларга ирештерү метод һәм ысуллары нинди булырга тиеш?

Аллаһы Тәгаләнең пәйгамбәрләрне җир йөзенә җибәрү максаты – тәблигъ, динне кешеләргә ирештерү. Димәк, безнең дә тормыштагы иң мөһим вазифабыз өстебезгә йөкләнелгәннәрне башкаларга аңлату, тәблигъ итү. Бу вазифаны үтәү өчен акылыбыздагы бар метод һәм ысулларны яңадан хәтеребездән кичереп, бүгенге көндә кулланышы мөмкин һәм нәтиҗәле дип исәпләнгәннәрен тормышка ашыру – иң беренче вазифабыз. Шуны да истә тотасы: динебезне, ысулына туры китереп, һәркем һәм һәркемгә аңлатырга тиеш. 

Иршад (туры юлга күндерү) вазифасын җиренә җиткереп үтәү өчен кайбер хосусларга игътибар итәсе. Хәзер шуларны кыскача карап үтик:

Беренчесе: Әңгәмәдәшебезнең күңеленә керү юлларын эзлисе. Монда кешеләр арасын якынайта торган гадәти чаралар кулланырга кирәк: бүләк бирешү яки әңгәмәдәшебезнең берәр мәсьәләсен хәл итү, кыскасы, диннең үзендә үк безгә әмер ителгәннәрне тормышка ашыру, әңгәмәдәшебезгә шул юллар белән якынаерга тырышу. Бу мәсьәләне билгеле бер кысаларда карау фикер йөртергә азык бирү өчен файдалы, ләкин эш барышын тулаем ачып салырга тырышуның кайбер зарарлары да булу мөмкин, чөнки бу эш бик тә сыгылмалы, максатка ирешү өчен төрле юллар сайларга була. Шуларны истә тотып, мондый фикер әйтәсе килә: әңгәмәдәшебезнең күңеленә керә алу өчен шәригатьтә яраган һәр чара сынап каралырга һәм, һичшиксез, бу мәсьәлә хәл ителергә тиеш, ягъни берәр нәрсә аңлатырга теләсәк, әңгәмәдәшебез иң элек дуслыгыбызны кабул итүе шарт. Бу рәвешле сүзләребезне дә җиңел кабул итәр. Эшнең уңышлы баруы өчен бу әһәмиятле фактор. Ул берничек тә игътибарсыз калырга тиеш түгел.

Икенчесе: Әңгәмәдәшебезнең иман дәрәҗәсен һәм культура үсешен белүебез кирәк. мәсьәлән, аңа Коръән китабын укырга телибез, ди. Әгәр бу адымыбыз аны куркытып бездән ераклаштыра һәм тагын да якынаюыбызга киртә була икән, аңа Коръән кебек изге китап та укылмаска тиеш. Коръән китабы мисал буларак кына китерелде, нигездә, башка дини китапларны истә тотам. Аңа укылган китабыбызның һәр юлы, күңелләрне яулап алырлык илһамнар белән ташып торса да, рухи яктан моңа әзер булмаган кешеләргә аны уку Исламга каршы яшерен хәрәкәт дип белергә кирәк. 

Аллаһы Тәгалә яңа туган балага ризык итеп, «угыз» дип аталган сыекча ярата, соңыннан сөткә күчелә... һәм адым-адым бала үскән саен аңа бирелә торган ризык та үзгәреп тора. Менә бу фитрат
 кануны рух тәрбиясенә һәм мәгънәви үсеш өчен дә яраклы. Аллаһы Тәгаләнең җир йөзендә яраткан күренешләрендә (аятьләрендә) безгә күрсәткән билгеләрен җөмлә-җөмлә, юл-юл, иҗек-иҗек һәм нокта-нокта яхшылап өйрәнеп, хәрәкәтләребезне аларга күрә билгеләү тиешле. Кайвакыт кеше табигатенә туры китерелмәгәнгә күрә иршад дип сөйләгәннәребез тыңлаучыда шундый каршылыкка очрарга мөмкин, соңыннан араларны яңадан төзәтеп, берәр нәрсә аңлатсагыз да инде файда бирмәс. Шуңа күрә беренче мизгелдән үк аның аң һәм белем дәрәҗәсен билгеләү бик тә мөһим. Моны бер олуг галим шундый сүзләр белән аңлатып бирә:

«Атка ит, арысланга печән бирмәгез(»

Өченчесе: Әңгәмәдәшегезнең ышынычын яулап алуыгыз шарт. Ул сезгә шул дәрәҗәдә ышанырга һәм багланырга тиеш: бөтен яратканнары белән бергә сез дә бәяләнсәгез, аның өчен кыйммәтлерәк булырга тиешсез, чөнки сезнең аның белән аралашуыгыз бары тик Аллаһы Тәгалә ризалыгы өчен. Сез аны бары тик Аллаһы Тәгалә ризалыгы өчен якын күреп яратуыгыз аркасында бу ярату хисегез аның күңеленә тәэсир итәчәк һәм бер-берегезгә якын булуыгыздан туган чын дуслык эчендә сезнең аны хөрмәт итеп яратуыгыз кыйммәтлерәк булачак. Сезгә ышану, сезне хөрмәт итү һәм өстен күрү шул дәрәҗәдә булырга тиеш: сезнең яныгызда йөкләнәчәк авыр вазифалар каршы якның ләззәт һәм кәеф-сафасыннан өстен күрелә алырлык булсын. Хәтта сез тормыш юлында каршысына куйган олы фикерегез аркасында башына төшәргә мөмкин һәртөрле куркыныч һәм җәфалар да аның өчен элекке тормышының бар рәхәтләреннән өстен булырга тиеш. Бу исә иптәшегезнең сезне яхшы танып белүе һәм сезгә иң югары дәрәҗәдәге ышанычы ярдәмендә мөмкин булачак. 

Менә сезгә Гасры-Сәгадәттән
 гыйбрәтле бер күренеш һәм яхшы мисал. Үтбә бин Вәлид Мәккәнең иң бай кешеләреннән була. Аллаһ Рәсүленең иң зур дошманнарының берсе ул. Кавеменең иң куркыныч башкисәре мәгънәсендә аңа «Әшкал-каум» кушаматы тагылган. Һәр фетнә башында, Аллаһы Тәгаләгә каршы гыйсъян, баш күтәрү булган җирдә башлап йөрүче ул була. Менә шушы башкисәр йортында җитешкән бәхетле кеше бар, бу Үтбәнең улы. Тик улы әтисенә бер дә охшамый. Ул Аллаһ Рәсүленә тугрылыгы белән баглана һәм атасы тарафыннан бирелгән дөньяның бар матурлыкларын кул сырты белән этеп җибәрә. Исеме Хузәйфә. Атасы бөтен байлыгын каршысына таратып куя һәм улының бары тик бу олы фикеренннән ваз кичүен тели. Ләкин улының Мөгаллиме һәм Мөршиденнән алган дәресе ярдәмендә ышанычы һәм фикеренә тугрылыгы нык, җанлылыгы тулы була. Пәйгамбәребезгә шул ук тәкъдим ясалганда, ни дигән иде? «Кояшны бер кулыма, Айны икенчесенә куйсагыз да, бу фикеремнән ваз кичмәм». Ул әйткән бу сүз вөҗдан һәм күңелләрдә шундый тәэсир калдыра ки, сәхабәләргә дә ясалган мондый тәкъдимгә каршы кәферләрнең дә ишетәчәк сүзләре шул ук иде. Бөек Мөгаллим күңелләргә юлны менә шулай тапкан һәм шул рәвешле кешеләрнең йөрәкләрендә урын биләгән иде. Аның исеме әйтелгән җирдә ата-ана, кардәш һәм туганнар кебек  кыйммәтләр сүрелә һәм кыйммәтләр үзәгендә Ул кала иде. 

Бүгенге көндә бу мәсьәләдә әллә ни үзгәрмәде, шуңа күрә мөршид һәм мөбәллигълар
 Аллаһ Рәсүленең күңелләрне яулап алу үрнәкләрен шул ук килеш кулланырга тиешләр. Юкса аңлатулар һавада эленеп калачак һәм тиешенчә кабул ителмәячәк. Күңелләргә үтеп керү, йөрәкләрне яулау һәм йогынты ясый алу – мөһим мәсьәлә. Уйлап карагыз: Аллаһ Рәсүле сәхабәләрнең күңеленә юл табып, алар Аны шулкадәр яратмасалар, артыннан ияреп, Бәдергә барулары мөмкин булыр идеме? Шартлар бит тулысынча аларга каршы була. Бу беренче сугышта каршы якта да күбесенчә аталары, абыйлары, абзыйлары яки үз балалары тора. Сугышка баруның сәбәбе: сугышка чакыру көчле, дәрәҗәле кешедән килә. Аның юлында җан бирүне һәркем үзе өчен Аллаһы Тәгаләнең рәхмәте дип белә.

 Кайвакыт Аллаһ Рәсүле аларны янына чакыра һәм Аңа тугрылык саклау, Аның эшен өстен тоту кирәклеген яңадан аңлата, искәртә иде. мәсьәлән, Кәгб бин Мәликне Тәбук хәрәкәте вакытында катнашмаганы өчен ачуланып: «Син Миңа Акабәдә сүз бирмәгән идеңме? Кайда гына барсам да, артымнан бармаячак идеңме?» – дип шелтәли. Сәхабә дә моңа каршы сүз әйтми, бары: «Әйе, әй Расүлуллаһ, сүз биргән идем. Бер сугышка да монысына кебек әзерләнмәдем. Тик бүгенне иртәгә, иртәгәне берсекөнгә калдыра-калдыра көннәр дә үтеп китте, сезнең арттан җитешмәдем»,–дип куя һәм Аллаһ Рәсүленнән гафу сорый. Дөресен сөйләгәне һәм хакта нык булырга кирәклекне белгәне өчен ул гафу ителә.

Мөршид әңгәмәдәшенең күңеленә менә шулай керергә һәм аңа һәр әйткәнен эшләттерә алырга тиеш. Шунысын да онытасы түгел: сорау һәм теләкләрнең берсе дә мөршиднең үз нәфесе, үз хакы өчен булмаска тиеш. Үз нәфесе өчен теләк белдерүчеләр, башкалардан берәр нәрсә эшләттерүчеләр, Коръәне Кәримнең хәбәр итүенчә, Фиргавен, Нәмрут һәм Шәддатлар
 арасында урын алалар. Пәйгамбәрләр бар теләкләрен Аллаһы Тәгалә ризалыгы һәм өммәтләре хакы өчен теләгәннәр. Бу да игътибар ителергә тиешле нечкә мәсьәлә.

Дүртенчесе: Ислам белән бәйле мәсьәләләрне бик яхшы беләсе. Башкаларны туры юлга күндерергә тырышучы башына ни килсә шуны сөйләргә һәм фәлсәфә сатарга тиеш түгел, чөнки Аллаһ Рәсүле безгә акны карадан аеру, туры юлда нык тору өчен төп ике чыганак калдырды: Китап белән Сөннәтне. Шулай булгач, Ислам турында берәр нәрсә аңлатылганда бу ике төп чыганакны файдаланып һәм мәсьәләне яхшы белеп аңлатырга кирәк. Кирәксез бәхәсләр һәм бәхәстә әңгәмәдәштән өстен булуыңны күрсәтеп, аны җиңәргә тырышу кебек ямьсез күренешләрдән сакланырга кирәк. Сөйләнәчәк сүзләр яхшылап аңланган, күңелебезгә сеңдергән белемнәр булырга тиеш. Бу очракта гына әңгәмәдәшебез аларны җиңел үзләштерә алачак. Янә бөек фикер иясенең сүзе белән әйткәндә без сарык кебек булырга тиешбез: өйрәнгән әйберләребезне үзләштереп, сөт хәленә җиткерәсе һәм мохтаҗ күңелләргә сөт килеш, шифа чыганагы буларак тәкъдим итәсе. Кош кебек косык бирәсе түгел. Шулай булганда гына яңа мәгълүмат күңелләрдә гыйлем булып чигеләчәк. Юкса бирелгәннәр косык кебек булса, нигезле гыйлем турында уйлау да мөмкин түгел. 

Әлбәттә, моңа ирешү уку, укыганны үзләштерү, истә калдыру, белем һәм культура дәрәҗәңне күтәрү белән генә мөмкин булачак. Шуңа күрә иршадны вазифа буларак кабул итүчеләр, һичшиксез, вакытларының бер өлешен укуга аерырга тиешләр. Үз чорының мәдәниятеннән мәхрүм кешенең башка берәүгә сөйләрлек, аңлата алырлык бер нәрсәсе дә юк. Башкача әйтсәк, культура дәрәҗәсе бик түбән кеше туры юлга кертергә тырышкан кешене озак вакыт канәгатьләндерә алмас. Төрле дәрәҗәдәге кеше белән аралаша алырга тиешле мөршид, иң азыннан әңгәмәдәшен кызыксындыра алырлык дәрәҗәдә һәр мәсьәләне белергә тиеш. Заманасыннан бик тә артта калган кешенең бүгенге көн кешесенә бирерлек мәгълүматы юктыр дип уйлыйм...

 Тагын бер кабатлыйсы килә: иршадны тормыш максаты итүчеләр гыйлем белән коралланырга тиеш. Буш кешенең сөйләр сүзе дә буш. Мондыйлар аңлата торган әйберләренең бушлыкларын көч һәм басым белән капларга тырышалар. Мондый хәлдә әңгәмәдәшләре, аларга каршылык итеп, иң аңлаешлы, кабул итергә җиңел булган мәсьәләне дә кабул итәргә теләмәсләр.

Җиһанга яктылык, карашларга нур алып киләчәк яктылык чорының нурлы гаскәре, инша-Аллаһ, һәр яклап гыйлем белән коралланыр, яннарына килеп мөрәҗәгать итүчеләрнең итәкләрен Мөхәммәди җәүһәрләр белән тутырыр, рухи азыкка мохтаҗларны олы хакыйкатьләр белән туендырырлар.

Бишенчесе: Һәр эш-гамәл ихлас һәм самимият белән башкарылырга тиеш. Алдыбызда һәрвакыт Аллаһы Тәгаләнең ризалыгы торырга һәм һәр адым шуңа карап атланырга тиеш. Тоткан юлыбыз, кулланган чарабыз иң элек Раббыбызның ризалыгына туры килү ягыннан тикшерелергә тиеш, әгәр Ул разый булса, алга барасы; юк икән, бу юл яки чараны, һичшиксез, ташларга һәм беркемнең дә алдануына юл куймаска кирәк.

Пәйгамбәребез Аллаһ юлындагы җиһадны бары тик Аллаһы Тәгаләнең динен күтәрү өчен башкарылган җиһад белән чикли. Димәк, Аллаһы Тәгаләнең бөек исемен тарату өчен тырышлык күрсәтелсә, бу бары Аллаһ Тәгалә ризалыгы өчен. Юкса сөйләгәннәребез, язганнарыбыз белән бары тик үзебезне аңлаткан булырбыз, мондый очракта ихласлылык та, савап та калмас. Ихлас бу кадәрле ким күрелсә, Аллаһ Тәгаләнең ризалыгы турында да, күңелләргә төэсир итү хакында да сүз кузгатып булмый.

Бездән әүвәлгеләр бу эшне ихлас белән башкардылар. Араларында шундыйлар булды: кимчелексез, хатасыз сүз сөйләсәләр, тиз генә башларын җиргә иңдереп: «Әман йә Рабби-әл-ихлас»,– дип әйтәләр иде. Ә Гомәр бин Габделгазиз кебекләр, язган хатлары бик матур чыккач, горур һәм тәкәбберлек күңелләренә үтеп керер дигән курку белән хатны ертып ташлыйлар һәм башка хат язалар иде. Ул дәвердә дини мәсьәләләр һәрвакыт менә шушындый ихлас белән аңлатылды. Нәфесләренә һич кенә ошамаса да, Раббыларын аңлату аларда кагыйдә хәленә барып җитә. Мондый эчкерсез аңлатуларда нәфескә өлеш чыкмагач, бу гамәлдә Аллаһы Тәгаләнең ризалыгы бар дип, алар бу рухи халәтне үзләре өчен кагыйдәгә әйләндерәләр.

Бу юлларны укучының да, бәлки, мондый тәҗрибәләре бардыр. Тагын бер әйтәсе килә: ихлас һәм самимият аңлатылганнарның рухы, җаны кебек. Аңлатылган сүзләрнең кире йөзебезгә китереп бәрүен теләмәсәк, ихласка сыенасы.

Алтынчысы: Мөршид һәм мөбәллигъ күңеле дини гыйлемнәр, акылы мәдәни фәннәр белән коралланырга тиеш, һәм ул боларга буйсынган эчке мөмкинлекләр һәм сәләтләрен файдаланып, эчке дөньясын күзәтеп, тикшереп торырга тиеш. Моның нигезендә рухи яктан никадәр баю һәм үсү мөмкин булса, шулкадәр алга барасы. Бу мәсьәлә бер карашка югарыда искә алынганы белән бик тә аваздаш, ягъни ихлас һәм самимияттә киңлеккә омтылу белән бәйле.

Аллаһ Рәсүле күп хәдисләрендә ихлас турында әйтеп уза һәм аны кеше өчен иң югары нокта буларак билгели. 

Коръәне Кәрим дә пәйгамбәрләрнең күбесен нәкъ менә ихласлы булулары белән искә ала һәм ихласны пәйгамбәрлекнең аерылмас бер өлеше буларак тәкъдим итә. Хәзрәти Муса турында «Ул ихласлы иде» сүзләрен кулланган Коръәне Кәрим Муса (г.с.)нең һәр хәрәкәтендә бары тик Аллаһы Тәгаләнең ризалыгы максат ителүен иң килешле өслүб белән сөйли һәм моның белән иманлыларга ихлас дәресен бирә. 

  Хәзрәти Ибраһим (г.с.) – ихлас мәгънәсен иң югары дәрәҗәдә аңлаган пәйгамбәр. Тышкы сәбәпләр аңа каршы булган вакытта да ул ихласына шик-шөбһә, икеләнү күләгәсен төшермичә, хәтта фәрештәләр ярдәме кебек шәригать тә тыймаган тәкъдимне кабул итми, «Аллаһы Тәгалә һәрнәрсәдән хәбәрдар бит, Ул миңа җитәр»,– дип әйтә һәм фәрештәләр ярдәмен «Хәсбүналлаһу вә нигъмәл вәкил»
 сүзләре белән кире кага. Аның өчен Аллаһы Тәгаләнең ризалыгы әһәмиятлерәк иде. Бу аңлаешына үзенең иң гөнаһсыз теләкләре дә тап төшерә алмый, чөнки Аңа «Аллаһ дусты» мәгънәсендәге «Хәлилуллаһ» исеме бирелгән иде. Дуслык моны таләп итә. Аллаһ Рәсүленә бер көнне «Әй Аллаһның дусты» дип эндәшкәч: «Юк, Ул Ибраһим»,–дип әйтә. Һәм янә дә бер көнне «Әфәндебез» мәгънәсендә «Сәйидинә» дип мөрәҗәгать иткәч: «Әфәндебез Ибраһим ул»,– ди. Җәүһәр кыйммәтен зәркән аңлый(
  Шулай итеп, ихлас һәм самимият пәйгамбәрләр сыйфаты икән, пәйгамбәрләр эшен бүгенге көндә башкаручыларның да аерылмас бер сыйфаты булырга тиеш. Коръән һәр пәйгамбәрне я ихлас иясе буларак таныта, яки Аллаһы Тәгаләнең ул пәйгамбәргә ихласлы булу әмере бирелгәне турында сөйли. Коръәне Кәримне менә боларга игътибар итеп укуның зур файдасы бар дип ышанам.

Иршад һәм тәблигъ вазифасын үз өсләренә алучылар башкаларга тәэсир итә алуларына ышану яки иярүчеләрнең артуы белән мактану кебек ямьсез күренешләр белән алданмасын өчен бар хәрәкәтләрен Аллаһ ризалыгына туры килеп-килмәү ягыннан тикшереп торырга тиешләр. Иршад һәм тәблигъда бу бик тә әһәмиятле. 

Эшләгәнеңне ни өчен, кем һәм нәрсә хакы өчен башкарасың? Менә моны тикшерергә кирәк. Әгәр хәрәкәтләребезнең «үзебезнең файда өчен» дигән бер генә ягы бар икән, шунда ук туктап калу кирәклеген беләсе. мәсьәлән, җыелган халыкка нур белән балкып торган берәр китап укыйсың, ди. Асылда бик тә күркәм гамәл, ләкин тирәнрәк баксаң, китапның эчтәлегеннән бигрәк укуның үзенә бирелгәнеңне һәм сиңа ошаганы, нәфесеңне назлаганы, үзенә җәлеп иткәне укуыңның үзе икәнлеген күрәсең. Бу очракта тиз генә укуыңны туктатып, йә китапны ябарга, йә укуны башка берәүгә тәкъдим итәргә кирәк.
Яки, мәсьәлән, вәгыйзь
 ди син. Кешеләр алдында вәгазь сөйлисең. Аллаһы Тәгаләнең рәхмәте белән күңелең шул дәрәҗәдә киңәя, иреннәреңне кыймылдатуың була, сүзләр үз-үзеннән чәчелеп тора. Менә шул вакытта сине сөйләштерүченең кем икәнлегенә игътибар итеп, рәхмәт Иясен уйлап, башыңны түбән ияргә тиешсең. Инде бу хәлдә дә нәфес үзенә бу эштән өлеш чыгара һәм син дә моңа каршы тора алмыйсың икән, чыгышыңны туктату ягын карыйсы, моның кирәклеген белеп торасы. Матур сөйләүдә дә кайвакыт фетнә бар һәм ул фетнәдән кеше Аллаһы Тәгаләгә сыенырга тиеш. Дөньядан йөзләгән-меңләгән кешегә вәгазь сөйләүчеләр үтеп киткәндер, араларында ихласлы булмаганнар, бәлки, хәзер теге дөньяда сөйләгән сүзләренең хисабын бирә торганнардыр.

Тагын шундый бер мисал китерергә була. Әйтик, без көн дә укыла торган Коръәнебезне янә уку өчен кулыбызга алдык. (Аны укый алмаган чакта күңелебез тынычсызлана. Аны уку гадәткә әйләнгән.) Бераздан соң безне көтеп торган җәмәгатькә вәгазь сөйлисебез бар. Берничә аять укыганнан соң башыбызда шундый фикер туып, безне тетрәндерә: Коръәнне вәгазьгә чыгар алдыннан тавышыбызны көйләү өчен укуыбыз мөмкин бит. Бер караганда һәр көн укыла торган Коръән, ләкин Хак Тәгалә ризалыгыннан башка уй-ниятләргә кереп китү ихтималы безне дәвам итеп итмәүдә шик-шөбһәгә сала һәм «Аллаһым, Синең өчен укый башладым һәм Синең ризалыгың өчен әлегә туктап торам» дип Коръәнне ябып, урыныбыздан торабыз. Без үзебезне тикшереп торырга, күңел түрләребездән килгәннәргә карап үзебезне төзәтергә тиешбез. Юкса әйләнә-тирәбезгә тәэсир итүебез мөмкин түгел. Вакытында үзеңне туктатып калырга һәм үз-үзең белән көрәшә алырга кирәк. Һәм бу көрәштә Аллаһы Тәгаләнең ризалыгы эзләнергә тиеш.

Мондый рухи халәтнең вакыт-вакыт кайбер гадәти булып тоелмаган чагылышлары да булачак: кайвакыт башыгызны селкеп кую, кайвакыт бөгелеп бетү, кайвакыт тетрәндергеч ыңгырашу. Кайвакыт сәҗдәгә китеп өзгәләнерсез, ләкин, һичшиксез, һәр хәрәкәтегездә ихлас үз вакыты белән табигый бер хәрәкәт хәленә киләчәк. Һәм инде кеше күңел рәхәтлеге белән эшләгән һәр нәрсәне гаять җиңеллек белән Аллаһы Тәгаләнең ризалыгы өчен эшли алачак. Аның өчен ташлый алачак. Аның өчен утырып, Аның өчен тора алачак.

Аллаһы Тәгалә лаек булуыбыз өчен түгел, ихтыяҗыбыз булганга безне ихлас һәм самимият белән бүләкләсен. Раббыбыздан моны һәрвакыт теләп торасы.

Җиденчесе: Әгәр бер мәсьәләне безнең аңлатуыбыз кайберәүләрнең күңелләрендә каршылык тудырса, «хак хәтере бөегрәк» дип, ул мәсьәләне башка берәүдән аңлаттыру күңелебезгә хуш килергә тиеш. Монда игътибар ителәсе бер нечкәлек бар. Башка берәүнең аңлатуына риза гына булу бер, аның аңлатуын теләп кабул итү, аның йөрәгебезгә ятышлы булуы башка. Безгә нәкъ менә башканың аңлатуына теләктәшлек белдерәсе, нәфеснең кабул итәргә теләмәгәннәренең берсе дә шушы инде. Мондый хәрәкәт – киң күңеллелек билгесе.

Кайбер кешеләрнең шәхесебезгә карата булган бертөрле мөнәсәбәтләре аркасында безне кабул итә алмаулары мөмкин. Без аңлаткан һәр нәрсә аларда кире тәэсир барлыкка китерә ала. Бу очракта аларга берәр хакыйкать аңлатуыбыз аңлатканны кабул итмәсен өчен көч түгүдән берни белән дә аерылмый. Бу рәвешле ул хак һәм хакыйкатьне кабул итмәве белән зыян күрәчәк, без дә хак һәм хакыйкатьнең кабул ителүенә киртә булуыбыз аркасында үзебезгә зарар китерәчәкбез. Моның чарасы – ул мәсьәләне башка берәүнең аңлатуы. Бу рәвешле ул хакны кабул иткән кебек без дә моңа сәбәпче булуыбызның савабын аңлатучы кадәр казанган булырбыз.    

Теләнү Аллаһ Рәсүле тарафыннан хупланмаган кебек вәгазь сөйләүне дә үзең сорау яхшы күрелми. Пәйгамбәребез мондый вазифаларны һәрвакыт үзе башлап лаек булучыларга, белгечләргә тапшыра иде. 

Бу яктан кем кешеләрнең күңеленә юл табып берәр мәсьәләне тагын да яхшырак аңлатса, һәркем аның аңлатуына җирлек әзерләргә һәм башкалар да тыңлаучылар арасында булудан үзләрен кимсетелгән итеп хис итмәскә тиеш.

Сигезенчесе: Белмәгән мәсьәлә белән очрашсак, җиңел генә белмәвебезне кабул итә һәм «белмим» дип әйтә алырга тиешбез. Бу очракта да Юлбашчыбыз безнең өчен иң яхшы үрнәк булып тора. Яһүдиләр Аннан рух хакында сорыйлар. Пәйгамбәребез мондый четерекле хәлдә дә җавапны белмәве аркасында тынып кала. Пәйгамбәрлегендә шик-шөбһә тудырырга теләгән бу дошманнарының дошманча сорауларына да Ул әле вәхи килмәгән өчен җавап бирми. Бераздан соң «Вә йәс(әлүнәкә ганир-рух. Кулир-руху мин әмри рабби» аяте иңдерелә. Ягъни «Синнән рух турында сорыйлар. Әйт: рух Раббымның әмереннәндер һәм бу турыда сезгә бик аз гыйлем бирелгән». (Исра-85)

Пәйгамбәребезнең башта тынып калып, вәхи килгәннән соң бу аятьне ачыклавы тыңлаучылар өчен тагын да тәэсирле була һәм алар кирәкле җавапларын алып, сүзсез калалар. Бу аятьне сайлавым мәсьәләгә җанлы берәр мисал китерү өчен иде. Рухны аңлату өчен түгел. Димәк, Аллаһ Рәсүле дә һәр мәсьәләгә «Беләм» дими. Бу безнең өчен олы дәрес. 

Янына Җәбраил килеп, кыямәтнең кайчан кубачагы турында сорагач, ни әйткән һәм ничек җавап биргән иде? «Бу мәсьәләдә сорау бирелгән кеше сораучыдан күбрәк белүче түгел». Һәр соралганга җавап бирергә тиеш булмавыбызны аңлату өчен моннан да яхшы мисал була аламы?

Имам Әбү Йосыф хәзрәтләренә йөз сорау бирелә, алтмышына «Белмим» дип җавап кайтара. Аңа болай диләр: «Әй имам, без сезгә акча түләп торабыз, йөз сораудан алтмышына «Белмим» дип җавап бирдегез, ни хәл бу?» Имам җавабында: «Сез миңа белгәннәрем өчен акча түлисез. Әгәр белмәгәннәрем өчен дә түләвегез кирәк булса, бөтен дөнья җитмәс иде». Имам Әбү Йосыф ул көнне фәтва бирү дәрәҗәсенең югарылыгында «Кады-л-кузат» (казыйлар казыйсы) буларак билгеле иде. Имам Малик соралган утыз сораудан бары тик өченә җавап бирә...

Мондый мисаллар шуны күрсәтә: хөрмәт, шәрәф һәм бөеклек ияләре дә һәр соралганга җавап бирмәгәннәр, «Белмим» дип тә әйтә алганнар. Без белмәгәннәребезне кабул итик, ләкин моның белән генә канәгатьләнмик. Әңгәмәдәшебезне ул мәсьәләләрне бездән яхшырак белүче янына алып барыйк, үзебез өйрәник һәм аларга да өйрәнү җирлеге әзерлик.

Тугызынчысы: Иршад һәм тәблигъ кешесе киң күңелле булырга тиеш. Ул барын да, югын да – һәрнәрсәне эше хакына фида (корбан) итә алырга тиеш. Күңелләрне яулау юлында киң күңеллелекне Бурак
 итеп кулланасы. Киң күңеллелек дигәч тә, хисләремә хуҗа була алмыйм һәм бөек Анабыз Хәдичә (р.г.) исемә төшә. Пәйгамбәребездән алдарак туа ул, дөньядан аерылуы да бик иртә була. Бәлки, дөньяга алдан килеп, аннан иртә аерылу аның исеменнән киләдер, чөнки Хәдичә «алдан туучы» дигәнне аңлата. Бөек Пәйгамбәребез белән танышканда Аллаһ Рәсүленең дөнья малыннан берние дә юк иде. Хәзрәти Хәдичә исә бай, яхшы нәселдән һәм чибәр иде. Моңа карамастан, искитмәле акылга ия бу хатын Аллаһ Рәсүлендәге олы мәгънәне сизгән һәм аны сайлаган иде.

Сәүдә кәрваннары оештыра һәм бу эштә сүзе үтә иде. Аның Аллаһ Рәсүленнән балалары булды. Мәдинә чорын күрә алмыйча мәңгелеккә күчеп китте. Бу хәл күңелемне тырный. Моны хәтерләгәндә күз яшьләремне тыя алмыйча елыйм.

Пәйгамбәргә тормыш иптәше итеп яратылган бу бөек хатын чын мәгънәсендә киң күңелле иде. Аллаһ Рәсүле пәйгамбәрлеген игълан итә башлагач та, гүя аның мондый вазифа алачагын алдан белгән кебек бер дә икеләнмичә аны кабул итә. Соңыннан бөтен байлыгын Аллаһ Рәсүленең әмеренә тапшыра. Бу зур байлыгы берөзлексез Аллаһ өчен кулланыла. Кәферләрнең мөселманнарга каршы оештырган бойкот вакытында бу зур байлыктан берни дә калмый. Ачлык шул дәрәҗәдә була ки, кайвакыт Пәйгамбәребез ачлыктан һушын югалтыр хәлгә барып җитә, ләкин барыбер ашарлык берни тапмый. Ул вакытта алар бер коры икмәк кисәгеннән дә мәхрүм булалар. Хәзрәти Хәдичә анабыз менә шул вакытта урын өстенә ята. Шушы хәлдә ул бу дөньядан аерылып китә. Киң күңеллелектә соңгы нокта – һәрнәрсәнең бетүе һәм анабыз, меңнәрчә анабызны аңа фида итәргә әзер бөек Анабыз – Хәзрәти Хәдичә бу югарылыкка һәркемнән алда ирешә.

Хәзрәти Әбү Бәкер чүлмәк эченә салган чуерташлар белән әтисенең игътибарын тарата һәм бөтен алтыннарын Аллаһ өчен тота иде. Шуның аркасында хәлифә булганда да башкаларның малларын көтеп көн күрерлек фәкыйрьлеккә төшә. Кайчандыр Мәккәнең иң бай сәүдәгәрләреннән булган Аллаһ Рәсүленең мәгарә иптәше, сиддыйкларның таҗы, ул да киң күңеллелек үрнәге белән һәрнәрсәсен фида иткән иде. 

Хәзрәти Гомәр (р.г.) Мәдинәнең иң фәкыйре нәрсә белән канәгатьләнеп яшәсә, ул да шуның белән, ягъни берничә хөрмә белән хушлана иде. Димәк, ул да матди яктан төпкә утырган була.
Һәр сәхабә бу яктан бер-берсе белән ярыша иде. Инанган олы фикерләре хакына күрсәткән киң күңеллелекләре белән йөрәк һәм күңелләр яулана һәм һәр көн дингә керүләр ташкын булып арта иде, чөнки алар, һәр мәсьәләдәге кебек, бу очракта да дәресләрен Аллаһ Рәсүленнән алганнар иде. Бер көнне Йөрәкләрне ялкынландыручы яныннан берәү кавеменә китеп шулай ди: «Әй кавемем, бу затка хәзер үк тапшырылыгыз, чөнки Ул пәйгамбәрдер. Әгәр пәйгамбәр булмаса, бу кадәр юмарт була алмас һәм ризык бетү куркуы белән борчыла башлар иде. Ләкин Ул кем ни теләсә, шунда ук бирә(»

Яшьме, картмы, һәр мөршид һәм мөбәллигъ шушындый юллар белән күңелләргә керергә һәм аларны яулап алырга тиеш. Кеше бу юлда бөтен барлыгын кулланып, бер кешенең күңеленә Аллаһы Тәгаләгә иман урнаштырса, бик күпне казанган, ләкин бернәрсә дә югалтмаган булыр.

Җәннәтнең ишекләрен юмартлар ачачак. Дөньяда ук ул ишеккә таба киткән юлларны яныгыздагыларга күрсәтегез. Сезнең бу тырышлыгыгыз белән җәмгыять эчендә сезне тыңлаучылар шундый дәрәҗәгә ирешерләр, бер көнне Коръән хөкемнәре белән кеше уйдырмасы арасында сайларга кирәк булганда алар Коръәнне өстен күреп, Расүлуллаһны сайлап, бөтен барлыклары белән Аллаһы Тәгаләгә буйсыначаклар.

Әйе, җәннәткә иң элек галимнәр, вәгыйзьләр яки укытучылар түгел, хак һәм хакыйкатьне тарату өчен малын, җанын Хак юлында таратучылар: эшмәкәрләр, сәүдәгәрләр һәм табышлары никадәр булса да, юмарт кешеләр, хакка бирелгән киң күңеллеләр керәчәкләр. Әйе, алар Раббыларына фани булган әйберләрне бирәчәкләр һәм бакыйны казанып, мәңгелеккә ирешәчәкләр.

Унынчысы: Монда бераз үзенчәлекле бер мәсьәләгә дә тукталасым килә. Унбиш-егерме ел элек төшләребезгә дә керүе мөмкин булмаган күренешне без бүген бик яхшы күзәтәбез һәм бу да безгә Аллаһы Тәгаләнең чиксез рәхмәтенең билгесе. 

Берәр мәктәп укучысына хак һәм хакыйкатьне аңлату өчен айлар һәм атналар кирәк булган вакытлар инде үтеп китте. Әйе, мин һәм минем кебекләр шундый көннәр хәтерлибез, бу илдә намаз кылган университет укучысын күргәндә Хозыр белән күрешкән яки Җәбраилне күргән кебек сөенер, үз-үзебезне онытыр идек. Иптәшләребез күңелләрендәге нурлы хәбәрләрне җиткерү өчен бер укучының артыннан кайвакыт айлар буе йөрер; йөрер, ләкин берни казана алмаслар иде. Аллага шөкер бүген вәзгыять үзгәрде. Инде бу эшне алып баручылар да аерым кешеләр генә түгел, ә олы көч тәшкил итәләр. Иң кире кешеләрнең дә күңелләре йомшарган һәм Ислам мәсьәләләренә аларның карашлары да «булырга мөмкин» дигән дәвердә яшибез. Бу очракта безгә төшкән вазифа – эшнең үзеннән һәм асылыннан ераклашмау шарты белән яңа-яңа метод һәм чаралар сынау һәм тикшерү. Юкса үз чорын аңлый алмаганы аркасында эш алып бару мөмкинлеген югалткан кешеләр хәленә төшүебез көн кебек ачык. Мондый хәлдә калуыбыздан Аллаһы Тәгаләгә сыенабыз. Алай икән, заман таләп иткәнчә, дингә хезмәт итү өчен яңалыкларга ярашырга тиешбез. Ярашуда никадәр кичексәк, максатка ирешүдә шулкадәр артта калуыбызны онытмаска кирәк. Инде бу хосусый хәлдән гомуми һәм һәркем өчен яраклы бер принципка килә алабыз: Иршад һәм тәблигъны үзенә вазифа дип белүчеләр үз чорын яхшы аңлап белергә һәм олы эшләрен бу нигезгә утыртырга мәҗбүрләр. Галәмнәр яуланган чорда кешеләрне караңгы бүлмәгә кертеп, нидер аңлату белән беркая да барып булмавы көн кебек ачык.

Унберенчесе: халык аңы, халык рухыннан файдаланып, халыкның дингә керүен җиңеләйтә торган метод һәм ысулларның кулланышы да иршад һәм тәблигъ өчен бик мөһим. Еллар буе аңлаткан хәлдә кабул иттерә алмаган билгеле бер гыйлемнәрне үз күзләре белән күрергә, карарга тәкъдим итү; кайбер нечкә, катлаулы мәсьәләләрне, мөселман җәмәгатенең ялкын һәм дәртен күрсәтү башкаларга нинди көчле тәэсир итүе шуны күрсәтә: сүз белән хәбәр итү генә карап кабул итү кебек тәэсирле түгел. Шулай булгач, әйләнә-тирәбезгә Исламга кагылышлы мәсьәләләрне күрсәтү кайчак әңгәмәдәшебез һәм аның аңын куәтләндерү өчен шулкадәр тәэсирле булачак ки, ул кеше еллар буе яшәгән бушлыгын бер мизгелдә сикереп үтеп, сезнең белән бер дәрәҗәгә менә алачак. Бүген бу эш белән шөгыльләнүче оешмалар дусларны елмайта, дошманны елата торган дәрәҗәдә өзлексез күтәрелеш кичерә. Безгә боларны насыйп иткән Раббыбызга чиксез рәхмәт булсын һәм бу аңлатканнарыбызны да нигъмәткә шөкер буларак кабул итсен. Амин.

«Өммәтем бозыклыкка баткан вакытта сөннәтемә ныклап тотынучыга йөз шәһит әҗере бирелер»,- дип әйтелә хәдистә. Олы сөннәт юлын өйрәнеп, замана шартларында үтәү рәвешен ачыкласагыз иде?

Бу мәсьәлә дә китапларда җентекләп тикшерелгән һәм сөннәт юлы Аллаһы Тәгаләгә якынайта торган баскыч буларак күрсәтелгән. Әйе, юлы да күрсәтелгән, ул юлга керүгә нык этәргеч тә ясалган. Бу юлның үзенчәлеге шунда: меңләгән әүлия һәм меңләгән акыл ияләре барлыкка китерәчәк бөтен юллар һәм ул юллардагы изге канун һәм кагыйдәләр олы сөннәт юлының иң кечкенә мәсьәләсе янында бик кечкенә һәм тонык күренәчәк, моны бүгенге көнгә кадәр йөзләгән хакыйкать ияләре һәм йөзләгән мөршидләр кайта-кайта аңлата килде һәм сөннәт юлының дин юлы булуын исбат итте.

Дини тормышның фарызларыннан алып әдәп кагыйдәләренә кадәр безгә өйрәтүче – Аллаһы Тәгалә. Һәрбер хәрәкәте турыдан туры Аллаһы Тәгаләнең карамагы астына алынган, һәр эш-гамәле хәерле булган Пәйгамбәребез (с.г.в.) безгә фарызы, ваҗибе, сөннәте, мөстәһәбе һәм әдәбе белән бергә тормыш итү тәртибен өйрәтү өчен җибәрелгән кеше иде. 

Кеше фарызларны үтәп, Аллаһы Тәгаләгә якыная. Нәфелләрне үтәп, шундый дәрәҗәгә ирешә ки, кодси хәдистә әйтелгәнчә, ''Аллаһ аның күргән күзе, ишеткән колагы, сөйләгән теле, тоткан кулы булыр''. Ягъни аңа күргән нәрсәләренең хакыйкый йөзен ачар, күргәннәрен дөрес аңлап, дөрес бәяләргә насыйп итәр һәм һәрнәрсәдә хакыйкатькә илтүче юлны күрсәтер. Андый кеше тугрыны күрсә – канатлана, бозыклыктан – кача. Хакыйкатькә чакыручы аваз ишетсә, дини тойгылары җанлана, рухы югарыга юнәлә. Шул ук вакытта, сөйләшкәндә Аллаһы Тәгалә аны дөрес сәйләштерә, эшләрендә хәерлегә этәрә һәм һәрвакыт хәерле юлда тота. Кыскасы, аны дәвамлы рәвештә җәннәт юлына этәрә һәм бер мизгелгә булса да нәфсе белән ялгыз калдырмый. Андый кеше һәр хәрәкәтендә Аллаһы Тәгаләнең ризалыгын истә тотуы өчен Аллаһы Тәгалә дә аны һәрвакыт тугры юлдан йөртә. Шуның өчен, Пәйгамбәребез (с.г.в.) һәм Аннан соң килгән бөек затларның тормышларын Аллаһы Тәгалә дәвамлы рәвештә Үз карамагы астында тоткан һәм Үзенә якынайткан, Үзенә юнәлдергән юлдан башкаларын ябып, бу бөекләргә мәҗбүриләп сөннәт юлын гына калдырган, аны олы юлга әйләндергән. Инде бүгенге көндә дә максатка ирештерүче ышанычлы юл бар икән, ул – сөннәт юлы.

Әлбәттә, өммәт бозыклыкка баткан вакытта шушындый әһәмияткә ия булган олы сөннәт юлының торгызылуы, фарызы, ваҗибе, сөннәте белән яңадан кулланышка керүе, шуның белән бергә бу киң юлның кыямәткә кадәр имин булуына багышланган хезмәт шулкадәр мөбәрәк һәм изге эш, бу эшне башкарган затларның да шәһитләр белән янәшә торуларына бер дә гаҗәпләнәсе һәм моннан шөбһәләнәсе түгел. Алар арасында хәтта һәр көнне берничә шәһит савабын казанган затлар да аз түгел. Аеруча, иман нигезләрен торгызырга тырышучылар йөз шәһиттән дә артык савап казанырга мөмкиннәр.

 Олы сөннәт юлының шундый мәсьәләләре бар, аларның берсен торгызган кеше йөзләгән шәһит савабын казана ала. мәсьәлән, гайбәтнең кайбер төре кеше үтерү, зина кылудан да яманрак, чөнки, һичшиксез, халыкларны бер-берсе белән чәкәштергән, җәмгыятьтә фетнә чыгуга сәбәп булган гайбәт белән ике кеше арасын бозган гайбәт бер була алмый. Бу очракта андый гайбәт олы шәхси гөнаһлардан да зуррак. Шуның кебек, өммәтнең бозык көннәрендә, Ислам дөньясының хәле мөшкел булган дәвердә диннең теләсә кайсы нигезен торгызу өчен тырышлык күрсәтүчеләр, әлбәттә, йөз, бәлки мең шәһит савабын казаначаклар. Бигрәк тә, мөбәрәк көннәрдә, мөбәрәк минутларда бу эшне башкара алучылар, бәлки, тагын да күбрәк савапка ия булачаклар. Коръәне Кәримдә әйтелгәнчә, Аллаһы Тәгалә теләгәненә Үзенең рәхмәтеннән теләгән кадәр ихсан күрсәтәчәк. Аллаһы Тәгалә безне бу юлдан соңгы сулышларыбызга кадәр алып барсын һәм ихлас белән динебезгә хезмәт итәргә насыйп итсен!..

Без бик бәхетлебез. Дингә хезмәтебез турында: «Илаһи ихсан буларак җилкәләребезгә бер вазифа йөкләнгән»,- дип әйтелә. Чыннан да, һәрнәрсә тәртипсез хәлгә килгән бу чорда безгә бик кыйммәтле вазифа бирелгән. Аны җиренә җиткереп үтәү – дөньяда тиңе булмаган эш. Бер ягы белән бу эш – Пәйгамбәребезнең (с.г.в.) вазифасын өстеңә алу дигән сүз. Заманабызда башкарылган дини хезмәтләр бик әһәмиятле булганлыктан, безне Шаһы Гайләни хәзрәтләре дә үзенең әсәрләрендә хуплый, Хәзрәти Гали (р.г.) дә гасырлар аша яклый. Бу затларның күп кенә ишарәләре белән беррәттән, төшләрдә Пәйгамбәребезнең (с.г.в.) бүгенге көндә дин хакына ихласлы хезмәт итүчеләр арасында булуы, алар булган җирләрне зиярәт итеп йөрүе, кайберләренә хосусый илтифат күрсәтүе – сөннәт һәм сөннәткә хезмәт итүнең кәрамәтеннән башка берни түгел. Бу кадер-хөрмәткә шәхси камилләшү юлында күрсәтелгән тырышлыклар белән генә ирешеп булмый һәм андый фикернең нигезе дә юк. Асылда «сәбәпче – эшләүче кебек» кагыйдәсе буенча, мөһим хезмәтләргә сәбәпче зат, төркем, оешмалар савапның иң зур өлешенә ия булулары - Аллаһы Тәгаләнең аерым бер рәхмәте. Аның киң рәхмәтеннән өмет өзмәскә кирәк. Ләкин кайберәүләр иман һәм Коръәнгә хезмәтне билгеле бер дәрәҗәгә күтәреп, соңыннан шундый ук ихлас, дәрт, җанлылыкны һәм ирешелгәннәрне саклый алмасалар, ягъни шул ук югарылыкта эшләмәсәләр, әманәт булган бу изге вазифа аларның кулыннан алынып башкаларга бирелергә мөмкин. Бу эштән читләштерелергә, ераклаштырылырга мөмкин. Аллаһы Тәгалә безгә биргән бу нигъмәтнең кадерен белеп, көчебез җиткәнчә тырышсак, бирелгән мөмкинлекләрне файдалансак, имтиханны уздык дигән сүз һәм тагын да зуррак нигъмәтләргә лаек була алуыбызны исбатлаган булабыз.

Чын күңелдән шуны телим: һәр мизгеле берәр шәһит савабы казандырган бу иман һәм Коръән хезмәтендә тынгы белмичә тырышып йөргән иптәшләр эш башындагы дәрт һәм ихласлары белән тормышның ахырына кадәр дингә шулай тынгысыз хезмәт итсеннәр !..
«Тәвәссүл» турында аңлатсагыз иде. Шәригатьчә яраган һәм ярамаган якларын ачыклый алмассызмы?

Тәвәссүл – гарәп сүзе, берәүне һәм берәр әйберне вәсилә һәм арадашчы итү дигәнне аңлата. мәсьәлән, түбәгә менү өчен баскыч, берәр җиргә бару өчен төрле чаралар – вәсилә була, безнең дә максатка ирешү өчен боларны куллануыбыз – тәвәссүл дип атала. Әлбәттә, монда сүз мәгънәви тәвәссүл турында бара.

Нәбиләргә, әүлияләргә, дәрәҗәсенә карап галимнәргә һәм изге затларга тәвәссүл ителеп-ителмәве – күптәннән инде галимнәр арасында бәхәс тудырган мәсьәлә. Бу бәхәсне Ибне Тәймия мәктәбе киңәйтеп җибәрә һәм ул бүгенге көнгә кадәр дәвам итеп килә. Тәвәссүлне шәфәгать мәгънәсе эчендә караучылар да булган, ягъни галимнәр арасында шәфәгать һәм тәвәссүлне бер үк мәсьәлә эчендә тикшерүчеләр дә бар.

Тәвәссүл һәм бар, һәм юк. Без иң элек «ул юк» дигән фикерне ачыклыйк, соңыннан «бар»лыгын тикшерербез.

Исламда кол (кеше) белән Аллаһы Тәгалә арасында бернинди арадашлык юк. Кол теләгән вакытында һәм теләгән урынында Аллаһы Тәгаләгә юнәлә һәм Аның белән арадашчысыз гыйбадәт теле белән сөйләшә ала.

«Теләгән вакытында» дидем, чөнки нәфел гыйбадәтләр өчен билгеле бер кыса юк, кеше Раббысына һәрвакыт дога һәм ялвару (мөнәҗәт) белән һәм моны иң яхшы рәвештә символлаштырган намаз кебек гыйбадәтләр белән эндәшә ала.

«Теләгән урында» дидем, чөнки Аллаһ Рәсүле: «Җир йөзе минем өчен мәчет ителде һәм пакь кылынды»,–дип әйтә.

Кол нәфел гыйбадәтләр белән Раббысына адым-адым якыная. Бу якынаю аны шундый хәлгә китерә, анда Раббысы аның күрә торган күзе, ишетә торган колагы, тота торган кулы һ.б. була. Һәрбер колның Аллаһы Тәгалә белән менә шушындый мөнәсәбәт коруы мөмкин һәм бернинди арадашчыга ихтыяҗ да юк, чөнки Аллаһы Тәгалә һәр кешегә шаһ тамырыннан да якынрак. Ул һәр колның үтенү һәм ялваруларын ишетеп тора, аның догасына җавап бирә.

Аллаһы Тәгалә Затында, Эш-гамәлләрендә, Раббылыгында бер булган кебек кеше дә Аңа карата булган коллыгын «берләштерү» мәҗбүриятендә. 

Бөтен намазларыбызда «Фатиха» сүрәсен укыгында шул ук әйберләрне сөйләмибезме? «Бары тик Сиңа гына гыйбадәт кылабыз һәм бары тик Синнән генә ярдәм сорыйбыз». Моның мәгънәсе барлык арадашлыкны бетереп, Аллаһы Тәгаләгә эндәшү түгелме?..

«Кәфирун» сүрәсендә аңлатылган хакыйкатьләр дә Аллаһы Тәгалә белән кол арасында бернинди вәсилә һәм арадашлык булмавын, аның турыдан туры Аллаһы Тәгаләгә коллык күрсәтүен белгертә һәм тәүхиднең бу мәртәбәсенә ишарә итә.

Пәйгамбәребез дә тәүхид мәгънәсен ачыклаучы бер догасында шулай ди: «Аллаһым, Син бирергә теләмәгәнне бер кем дә бирә алмый. Әйе, Син «бирелмәсен» дигәннән соң бер кем дә бирә алмый, «бирелсен» дигәч, беркем дә моңа киртә була алмый. Синең хөкемеңне беркем дә кире кага алмый. Әгәр бер хөкем биргән булсаң, һичшиксез, ул үтәлә һәм кирегә юнәлдерелә алмый. Беркем дә, бөек яки шәрәфле кеше булса да, Син биргән хөкемгә каршы тора алмый». Мәгънәсе якынча гына китерелгән һәм аңлатмалар, ачыкламалар да бирелмәгән Аллаһ Рәсүленең бу дога һәм ялваруы шуны күрсәтә: Аллаһы Тәгалә теләмичә торып, беркемнең дә беркемгә файдасы, хәтта кешенең үз-үзенә дә файдасы булмый. Моннан инде аңлашыла: Аллаһ Рәсүле безгә вәсилә һәм арадашлыклардан арынып, ихласлы һәм саф коллыкка ирешүнең юлларын күрсәтә.

Габдуллаһ бин Габбас бер көнне Аллаһ Рәсүле янында утыра иде. Пәйгамбәребез аңа шушы үлемсез нәсихәтне бирә: «Әй, угыл! Кайда гына булсаң да, Аллаһтан курык. Аллаһка коллыгыңны кыл, башкарган һәр гамәлеңне яныңда һәм баш очында табарсың. Берәр нәрсә теләгәндә Аллаһтан телә. Һәм ярдәм сораганда да бары тик Аннан ярдәм сора». 

Мондый аять һәм хәдисләрдән колның беркемнең дә арадашлыгына мохтаҗ булмавы аңлашыла, ул кулларын күтәреп дога кылырга әзерләнгәндә һәм моның өчен метафизик җанлылык кичергәндә турыдан туры Раббысы белән бөтенләшә алу, теләкләрен Аның хозурында ачыклый һәм Аның белән габид һәм мәгъбүд мөнәсәбәте эчендә бәйләнеш булдыра алу мөмкинлегенә ия. Әйе, менә бу мәгънәдә тәвәссүл һәм вәсилә эзләү кирәге юк.

Тик болар барысы да мәсьәлә белән бәйләнешле пәрдә алды мәсьәләләр һәм хакыйкатьнең бары тик ачык йөзен генә чагылдыралар. Моның янында мәсьәләнең пәрдә арты да бар, мәрхүм Ибне Тәймия һәм шәкертләре кебек хәзерге заман кешеләренең кайберләре мәсьәләнең бу тарафын берничек тә күрергә теләмиләр. Әйе, нигәдер Ибне Тәймия тарафдарлары моңарчы сөйләгәннәргә ныклап тотыналар да соңыннан сөйләячәкләребезгә колак салмыйлар.

Сездән шуны сорыйм: Коръәннең арадашчылыгын инкяр итәргә мөмкинме? Коръән булмаса, мәңгелек тормыш өметен кайсы чыганактан алыр идек?

Дөньядагы тормышыбызны ни рәвешле тәртипкә китерер һәм Җәннәт харитасын кайдан күрер идек? Фазыйләтләр (өстенлекләр) теләүче күңелләребезне нәрсә белән тәэмин итәр һәм ул фазыйләтләргә ничек ирешер идек?

Җавап бирә күрегез: мигъраҗда күккә ашкач та «өммәтем, өммәтем» дип кире кайткан Пәйгамбәребез (с.г.в.) арадашчылыгын инкяр итәргә мөмкинлек бармы? Коръәндә «Без сине галәмнәргә рәхмәт буларак җибәрдек» диелгән, кәферләрнең дә көферлеген шик-шөбһәгә салган, бу мәрхәмәтле, бөек һәм мәртәбәле Затның арадашчылыгы ничек инкяр ителер?

Ул өйрәтмәсә, без динебезне кемнән өйрәнер идек? Иң гүзәл әхлакны без аннан өйрәндек. Кешелек күзен каплаган пәрдәне Ул күтәрде һәм безне яктылыкка Ул чыгарды. Моны бөтен җаны-тәне белән аңлаган сәхабәләр «Миннәт (шөкер) Аллаһка һәм Рәсүленә» дип әйтәләр иде...

Болай дип әйтә һәм Аның һәр нәрсәсен мөбәрәк һәм котылу чарасы дип беләләр иде. Аның башыннан, сакалыннан төшкән һәр мөбәрәк чәч бөртеге Җәннәттән килгән сыман кабул ителә, ефәккә төрелеп эчендә, өйнең иң хөрмәтле урынында саклана иде. Ул тәһарәт алганда әгъзаләрыннан тамган су тамчыларының берсе дә әрәм ителмичә тотып алына, сәхабәләр аларны йөзләренә, күзләренә сөртәләр һәм бу мөбәрәк су тигән җирләргә ут тимәячәгенә инана иделәр. Аллаһ Рәсүле дә аларны болай эшләүдән тыймый иде. Кайберәүләр әйткән кебек, әгәр аларның мондый хәрәкәтләре ширек булса, иң элек җир йөзеннән ширекне кубарып атырга килгән Аллаһ Рәсүле аларны моннан тыяр иде.

Монда башка мәсьәләгә бәйле рәвешле сөйләгән бер вакыйганы кабатлыйсым килә. Бөек Хәлид
 чалмасында Аллаһ Рәсүленең мөбәрәк сакалыннан бер бөртек чәчне саклый. Бер көнне чалма башыннан төшеп, дошман тарафына таба тәгәрәп китә. Ул үз-үзен онытып, шул тарафка йөгерә һәм башкаларның аңа эндәшүен дә ишетмичә чалмасын табып кия, соңыннан мондый хәрәкәтнең сәбәбен сораучыларга шулай җавап бирә: «Аның эчендә Аллаһ Рәсүленең мөбәрәк чәч бөртеге бар иде». Моны әйтүче дөньяның иң бөек гаскәр башлыкларын хезмәтче итеп тота алырлык бөек кеше иде.

Африканы бер башыннан икенче ягына кадәр яулап алган Әмр бин Ас – сәясәт остасы һәм даһилык дәрәҗәсендә идарә сәләтенә ия кеше. Үләр алдыннан тел астына Аллаһ Рәсүленнән истәлек буларак калган мөбәрәк бер чәч бөртеген куя һәм моның белән соралган сорауларга җиңел генә җавап бирүенә ышана. Тагын бер сорыйм: әгәр сәхабә дә тәүхидне аңламаган булса, җир йөзендә тәүхидне аңлаучы кем бар? Әгәр мондый тәвәссүлләр ширек исә, аннан иң беренче булып качырга тиешле кешеләр, Аллаһ Рәсүленең күктәге йолдызлар белән чагыштырган һәм «кайсының артыннан китсәгез дә һидаять табарсыз» дип олылаган бу мәртәбәле һәм бөек кешеләр булырга тиеш түгел идеме? Күреп торасыз: алар мондый тәвәссүлне бер дә тыелган дип санамыйлар иде.

Хәзрәти Гомәр дәверендә корылык була. Хәзрәти Гомәр бу бәланың өммәтенә үзенең аркасында килүенә ышана. Башы иелгән, йөзендә елмаю әсәре дә юк. Бер көнне шундый ук уйчан кыяфәттә өенә кайтып бара, тик кинәт туктап кала. Кире борылып, йөгерә-йөгерә бер юнәлештә юл тота. Килгән йорт Хәзрәти Габбасның йорты була. Ишекне Хәзрәти Габбас ача, Хәзрәти Гомәр аңа ни булганны соравына форсат та бирмичә кулларыннан тотып, бер тау башына алып менә. Анда Габбасның кулын югарыга күтәреп, шулай ди: «Аллаһым, Пәйгамбәребез дөнья йөзендә булганда без Аның газиз барлыгын шәфәгатьче итеп, теләгәннәребезне Аның хакына тели идек. Тик инде Ул безнең арада түгел. Ләкин бу көнне Синең хозурыңа Хабибеңнең абзасы белән килдем. Шушы куллар хөрмәтенә безгә яңгыр бир!» Сәхабәләр аларның куллары төшкәнче үк күктән коя-коя яңгыр ява башлады дип сөйлиләр.

Һәм янә, Хәзрәти Гомәр дәверендә корылык һәм кытлык була, мөселманнар яңгырсызлыктан бик интегәләр. Бер сәхабә Аллаһ Рәсүленең нурлы кабере янына барып: «Йә Рәсүлуллаһ, Аллаһ ризалыгы өчен өммәтең хакына Аллаһка мөрәҗәгать ит, яңгыр бирсен»,–дип эндәшә. Соңыннан кайтып ята. Төшендә аңа: «Бар, Гомәргә сөйлә, Аллаһ яңгыр бирәчәк»,–диелә һәм тиздән яңгыр да ява.

Бер башка вакыйга: күзләре күрмәгән бер зат Аллаһ Рәсүленә янына килеп, күзләре күрә башласын өчен дога тели. Аллаһ Рәсүле аңа ике рәкагать намаз кылуын һәм намаздан соң Аллаһ Рәсүлен вәсилә итеп, күзләренең ачылуы өчен дога кылуын куша. Бу кеше әйтелгәннәрне башкара һәм күзләре күрә башлый. Хәзергә кадәр өммәт нинди генә хасталыктан котылырга теләсә дә, ике рәкәгать намаз кылып, бу доганы укыган һәм Аллаһы Тәгаләнең рәхмәте белән шифа тапкан.

Мәсьәләбезне шулай җөпли алабыз: үзе белән тәвәссүл ителгән шәхесләр асыл максат дәрәҗәсенә күтәрелмәгәндә һәм аларның бары тик бер вәсилә булудан тыш бернинди катнашлары булмавы онытылмаса һәм боларның барысында Илаһи теләк төп нигез икәнлеге игътибар үзәгендә торса, тәвәссүл бар һәм моңарчы да булган. Инде югарыда мисаллар да китерелде. Моның ширек белән бернинди бәйләнеше юк. Тик һәр мәгъсүм (гөнаһсыз) төшенчәнең начарга кулланылуы мөмкин булган кебек моны да начарга кулланучылар бар, ләкин аларның бу ялгыш ниятләре тәвәссүлнең гөнаһсыз эш булуына берничек тә зыян китерми, аңа тап төшерми. Безнең тәвәссүл аңлаешыбыз менә шушындый. Без бу рәвешле тәвәссүл иткән затларны догаларыбызга кертәбез һәм мондый догаларның Аллаһ катында кабул ителәчәгенә тагын да ныграк инанабыз. Мондый тәвәссүлдән бәрәкәт тә өмет итәбез.

Дөньяга күпме пәйгамбәр килеп киткән? Барысы да ир-атмы, ни өчен?

Дөньяның һәр җиренә пәйгамбәр җибәрелгән. Без пәйгамбәрләрнең төгәл санын белә алмыйбыз. Бары тик хәдис китапларында гына бер риваятьтә 124 мең, башка бер риваятьтә 224 мең пәйгамбәр җибәрелүе әйтелә. Хәдис ысулы ягыннан бу риваятьләр тәнкыйть ителергә мөмкин, ләкин 124 меңме ул, 224 меңме – сан алай ук мөһим түгел. Иң мөһиме: Аллаһы Тәгалә бер генә дәверне дә буш калдырмаган, һәр дәвердә пәйгамбәрен җибәргән.

Пәйгамбәрләр бары тик бер төбәккә һәм билгеле бер халыкка гына түгел, ә дөньяның төрле өлкәләренә, төрле төбәкләренә җибәрелгәннәр. Коръәне Кәримдә ачык бер дәлил буларак: «Үзенә үгетләүче җибәрелмәгән бер өммәт тә юк!» – дип әйтелә. (Фатыр-24) Коръәннең бу катгый дәлиле шуны күрсәтә: җир йөзендәге һәр халык арасында пәйгамбәрләр булган. Моның шулай булуы шөбһәсез.

Башка бер аятьтә Аллаһы Тәгалә шулай фәрман итә: «Без пәйгамбәр күндермичә генә бер кешегә дә газап бирмибез». (Исра-15). Ягъни Аллаһы Тәгаләнең, пәйгамбәр җибәрмичә торып, берәр җәмәгатьне хисапка, җаваплылыкка тартуы һәм газап кылуы Аның киң рәхмәтенә туры килми, чөнки Ул «Кем тузан бөртеге (зәррә) кадәрле генә игелек кылган булса, хәтта шул да күренер. Кем тузан бөртеге (зәррә) кадәрле генә булса да әшәкелек кылган, ул да күренер» (Зилзәлә-7,8) дигән катгый фәрманы белән яхшылык һәм начарлыкның каршылыксыз калмаячагын белдерә. Алай икән, пәйгамбәр күндерелмәгән халыклар, яхшылык белән начарлыкны белмәгәнгә күрә, газап күрерләр дип әйтеп булмый. Аллаһы Тәгалә яхшылык-начарлыкның хисабын сораганга күрә, димәк, һәр халыкка пәйгамбәр җибәрелгән. Һәр халыкка пәйгамбәр күндергән Аллаһы Тәгалә бу хөкемне: «Үзенә үгетләүче җибәрелмәгән бер өммәт тә юк!» (Фатыр-24) сүзләре белән әйтеп бирә.

Шушы бер-берсенә бәйле мантыйк чылбырындагы кануннарга игътибар иткәннән соң хәзер инде төп мәсьәләгә тукталыйк. Аллаһы Тәгалә җир йөзенең һәр тарафына төрле дәверләрдә төрле пәйгамбәрләр җибәргән. Бу пәйгамбәрләр, кайберәүләр уйлаган сыман, Гарәбстан ярымутравында гына чыкмаганнар. Бернинди дәлилгә таянмыйча барлык пәйгамбәрләрнең Гарәбстан ярымутравында чыгуын дәгъва итү Коръәннең ачык дәлилләренә туры килми. Асылда без Гарәбстан ярымутравында вазифасын үтәгән барлык пәйгамбәрләрне дә, дөньяның башка урыннарында чыккан пәйгамбәрләрне дә белмибез. Пәйгамбәрләрнең саны 124 мең, яки 224 мең булсын, безнең 28 турында гына мәгълүматыбыз бар (аларның да өчесе шөбһәле). Әйе, Коръәне Кәрим белдерүенә нигезләнеп, без Хәзрәти Адәмнән Пәйгамбәребезгә (с.г.в.) кадәр килеп киткән Аллаһы Тәгалә илчеләренең 28 ен генә беләбез дип әйтә алабыз. Боларның да кайларга җибәрелүләрен күрсәтү мөмкин түгел. Хәзрәти Адәмнең төрбәсе Җиддәдә дигән фикер бар, ләкин бу да ап-ачык түгел. Хәзрәти Һава белән Хәзрәти Адәм Җиддәдә очрашканнар дигән риваятьләр дә куәтле түгел. Шуңа күрә без Хәзрәти Адәмнең пәйгамбәрлеген кайда башкаруын төгәл белмибез. Хәзрәти Ибраһим турында бераз гына беләбез дип әйтергә мөмкин. Ул Бабил һәм Анадолу тирәләрендә яшәгән, соңыннан Сүриягә киткән. Лут пәйгамбәрнең дә Соддом, Гоморра һәм Лут күле янында вазифа үтәгәнен фаразлыйбыз. Мәдьяндә торган Хәзрәти Шогаебне, Мисырга күндерелгән Хәзрәти Муса турында беләбез дип әйтергә мөмкин. Хәзрәти Яхья белән Зәкәриянең дә Ак диңгез мәмләкәтләрендә яшәүләрен кабул итә алабыз. Бәлки, Анадолуга да күчкән булырга мөмкиннәр. мәсьәлән, Эфесның Хәзрәти Гайсә һәм Хәзрәти Мәрьям белән бәйләнешле булуы бу мәсьәләдә фикер йөртү өчен азык бирә ала, ләкин боларның берсе дә дәлилле һәм ап-ачык түгел.

Бу егерме сигез нәбидән кала башка пәйгамбәрләрнең кайларга күндерелүләрен белеп тә булмый. Моннан шул аңлашыла: бу мәсьәләдә бер карарга килә алуыбыз мөмкин түгел. Бигрәк тә бу диннәрнең асылы югалган, пәйгамбәрлекнең эзе калмаган булса... Моны истә тотканда пәйгамбәр килгәнме, юкмы – анык кына бер фикер әйтеп булмый. Мәсәлән, христианлыкны алыйк, башлангыч христианлыкка капма-каршы рәвештә Изник җыелышында диннең төп нигезе үзгәртелә. Тәүхид (бер Аллалык) аңлаешы тулысынча кире кагылып, аның урынына «әканими-сәләсә» (өч илаһлык) аңлаешы кабул ителә һәм христианлык үз әһеле тарафыннан иң зур хыянәткә юлыга. Әйе, христианлыкның күктән иңгән китабы Хәзрәти Гайсәдән соң килүчеләр тарафыннан үзгәртелә. Илаһи булган хәлдә, кешенекенә әверелә. Тәүхид белән килгән хәлгә, «өчлеккә» хезмәт итә башлый. Кайбер христианнар пәйгамбәрләренә «Аллаһның улы» диләр һәм Ул мөбәрәкләрдән мөбәрәк затның анасын да, Аллаһ сакласын, илаһи хакыйкатьнең бер өлеше буларак кабул итәләр. Кайберләре исә, Аллаһны җисемнәр белән берләштерә, җисемнәргә кертә һәм бозыклыкның иң куркынычына барып җитә. Менә бу потлаштырылган гакыйдәсе белән христианлык юнанлыларның Зевс һәм Афродита аңлаешы белән чагыштырылып каралса, нигездә бернинди аерма булмавы күренәчәк. Китапларын үзгәртүчеләр дә, нәкъ юнанлылар кебек, бөекләрен илаһ итеп кабул иттеләр һәм ширеккә керделәр.

Кешелек тарихындагы бөтен бозыклыклар гел шулай башланган, соңыннан исә бу ялгышлар, бу үзгәрешләр арта барган. Әгәр Коръәне Кәрим Хәзрәти Гайсәнең Аллаһ Пәйгамбәре булуын, Хәзрәти Мәрьямнең дә бик газиз хатын-кыз икәнлеге турында хәбәр бирмәсә, без Хәзрәти Мәсихкә
 дә, Хәзрәти Мәрьямгә дә Зевс һәм Афродитага кебек карар идек.

Димәк, бик күп диннәр кешеләр тарафыннан үзгәртелгәнгә күрә, аларның илаһилыгы да тулысынча юкка чыккан. Шуңа күрә бүгенге көндә шул өлкәгә, шул төбәккә, шул халыкка пәйгамбәр җибәрелгән дип кистереп әйтү дә кыен. Кем белә (кистереп әйтеп булмый) бәлки, Конфуцийның да пәйгамбәрлек белән бәйләнеше бардыр. Диннәр тарихының бу мәсьәләдәге бәяны канәгатьләндерерлек түгел. Аның хакында язылганнар да җыелма мәгълүматтан гыйбарәт. Шулай да без тарихта Конфуций, Будданың, аларның үз диннәре булуын һәм диннәренең бик күп кешеләр тарафыннан тотылуын, хәзерге вакытта исә сыйфатлары белән илаһи, фитрый, табигый булмауларын, эчләрендә ялгышларның, үзгәрешләрнең булуын беләбез, шуңа күрә дә сыерга табыну, үз-үзеңне яндыру, алты ай бернәрсә ашамыйча мәгарәгә кереп яту кебек гаҗәеп әйберләре белән боларны дин итеп кабул итмибез. Бәлки, болар да берәр хак чыганакка бәйле булганнардыр, ләкин соңыннан христианлыкның бозылганы сыман болар да бозылганнар.

Әгәр мөселманнар диннәренең чыганакларын игътибар белән саклаган булмасалар, шундый ук язмыш аларның да башына төшәр иде. Асылда соңгы вакытларда мондый хәлнең юклыгын әйтеп тә булмый. Бер яктан начар фикерле кешеләр, икенче тарафтан да гафил (гамьсез), надан мөселманнар шуны ук эшләргә телиләр. мәсьәлән, бер кешенең исерткечләр эчеп, зина кылып барыбер үзен тулысынча мөселманча яшим дип уйлап йөрүе – тормыштагы мондый бозыклыкның чагылышы. Угрылык, отышлы уеннар, фаизны да моның белән чагыштыра алабыз.

Конфуций турында пәйгамбәр иде дип әйтә алмыйбыз, чөнки, пәйгамбәр булмаганга пәйгамбәр дию көферлек булган кебек, пәйгамбәр булганга да түгел иде дию – көферлек. Конфуций турында әйтелгән сүзләр Ауропа өчен дә яраклы. Ләкин анык берни сөйләп булмый, чөнки бер нәрсәне дә төгәл белүебез мөмкин түгел. 

Сократ турында да мондый фаразлар бар, ләкин Сократның тормыш юлы да безгә тулысынча килеп җитмәгән. Яһүдилек йогынтысындагы философ идеме ул, яки башка төрле фикер иясеме? Берни дә белеп булмый. Кайбер галимнәр аны яһүдилек йогынтысында булган философ дип сөйлиләр, ләкин тарихи документлар бу турыда канәгатьләнерлек бернәрсә дә күрсәтми. Әфләтүн Сократның үзеннән ишеткән сүзен китерә, Сократ болай ди: «Минем күземә кайбер әйберләр күренә. (Галлюцинация дә булырга мөмкин). Миңа кешелекне туры юлга күндерү фикерен китерәләр иде. Балачагымнан ук бөтен кешеләргә Аллаһ барлыгын аңлату, аларны Аллаһка юнәлдерү өчен вазифалы кеше булачагымны белә идем...» Шуңа күрә Сократның сөйләгәннәре әгәр хакыйкатькә туры килсә, фикер, фәлсәфәгә якын Ауропа халыклары өчен җибәрелгән бер пәйгамбәр булуы әйтелә алыр иде. Игътибар итегез: «Сократ пәйгамбәр» дип әйтмим, чөнки юк икән, көфергә керүем мөмкин, ләкин ихтимал буларак бары тик «булырга мөмкин» дим.

Алда әйтелгәнчә, хәдистә 124 мең яки 224 мең пәйгамбәр килгән диелә. Хәзрәти Мөхәммәд (с.г.в.) боларның һәр җиргә күндерелә алуларын белгертә. Аның бу ачыклавына нигезләнеп, сезгә дөньяның төрле җирләрендә исемнәрен, саннарын белеп булмаган пәйгамбәрләрнең килүләренә кайбер билгеләр сөйлим.

Боларның берсен бүгенге көндә Рияд университетының математика профессоры Күркүк төрекләреннән булган Адил бәйдән китерәчәкмен. Ул болай сөйли: «Америкада докторлык диссертациямне язган чакта кайвакыт Американың җирле халыклары белән очрашканым бар иде. Бу кабиләләр арасында кайвакыт шундый дини принциплар белән очраштым ки, бу принциплар нәкъ безнең илаһият гакыйдәсенә туры килә иде. мәсьәлән, «Аллаһның тиңдәше, иптәше юк, чөнки ике илаһ булса, идарә бутала...»,–дип әйтәләр иде, бу исә «Әгәр һәр икесендә дә ( Җирдә һәм Күктә) Аллаһтан башка бер илаһи кодрәт иясе булса, аларның икесе дә (Җир белән Күк) әллә кайчан буталып, бозылып беткән булыр иде инде» (Әнбия-22) аятенең мәгънәсен сөйли. Әгәр бу хакыйкатьне ул халыкларга пәйгамбәр җиткермәсә, моны үзлекләреннән белүләре мөмкин түгел. Янә болар: «Аллаһ тумас, тудырмас»,–дип әйтәләр, монысы да бары тик яктыртылган зиһен сүзе генә була ала, чөнки туу, тудыру кешегә хас үзенчәлек һәм ихтыяҗтан барлыкка килә. Аллаһы Тәгалә мондый әйбеләрдән өстен. Әгәр берәр пәйгамбәр аларга бу мәсьәләне сөйләмәгән булса, моны кайдан белә алырлар иде? Шуңа күрә әле һаман ут биюләре, картларның суелып ашалуы һәм тагын да төрле аңлаешлары булган бу борынгы җәмәгатьләрдә шундый тирән, нигезле һәм бары тик камил милләтләрдә генә очрата алырлык илаһият гакыйдәсенең табылуы мөмкин түгел. Бар икән, бу аларга тыштан берәр нәби теле белән сөйләнелгән, аңлатылган хакыйкать була ала.

Гасырыбызның фикер иясе профессор Мостафа Мәхмүд (Триполидан булса кирәк) атеизмны кире каккан кеше. Башта замана модасы булган материализмга мөкиббән киткән булса, Коръәне Кәримне тикшереп, Исламны өйрәнгәннән соң 180 градуска борылып, көфердән ерагайган һәм яшен тизлеге белән мәчет юлына баскан кеше. Доктор Мостафа бер сәяхәте турында сөйләп, болай ди: «Африкада Ниям-Ниям һәм Мау-Мау кабиләләре белән очраштым. Нәрсәгә ышануларын сорадым. «Без шундый бер Затка инанабыз ки, күктә торыр, җирдәгеләр белән идарә итәр». Чынлыкта, Аллаһы Тәгалә күктә тормаса да, электән үк «Рәхимле Аллаһ Гарешкә (Күктәге тәхеткә) хуҗа булды» (Таһа-5) аяте-кәримәсендә әйтелгәнчә, илаһи әмер һәм хөкемнәр күктән килә. Шуңа күрә карашлар һәм куллар күккә күтәрелә. «Һәм күрдем, «Ихлас» сүрәсенең мәгънәсен сөйлиләр: «Аллаһ – һәрнәрсә Аңа таянган һәм Үзе бернәрсәгә дә таянмаган Барлык. Ул ана һәм атадан тумаган. Аның тиңдәше, охшашы юк...» Башка бер кабиләгә киттем. Әле һаман карт һәм хасталарны суеп ашауларына карамастан, бу вәхшиләр Аллаһка нәкъ безнең кебек ышаналар. Коръәннең аңлатуына якын тәүхид аңлаешлары бар иде». Әгәр болар аларга берәр нәби тарафыннан җиткерелмәгән булса, үзләре белгәннәр дип уйланылмас иде. Әйе, бу хакыйкатьне аларга нәбиләр сөйләгән. Соңыннан да буыннан буынга бу гасырга кадәр килеп җиткән.

 Коръәне Кәрим, чынбарлык, тарихи вакыйгалар безгә санын төгәл белмәсәк тә, дөньяның һәр тарафында бик күп пәйгамбәрнең килгәнлеген күрсәтә.

Шулай ук хатын-кызлардан пәйгамбәрләрнең килеп-килмәвен сөйләү дә файдалы булыр. Әһле-сөннәт вәл-җәмәгатьтән булган галимнәр, фикһ һәм хәдис белгечләре хатын-кыз арасыннан пәйгамбәр килмәгән дип әйтәләр. Чыгарма буларак риваять ителгән Хәзрәти Мәрьям һәм Хәзрәти Асияның пәйгамбәрлек мәсьәләсе анык түгел. Хатын-кызлардан пәйгамбәр килүенә караган катгый дәлил юк. 

Хатынны ясалма рәвештә ир-ат дәрәҗәсенә күтәрү һәм ирдәүкәгә әйләндерү инде бүгенге көндә һәркемнең елмаеп һәм кайвакыт бик тә кайгырып искә алган мәсьәләләрнең берсенә әйләнде. Бүгенге көндә хатын-кыз хатынлыктан чыгарылып, тулысынча ирләштерелгәннән соң ир-атка каршы теш тә күрсәтә башлады, гаиләдә баш калмагач, гаиләнең хозуры качты, балаларны балалар бакчаларына җибәрделәр, ата-ана исә үзенә яңа урын эзли башлады.

Шуны да истә тотасы: хатын-кыз бала тудыра. Бу баланы ит-ат тудырса, һәрхәлдә, ир-ат арасыннан да пәйгамбәр җибәрелмәве тиешле булыр иде, чөнки андый кеше пәйгамбәрлек вазифасын айда 15 көн күрем аркасында үти алмый, имам була алмый, уразасын да тота алмый. Әлбәттә, бала тудыру хәле дә бар һәм бигрәк тә балага узгач эшләрнең башкарылуы, гомумән, авырлаша, чөнки ул баласын карынында яки кочагында күтәреп йөрткән хәлдә гаскәр белән, кешеләр белән идарә итәргә, стратегия билгеләргә һәм физик яктан да бернәрсәгә карамастан иң алда булырга, бик актив хәрәкәт итәргә тиеш булачак. Болар барысы хатын-кызның пәйгамбәр була алуын «мөмкин түгел» итә. Әйе, боларның хатыннар тарафыннан аларга хас авырулар белән башкарылуы мөмкин түгел. Пәйгамбәребез (с.г.в.) дә бу хосуска игътибарны җәлеп иткән һәм аларны «Диннең мәсьәләләрен тулаем җиренә җиткерә һәм кайбер нәрсәләрне аңлап бетерә алмаучылар» дип аңлаткан. Әйе, әйткәнчә, кайда гына булса да, айның яртысы авырулы, шулай ук баласы аркасында гыйбадәтләре тулы түгел, һәм мондый җитешсезлекләр белән дә пәйгамбәрлек! Ләкин пәйгамбәр үзенең артыннан ияртүче, юлбашчы һәм кимчелексез әйдәүче ул, чөнки һәркем аның хәленә карап, үз хәрәкәтләрен билгели. 

Замана куйган сораулар:
· Без нигә Аллаһны күрмибез?
· Дин кеше уйдырмасымы?

· Нигә кешеләр төрле-төрле яратылган?

· Ислам бөтен мәсьәләләрне хәл итә аламы?

· Нигә без дөньяда сыналабыз?

· Дөньяда бозыклык күп, Аллаһы Тәгалә нигә милләтләрне һәлак итми?

· «Вакыт үткән саен Коръән яшәрә» диләр, моны ничек аңларга?

· Ярты елы көн, яртысы төн булган котыпларда намаз ничек укыйсы?
· Күп кешегә байлык, дан-шөһрәт бирелгән, ә күпләргә кайгы-хәсрәт. Нигә?

· Мөселман яшьләре үзләрен мыскыл итүләргә ничек җавап бирсеннәр?

· Коръәннең 23 ел буе иңүенең хикмәте нәрсәдә?

· Аллаһы Тәгалә безне ниләр белән сыный?

· Динебезне башкаларга ничек ирештерәсе?

· Шайтан вәсвәсәсеннән ничек сакланырга?

· Гөнаһ кылучы үз ихтыярына таянамы, әллә Аллаһы Тәгалә ихтыяры гөнаһ кылдырамы?
· Мөселман илләрендә тумаганнарның хәлләре теге дөньяда ничегрәк булачак?

· Дөньяга күпме пәйгамбәр килеп киткән?

· «Тәвәссүл» нәрсә ул?

һ. б.

Кулланылган Коръән тәфсирләре:
1. Коръән аятьләренең татарча мәгънәләре. Төрле галимнәрнең тәрҗемәләре һәм шәрехләреннән файдаланып матбугатка хәзерләүче Мөхлисулла углы Рабит Батулла (Икенче басма).
2. Коръән Кәрим. Коръән Кәрим аятьләренең мәгънәләренә татарча аңлатмалар бирүче Фәрид хәзрәт Хәйдәр Сәлман.
3. Коръән тәфсире. (Ногмани тәфсире).

� Кешенең беренчел табигате.


� «Дәха» сүзенең «тәвә кошы йомыркасы» дигән мәгънәсе дә бар. Кара: «Лисанүл-гарәб», «Китабүл-гайн» сүзлекләре. 


� руда


� Исламгача чор, наданлык дәвере


� Суфи шагыйрь Юныс Әмрә «диваны»ннан:


Гыйшкың алды миннән «мин»не...


Күңел тели бары Сине!


Янамын мин көне-төне,


Миңа бары тик Син кирәк!


� патша киеме


� Коръәннән алынган гыйбарә, «игелеккә өндәү, начарлыктан тыю» мәгънәсендә.


� Мөхәммәд пәйгамбәрнең (с.г.в.) байрагы.Аның өммәте мәхшәр көнендә бу байрак астында җыелачак.


� Нурны нурландыручы, бөтен яктылык һәм нурларның чыганагы.


� Кешене начарлыкка өндәүче нәфес.


� Начарлык эшләгәннән соң кеше күңеленә үкенү, борчу салган нәфес.


� Начарлыкны яхшылыктан аерган, кешене Аллаһы Тәгаләгә якынайткан нәфес.


� Руда


� Хәдисләрнең бер төре, күчерүчеләр ягыннан ышанычсызрак булганы.


� Төнлә укыла торган нәфел намаз.


� Күренгән галәм, дөнья


� Ике канатлы


� Билгеле вакытларда, билгеле тәртип белән укыла торган догалар, аятьләр.


� «Биш билгесез әйбер», ягъни алар турында белем бары тик Аллаы Тәгаләгә генә хас.


� Күренгән галәм, дөнья


� мөселманнар арасында күпчелектән аерылып чыккан бер мәзһәп


� далаләткә кертүче


� һидаять бирүче


� Кәлям – Ислам гыйлеменең бер тармагы.


� ике пәйгамбәр килеп киткән арада яшәгән кешеләр


� газаптан котылучылар


� Пәйгамбәребезнең күккә ашу вакыйгасы.


� Пәйгабәребез яшәгән һәм күмелгән урын.


� Мәккәдәге Кәгъбәтуллаһ мәчете.


� «Ялган мәсих», ахырзаман җиткәч чыгачак һәм кешеләрне бәлага тартачак мәшһүр алдакчы. 


� Суфилар тупланып яши торган урын.


� Кешенең беренчел табигате.


� Пәйгамбәребез яшәгән дәвер, «бәхет гасыры».


� Иршад һәм тәблигъ эшен алып баручылар.


� Тәкәбберлек белән дан тоткан патшалар. 


� Коръәннән алынган гыйбарә, «Аллаһның ярдәме безгә җитәр, Ул яхшы (ярдәмче) вәкилдер» мәгънәсенә туры килә.  


� Вәгазь сөйләүче.


� Яшен тизлегендә йөрүче җәннәт аты.


� Хәлид бин Вәлид (р.г.), бөек сәхабәләрнең берсе.


� Гайсә пәйгамбәр (г.с.)





